
Forspjall
Á forsíðu þessa heftis Súlna má sjá ljósmynd af olíumálverki eftir 
Elísabetu Geirmundsdóttur (1915-1959). Hún var einhver merkasta 
listakona Akureyrar fyrr og síðar og byrjaði ung að mála. Hér sést 
fyrsta Akureyrarkirkjan eftir breytinguna 1879. Kirkjan var upphaf-
lega byggð í Fjörunni, vígð 28. júní 1863. Skammagilið, sem afmarkar 
Höfðann að sunnan, ofan við kirkjuna sést vel. Nú er það að mestu 
hulið þéttum trjágróðri og nafnið að gleymast. Norðan kirkjunnar 
sjást húsin Aðalstræti 54b (norðurendi), Nonnahús (bakatil), Aðal-
stræti 52 og yst Aðalstræti 50, hús Björns Jónssonar ritstjóra. Þar hófst 
starfsemi fyrstu prentsmiðju bæjarins árið 1853, en fluttist síðar í nr. 
52 um tíma. Aðalstræti 50 var fyrsta heimili séra Matthíasar Jochums-
sonar á Akureyri. Málverkið gæti Elísabet hafa gert upp úr 1931, og 
allavega er það eldra en nemur niðurrifi kirkjunnar 1942. Það er í 
eigu Jóhanns Lárusar Jónassonar og tengist þætti hans um fyrsta 
Fjörubúann í þessu hefti Súlna. Ljósmyndina af málverkinu tók Ás-
grímur Ágústsson. – „Bygði hann á sandinum fyrir neðan Skamma
gilið“, skrifaði Klemens Jónsson um Baldvin Hinriksson.

Viðtalið við Kristin Arnþórsson fremst í heftinu tengist öðru efni 
frá Starfsmannafélagi verksmiðja SÍS sem birst hefur í þremur síð-
ustu heftum Súlna. Þá tengist þetta viðtal einnig næsta þætti í þessu 
hefti, eftir Björn Ingólfsson, því að Arnþór Þorsteinsson kemur við 
sögu á báðum stöðum.

Undirritaður þakkar öllum höfundum efnis í þessu hefti fyrir 
góða samvinnu. Þá skulu Herði Geirssyni á ljósmyndadeild Minja
safnsins á Akureyri færðar þakkir fyrir útvegun mynda. Samstarfs-
fólki mínu í ritnefnd þakka ég prýðilegt samstarf.

Þess er óskað eins og fyrr að sem flestir leggi Súlum lið. Einkum 
eru vel þegnar greinar og myndir sem snerta eyfirska sögu að ein-
hverju leyti, og ekki þurfa þættirnir að vera langir. Netfang undir
ritaðs er banna@simnet.is, heimasími 456 4119.

Ritstjóri

Mikið verk var að breyta ull í fat

Viðtal Valgarðs Stefánssonar við Kristin Arnþórsson

Valgarður Stefánsson rithöfundur og myndlistarmaður  
fæddist 14. febrúar 1946. Hann var um skeið  

innkaupastjóri Fjórðungssjúkrahússins á Akureyri.  
Valgarður hefur gefið út þrjár bækur. Árið 2008 tók hann upp fyrir 

Iðnaðarsafnið viðtöl við einstaklinga úr ýmsum starfsgreinum.

Viltu segja okkur stuttlega frá uppruna þínum, Kristinn?
Ég fæddist hér á Akureyri 7. mars 1939, sonur hjónanna Guð-

bjargar Sveinbjarnardóttur og Arnþórs Þorsteinssonar, verksmiðju-
stjóra. Ég átti tvö systkini, Jón, stofn-
anda Iðnaðarsafnsins, sem var eldri 
og er látinn, og Sigríði sem býr á 
Grenivík, mér yngri. Leið mín lá í 
Menntaskólann hér og ég lauk stúd-
entsprófi 1961.

Hvenær hófust afskipti þín af ullar-
málunum?

Eftir stúdentsprófið vann ég eitt 
ár á ullarverksmiðjunni Gefjuni, en 
nú eru 27 ár síðan hún lagði upp 
laupana. Ég var þarna eitthvað í öll-
um deildum nema einni, enda var 
árið hugsað sem tími til að kynnast 

sem flestum störfum sem fram fóru í 
verksmiðjunni, og ég hafði mjög gott af þessu. Deildin sem ég vann 
ekkert í var svonefnd pilling, en þar var séð um að endurskoða öll 
ofin efni, t.d. þurfti að þræða inn í efnin þar sem þráður hafði slitnað 
í vefnaðinum og skipta um þræði ef þeir voru of grófir eða of fínir, 
líka voru leystir upp hnútar. Einnig voru hreinsaðar úr vefnum 

Kristinn Arnþórsson.

jurtaleifar og annað rusl, þar af er komið nafnið pilling. Þetta þótti 
vera mikið kvenmannsverk og ég hafði aldrei snert á nál og taldi að 
þarna gæti ég ekkert gert og missti þess vegna af þessu. Ég sá eftir 
því seinna.

En fórstu svo ekki til frekara náms? 
Jú, ég fór til Englands í ágúst 1962. Ég hafði aldrei fyrr farið til 

útlanda og var dauðhræddur við allt. Að vísu var ég búinn að læra 
enskuna nokkuð vel á bók en hafði aldrei talað hana þannig að ég var 
voðalegur klaufi í málinu til að byrja með, en það kom mjög fljótt. 
Fyrsta mánuðinn í Englandi var ég í vinnu í vélaverksmiðju sem 
framleiddi vélar sem við notuðum í Gefjuni. Þessi verksmiðja var í 
Oldham, sem er útborg Manchester. Þarna varð ég alveg fullfær í að 
bölva á ensku, lærði það af samstarfsmönnum. Þennan fyrsta mánuð 
bjó ég á litlu hóteli sem ung hjón ráku, og þau voru mjög dugleg við 
að leiðrétta okkur gestina, en við vorum frá ýmsum þjóðlöndum. 
Síðan flutti ég mig ekki mjög langa leið, yfir Penninafjöllin til bæjar-
ins Huddersfield í Yorkshire, en þar var tækniskólinn sem ég nam 
við textílfræði í þrjú ár. Náminu lauk ég sem ullartæknifræðingur í 

Pilling. � Ljósmynd úr fórum Iðnaðarsafnsins á Akureyri.

júlí 1965. Þarna kynntist ég líka verðandi konu minni, Joan. Við 
komum svo til Akureyrar og ég fór að vinna við Gefjuni.

Og var áherslan þarna ytra aðallega á ullarfræði? 
Já, bara á textíl og allt sem viðkemur þeim hárum sem notuð eru í 

framleiðsluferlinu, það gat verið bæði ull og nælon og bómull og 
silki, það er að segja allar mögulegar hárategundir, bæði dýrahár og 
gerviefni. Þarna lærði maður fyrst og fremst um eiginleika þessara 
mismunandi hára og hvaðan þau komu og síðan að reikna út allt sem 
þurfti til þess að koma framleiðslunni í gang og síðan að vinna vöru 
alveg frá upphafi til enda sem var mjög skemmtilegt. En mest snerist 
þetta um ullina. Ferillinn sem hráefnið fór í gegnum frá því að vera 
ull á fé til þess að verða fullunnin vara var mjög langur og mikil 
handavinna sem fylgdi og útreikningar. Í þessu sambandi dettur mér 
í hug hve fólk varð hissa þegar það gekk í gegnum Gefjuni og sá all-
ar vélarnar og umstangið sem þurfti til að breyta ull í fat. 

Fórstu þá að að hanna fataefni þegar heim kom?
Já, ég var lengi vel við hönnun, bæði á karlmannafataefnum, ullar-

teppum, áklæðum og gluggatjaldaefnum. Svokölluð Rússateppi voru 

Nýjar vélar – garn undið af spunaspólum sem eru neðst.
� Ljósmynd úr fórum Iðnaðarsafnsins á Akureyri.

framleidd í mjög stórum stíl. Ég sá alveg um hönnun á þeim í mjög 
langan tíma og einnig teppum fyrir innanlandsmarkað.

Voruð þið með einhver skrautleg mynstur í þessum teppum?
Já, þetta var allt saman köflótt, og Rússarnir vildu sterka liti, rautt, 

svart og hvítt gekk best, sérstaklega var rauði liturinn mjög mikil-
vægur. Maður áttaði sig fljótt á þessu. En við reyndum að vera með 
allskonar tilbrigði, og eins og fram kom seldist þetta mjög vel.

Voru ekki verksmiðjurnar býsna umfangsmiklar á þessum tíma?
Jú, verksmiðjurnar voru stórar á þessum árum og mikil fram-

leiðsla. Í Gefjuni var framleitt band bæði fyrir vefnað og prjón, og 
einnig var Gefjun vefnaðarverksmiðja. Aftur á móti var Fataverk-
smiðjan Hekla á lóðinni við hliðina, en þar voru framleidd ýmiss 
konar vinnuföt og svo auðvitað Hekluúlpurnar frægu, en mest var 
samt framleitt í Heklu af prjónavöru úr bandi frá Gefjuni. Lang
stærstur hluti þeirrar framleiðslu var peysur og treflar sem seldust í 
milljónum eininga á Rússlandsmarkaði.

Hvað fleira viltu segja okkur sérstaklega um Rússateppin?
Teppin voru yfirleitt framleidd í stærðunum einn og fimmtíu 

Tæting. � Ljósmynd úr fórum Iðnaðarsafnsins á Akureyri.

sinnum tveir metrar. Reyndar voru teppin ofin töluvert lengri og 
breiðari en nam endanlegri stærð, því að eftir vefnað voru þau þæfð í 
svokölluðum þófara, þar til breidd og lengd voru í lagi, en þessi þæf-
ing gerði teppin að mjög skemmtilegri vöru. Þau voru svo þurrkuð 
og ýfð á báðum hliðum og þá voru þau tilbúin til sendingar. Hrá-
efnið í teppunum var íslenska ullin og auðvitað var alltaf visst vanda-
mál að grófa togið vill stinga, en við þessa meðferð urðu teppin samt 
sæmilega mjúk. Í ljós kom að eftir þæfinguna þoldu teppin þvott í 
þvottavélum og við hvern þvott urðu þau mýkri og mýkri. Þegar upp 
var staðið var hvert teppi nokkuð þungt eða um tvö kíló.

Eitt atriði er skemmtilegt að minnast á í sambandi við teppin, 
ekki aðeins Rússlandsteppin heldur nánast öll teppi eða værðarvoðir, 
og það er að þau voru með kögur á báðum endum. Þessi kögur voru 
upphaflega gerð í höndum, en þegar komið var að þessari stórfram-
leiðslu varð að finna önnur ráð til að búa kögrin til. Og viti menn, 
úti í heimi fannst vél sem sneri upp á uppistöðuþræðina svo að úr 
varð kögur, og þar með var það vandamál leyst. Annað dettur mér í 
hug í þessu sambandi og það er að til að búa til kögur þurfti 20 

Loðbandsspunavél – Brynja Erlendsdóttir.
� Ljósmynd úr fórum Iðnaðarsafnsins á Akureyri.

sentimetra án ívafs í vefnaðinum, þ.e. á endunum. Í gömlu vefstólun-
um sem ég vann við áður en ég fór til Englands voru einmitt ofin 
teppi, og til þess að búa til þessa 20 sentimetra án ívafs varð að 
stöðva vefstólinn, fara aftur fyrir hann og losa upp á uppistöðunni, 
fara svo fram fyrir stólinn og draga uppistöðuna í gegnum höföldin 
(= ákveðin lóðrétt bönd í vefstól, með augum í miðju, þráðurinn fór í 
gegnum þau), svo varð aftur að fara aftur fyrir stólinn og strekkja á 
uppistöðunni og loks þurfti fram fyrir til að setja í gang á ný. Þetta 
var sem sagt heilmikið umstang. En nú komu nýir vefstólar sem 
voru mjög sjálfvirkir og gataspjöld sem stjórnuðu litaröðinni í ívaf-
inu. Með því að sleppa einum lit af fjórum hélt stóllinn áfram að vefa 
20 sentimetra án ívafs, og þessi nýjung leysti starfsfólkið frá öllum 
þessum hlaupum í kringum stólinn og framleiðslan jókst um leið. 
Nýju vefstólarnir voru líka mun hraðgengari en þeir gömlu, skutu 
skyttunni 240 sinnum á mínútu, en á þeim gömlu höfðu skotin verið 
um 100 á mínútu. Við bættist að á nýju vefstólunum voru skytturnar 
bara klemmur sem gripu þráðendana af 3ja kg „kóni“ (einskonar 
keilu eða spólu), en á gömlu stólunum höfðu verið 100 gramma 

Rússateppi – Gunnar Stefánsson.� Ljósmynd úr fórum Iðnaðarsafnsins á Akureyri.

spólur inni í skyttunum, og til að skipta um þessar spólur hafði upp-
haflega þurft að stöðva stólinn. Reyndar voru komnir stólar sem 
voru þannig að skipta mátti um spólur án þess að stöðva stólinn. 

Ætli að það sé til eitthvað af þessum teppum ennþá?
Þau eru til já, ég held meira að segja að sjálfur eigi ég eitt eða tvö 

svona teppi einhversstaðar uppi á lofti. Og það eru örugglega ein-
hver svona teppi í Iðnaðarsafninu.

Starfaðir þú þá sem verkstjóri inni á Gefjuni?
Í verksmiðjunum var ég upphaflega framleiðslustjóri og hönnuð-

ur í loðbandsdeild fyrstu árin. Á tímabili var ég svo framleiðslustjóri 
í allri Verksmiðjunni þannig að ég tók við pöntunum og kom þeim 
inn í framleiðsluferlið og fylgdi þeim eftir frá upphafi til enda. Heil-
mikil skipulagsvinna þurfti að fara fram við þetta og þá var það venj-
an að maður var á fullu í Verksmiðjunni allan daginn við allskonar 
störf, en oft á milli fimm og sjö á kvöldin vann ég að því að skipu-
leggja næstu daga og vikur. Ég hafði mjög gaman af því, þá velti 
maður mikið fyrir sér hvernig væri hægt að raða öllu í ferlinu saman 
þannig að allir fengju sitt á alveg réttum tíma.

Var faðir þinn verksmiðjustjóri á þessum árum?
Já, pabbi var verksmiðjustjóri þegar ég kom heim úr námi 1965, 

en hann féll frá 1972, þá rétt tæplega 69 ára. Hjörtur Eiríksson tók 
við af honum sem verksmiðjustjóri. Út frá þessari spurningu um 
pabba er rétt að það komi fram að það var fyrir hans tilstilli að ég 
tók þá stefnu í lífinu að leggja fyrir mig þetta starf í ullinni sem ég 
vann við mest af minni starfsævi, og ég hef aldrei séð eftir að hafa 
farið að hans ráðum. 

Hvers konar hráefni voru notuð í Gefjuni á þessum tíma?
Íslenska ullin var auðvitað eina hráefnið sem notað var í upphafi. 

En hér er ef til vill rétt að fara í dálitla söguskoðun. Ullarfram-
leiðslan á Gleráreyrum hófst 1897 með kaupum á vélum til að 
kemba ull frá bændum og skila henni sem lopa og bandi. Aflið sem 
notað var til að snúa vélunum var vatnsaflið frá Glerá. Stífla var sett í 
ána nokkru ofan við verksmiðjuna. Vatnið var svo leitt í stokki niður 
að verksmiðjunni þar sem það sneri vatnshjóli sem varð drifkraftur-
inn fyrir vélarnar. Þannig gekk þetta sem sagt fyrstu áratugina þó að 
ekkert væri rafmagnið. Seinna komu svo vefstólar og öll sú eftir-

vinnsla sem þurfti til að fullvinna ofnu efnin. Síðan var það upp úr 
1930 að farið var að athuga um kaup á kambgarnsverksmiðju, einnig 
til að vinna úr íslensku ullinni.

En aftur að hráefninu sem alltaf hefur að mestu leyti verið ís-
lenska ullin. Á einhverjum tímapunkti var t.d. farið að flytja inn 
nælon sem blandað var í vissar vörur, t.d. hosuband, sem síðan voru 
svo prjónaðir úr sokkar, bæði með hand- og vélprjóni. Síðar kom til í 
loðbandsvinnslunni að keypt var erlend ull sem var mun hvítari en 
sú íslenska. Þetta var gert vegna krafna frá kaupendum sem fannst 
lopinn og bandið of gult á litinn, sem kom til af því að féð var rúið 
síðla vetrar eða á vorin þegar húsavistin var búin að skemma ullina. 
Þetta var í loðbandsvinnslunni, en í kambgarnsvinnslunni var upp-
haflega notuð íslensk ull allt frá því að sú verksmiðja var sett upp og 
fram til 1953-55, en eftir það var einungis unnið úr erlendu hráefni, 
bæði ull og gerviefnum og blöndum af þessu tvennu. Hér dettur mér 
t.d. í hug ull/terylene sem notað var í fataefni, grilon/ull sem 
spunnið var í handprjónaband, og svo ýmsar tegundir af grilon-efn-
um sem spunnið var úr prjóna- og vefnaðarband. 

Loðbandskembivél.� Ljósmynd úr fórum Iðnaðarsafnsins á Akureyri.

Getur þú útskýrt muninn á loðbandi og kambgarni?
Stóri munurinn á þessum tveimur aðferðum er sá að í loðbands-

vinnslunni er ullin bara kembd og spunnin. Kembingin greiðir úr 
hárunum og raðar þeim nokkurn veginn samsíða, en samt verður 
endanlegi þráðurinn úfinn, þar sem hárin standa út úr þræðinum í 
allar áttir meðal annars vegna fjölda stuttra hára í lopanum. Í 
kambgarnsvinnslunni byrjar ferillinn alveg eins, með kembingu, en 
eftir það fer ullin í gegnum ótal vélar sem teygja úr lopanum og 
greiða úr ullinni með kömbum sem líkjast hárgreiðum allt þar til að 
endanlegi lopinn, sem fer í spunavélina, er orðinn þannig að hárin 
eru nánast öll samsíða. Ein vél í þessu ferli (kallað noble comb á 
ensku) vinnur að því að skilja að stuttu og löngu hárin. Stuttu hárin 
sem voru aðallega þelhár, voru notuð í loðbandsvinnsluna til að 
mýkja ákveðnar vörur. Löngu hárin voru áfram hráefnið í 
kambgarnið eftir að hafa farið í gegnum enn fleiri vélar, þar sem enn 
frekar var teygt á lopanum og hann greiddur til að hárin væru ör-
ugglega samsíða. 

Var þá verksmiðjan býsna vel vélvædd?
Vélvæðingin í ullarvinnslunni fór að breytast mikið upp úr 1960. Í 

kamgarnsvinnslunni komu t.d. tvær vélar í stað fjölda gamalla véla 
og voru þær þannig útbúnar að þær mældu þykktina á lopanum sem 
fór inn í vélina og hertu svo eða hægðu á völsunum sem drógu 
lopann út úr vélinni til að fá sem jafnasta þykkt á hann. Vélakostur 
loðbandsvinnslunnar var endurnýjaður nánast frá upphafi til enda. 
Tætingunni sem er undirbúningur fyrir kembingu var lengi vel hag-
að þannig að bera þurfti ullina fram og aftur í fanginu, en svo komu 
vélar sem blésu ullinni þangað sem hún átti að fara. Kembivélarnar 
voru orðnar gamlar og lúnar með 150 sentimetra vinnslubreidd og 
gengu mjög hægt. Síðan fengum við fyrst í kringum 1962 vél sem 
var með 180 sentimetra vinnslubreidd og gekk mun hraðar en þær 
gömlu. Síðan kom vél með 250 sentimetra vinnslubreidd og svo á 
árunum 1975-80 tvær vélar, einnig með þessari vinnslubreidd. 
Spunavélarnar fylgdu auðvitað, þær nýju voru með mun meiri hraða 
og spunaspólum sem hlóðu á sig meira en einu kílói af garni, en 
gömlu spólurnar höfðu aðeins tekið 100-200 grömm. Einnig komu 
vélar til að vinda garnið af spunaspólunum á „kóna“ (keilur) sem 

tóku 3-4 kíló. Þessi vél var líka með tækni sem fól í sér að vélin 
skynjaði ef hreinsa þurfti úr garninu þykkildi eða bláþræði. Þá stöðv-
aði vélin vafninginn af spólu á „kón“, sleit garnið og hreinsaði það 
sem laga þurfti, hnýtti saman og setti svo spólunina í gang aftur. 
Einnig urðu miklar framfarir í vefnaði og frágangi, sem ég hef 
minnst á áður.

Kambgarnsvinnsla.� Ljósmynd úr fórum Iðnaðarsafnsins á Akureyri.

En svo urðuð þið fyrir því að þarna varð bruni 3.-4. janúar 1969. Var 
það ekki mikið áfall fyrir ykkur?

Jú, það er alveg skelfilegt að hugsa sér að það brann þarna alveg 
frá austurenda og vestur úr. Gefjun slapp nú reyndar tiltölulega vel. 
Samkomusalurinn brann náttúrulega til ösku, ég var með skrifstofu á 
hæðinni fyrir neðan og þar var allt útatað í sóti, en maður gat nánast 
bjargað öllu.

Telur þú að slökkviliðið hafi staðið sig vel þarna?
Það er ekki spurning, slökkviliðið stóð sig mjög vel við erfiðar að-

stæður. Ef ég man rétt þá var þarna frost og erfitt að ná í vatn og það 
var kannski stóri höfuðverkurinn. En það sem var vandamálið var 
þarna í skóverksmiðjunni, þar var efnislager inni í miðju húsi og við 
skóiðnað er mikið notað af geysilega eldfimum lím-efnum og 
þvíumlíku og þar inni gaus upp eldur þegar menn héldu að það væri 
loksins búið að ná fyrir endann á þessu. Eldurinn gaus þá bara aftur 
upp. Ég held að kviknað hafi í um klukkan níu til tíu á föstudags-
kvöldi. Það skrítna við þetta var að ég vissi ekki af brunanum fyrr en 
um klukkan sjö um morguninn, þá var pabbi búinn að vera þarna út 
frá allan tímann. Ég var þá ekki kominn með síma og það náðist ekki 
í mig, það var sem sagt ekki hægt að láta mig vita strax. Svo frétti ég 
þetta og fór þarna í þennan slag og þá voru allir bara í því að bjarga 
öllu sem hægt var.

Það gengu ýmsar sögur um þennan bruna, t.d. að slökkviliðið hefði 
brotið rúður og hurðir og kannski hleypt lofti í gegn, getur það verið?

Það má svo sem vera, ég þekki ekki þá sögu alla, en mér fannst 
mennirnir standa sig vel. Auðvitað vantaði þá mikið upp á tæknina, 
miðað við það sem menn hafa núna og kunna á í dag.

Þetta hefur náttúrulega verið gríðarlega mikið eldhaf?
Já, þetta var nefnilega svo ofboðslegur eldur.
Ætli slökkviliðið hafi nokkurn tíma fengið stærra verkefni?
Nei, nei. 
En þið risuð upp úr þessu?
Já, og eftir það kom nýja Sútunarverksmiðjan. Gamla sútunar-

verksmiðjan var náttúrulega þarna í austurendanum og hún varð 
nánast alveg ónýt, en síðan var farið að byggja nýju Sútunarverk-

smiðjuna upp úr þessum bruna, og það er húsið þar sem er upphaf-
legi parturinn af Glerártorginu núna.

Víkjum aftur að Rússamarkaðnum. Fóruð þið ekki að missa hann nið-
ur?

Jú, það var búið að missa hann að hluta niður, og það fór náttúru-

Rakgrind fyrir uppistöðu í vefstól.� Ljósmynd úr fórum Iðnaðarsafnsins á Akureyri.

lega illa með Verksmiðjuna, því að mikið hafði verið treyst á þessi 
viðskipti við Rússa. Viðskiptin við þá höfðu reyndar oft verið erfið. 
Stundum höfðum við orðið að bíða í marga mánuði eftir samning-
um við Rússana, og þá var oft lítið að gera, en svo kom samningur 
og þá var allt sett á alveg fullt og unnið allan sólarhringinn alla daga 
vikunnar. Einn samningurinn við Rússana var svolítið sérstakur, þá 
hafði verið ákveðið að það ætti að framleiða ullarteppi fyrir heilan 
farm af olíu frá Rússlandi, en farmurinn hækkaði um helming í verði 
í hafi. Það leiddi til þess að í staðinn fyrir að framleiða sjötíu þúsund 
teppi á því ári voru að lokum framleidd á milli hundrað og fjörutíu 
og hundrað og fimmtíu þúsund. Þá var alveg ótrúlega mikið að gera, 
öll ullin gjörsamlega nýtt upp til agna og meira að segja flutt inn ull 
til þess að hafa nóg hráefni til að vinna úr.

Hvað um ullarþvottinn?
Það er nú saga út af fyrir sig. Það var þvottastöð á Akureyri og 

önnur í Hveragerði og Sambandið átti þær báðar. Svo kom að þeim 
tíma að það reyndist ódýrara að flytja ullina suður og þvo hana í 
Hveragerði og flytja hana síðan hreina norður aftur heldur en að 
þvo hana á Akureyri. Þetta var af því að fyrir sunnan höfðu menn 
hveravatnið sem kostaði nánast ekki neitt. Fyrir utan það að ódýrara 
var að gera þetta svona kom í ljós að stöðin í Hveragerði gat alveg 
séð um að þvo alla ullina og þá var bara ákveðið að loka þvottastöð-
inni á Akureyri. Þetta fór þannig að ég sá um Ullarþvottastöðina í 
Hveragerði í nokkur ár frá Akureyri. Bæði sá ég um allan frágang 
gagnvart bændum vegna ullarinnleggs og þess háttar og svo aftur 
um þvottinn í þvottastöðinni og sölu á sömu ullinni til Verk-
smiðjanna hérna og einnig til útlanda.

Síðan fór samruninn við Álafoss að nálgast, voru það ekki erfiðir tím-
ar? 

Jú, en ég kann ósköp lítið að segja frá því. Það var þannig að 
þegar ég var náttúrulega búinn að vera þarna framleiðslustjóri og 
stjórna Verksmiðjunni meira eða minna í mörg ár, þá komu svo allt í 
einu ýmsir fluggáfaðir tölvusérfræðingar og þeir áttu að bjarga öllu. 
Á endanum var ég rekinn, já, ég fékk bara uppsögn því að ég var 
talinn óþarfur. Tölvusérfræðingarnir ráku þetta svo og settu það allt 

á hausinn á einu ári. Þeir höfðu ekkert hagnýtt vit á þessu, því að það 
gengur nú ekki að reka allt í gegnum tölvur þó að þær séu góðar.

Voru þeir þá að hanna eitthvað nýtt?
Þeir voru svo sem ekki að hanna mikið, það voru nú einhverjir 

aðrir sem áttu að sjá um þá hlið. En á þeim tíma var ég löngu hættur 
í þessu. En það var fyrst og fremst reksturinn á Verksmiðjunni sem 

Myndvefnaður – Skúli Sigurgeirsson.� Ljósmynd úr fórum Iðnaðarsafnsins á Akureyri.

átti að vera eftir einhverjum formúlum, en það vantaði reynsluna í 
þetta allt saman og dæmið gekk bara ekki upp.

Hvenær hættir þú endanlega í þessu?
Ég hætti endanlega í Verksmiðjunum 1990, og þá var ég reyndar 

atvinnulaus í eina sex mánuði en fór að vinna í kjúklingaslátrun og 
því um líku.

En varst þú svo ekki ráðinn til að liðsinna bændum varðandi ullarmat 
og ullarmeðferð?

Jú, nokkuð fljótt eftir að ég hætti á Verksmiðjunum fór ég að 
vinna fyrir Landbúnaðarráðuneytið og þá var ég í sambandi við 
bændur um meðferð á ull og veitti þeim leiðbeiningar um hvað við 
gætum gert til að gera ullina betri. Þetta var býsna skemmtilegt, ég 
var nú reyndar ekki kallaður yfirullarmatsmaður, en ég var samt yfir 
öllum öðrum ullarmatsmönnum á landinu, sem voru um fjörutíu 
talsins. Ég heimsótti þá þrisvar á ári þar sem þeir voru að vinna við 
matið á ullinni og leiðbeindi þeim. Þá vorum við gjarnan heima á 
sveitabæjunum í fjárhúsunum við þessa iðju okkar.

En var það ekki tilfellið að sumir bændur hugsuðu lítið um gæði ullar-
innar?

Jú, sumir bændur hugsuðu bókstaflega ekkert um gæðamálin og 
þeir voru alveg hissa þegar maður kom og sagði að þetta væri bara 
öskuhaugamatur sem þeir væru með í höndunum. Þá móðguðust 
þeir ægilega og létu stundum illum látum. Hins vegar voru svo aðrir 
bændur sem voru nákvæmlega með á nótunum og vissu hvað þeir 
áttu að gera. Þeir gátu fengið heilmikið fyrir ullina þegar þeir gerðu 
sér mat úr leiðbeiningunum, og þeir sáu að þetta var bara partur af 
þeirra lífsviðurværi og það væri auðvitað um að gera að fá verðmæti 
fyrir alla hluti. Ég bað bændur t.d. að klippa ullina alltaf nærri skinni 
kindar án þess þó að særa hana, þannig að ekki þyrfti aftur að klippa 
nær, því að hár úr slíkri klippingu yrðu of stutt fyrir vinnslu.

En ég var sem sagt hjá Landbúnaðarráðuneytinu í þessu eftirlit 
með ullarmati í þrettán ár, þangað til að einhverjir fundu út að ég 
væri orðinn óþarfur. Ég tel samt að ég hafi örugglega unnið þarna 
gott starf. Eftir að ég hætti lenti þetta allt á verri veg því að eftirlitið 
varð miklu lélegra, enda fengu þá matsmennirnir ekki það aðhald 
sem þeir höfðu haft. Líka var farið að láta bændurna sjálfa meta ull-

ina upp að vissu marki sem búið var að sannreyna fyrir mörgum 
árum að gekk ekki upp. Ég hafði verið í fullu starfi að passa upp á 
eina fjörutíu matsmenn og við höfðum á okkar snærum eina fimm 
þúsund bændur sem nú áttu að fara að sjá um þetta að hluta til, og 
það gengur ekki upp. Það kemur reyndar núna í Bændablaðinu alltaf 
öðru hvoru að svo kölluð ullarmatsnefnd sé ennþá í gangi, og það 
koma alltaf leiðbeiningar frá nefndinni öðru hvoru um að menn 
verði nú að passa sig og setja ekki klepraða eða allavega gallaða ull í 
svo kallaðan lambsullarflokk eða I. flokk, sem eru bestu flokkarnir. 
Menn fóru að kalla þetta lambsullarflokk eftir að ég hætti, ég veit nú 
ekki af hverju, líklega er það vegna einhverrar tilfinningasemi í 
bændum að þetta nafn er núna notað.

En hver er þá staða íslensku ullarinnar í dag, er hún eitthvað nýtt?
Staða ullarinnar er bara óskaplega léleg. Hún er samt ennþá nýtt. 

Ístex sem varð til upp úr Verksmiðjunum hérna og Álafossi er ennþá 
í gangi og það fyrirtæki rekur verksmiðju í Mosfellsbænum þar sem 
alltaf er framleitt svo og svo mikið af lopa og bandi. Þetta er samt 

Noble comb – partur af kambgarnsvinnslu.
� Ljósmynd úr fórum Iðnaðarsafnsins á Akureyri.

náttúrulega ekki svipur hjá sjón miðað við það sem var hér áður fyrr, 
en framleiðslan lifir þó að minnsta kosti ennþá.

Voru ekki settar upp prjónastofur úti um allt land á sínum tíma?
Jú, þær risu nú bara upp eins og gorkúlur. Það var til dæmis stór 

prjónastofa á Blönduósi og önnur á Skagaströnd og fyrir sunnan á 
Hvolsvelli var líka stór stofa. Þá var stór stofa í Reykjavík, náttúru-
lega fyrir utan Hekluna sem var stærsta prjónastofan af öllum og sú 
elsta.

Sérðu ekki eftir þessu öllu saman?
Jú, ég geri það. En reyndar, þegar mér var sagt upp hérna í Verk-

smiðjunum 1990 þá kúplaði ég mig strax út úr þessu og fór ekkert í 
fýlu. Hins vegar fór ég miklu meira í fýlu 2003 þegar ég var á ullar-
matsferðalagi austur á Egilsstöðum og bjó þar hjá konu sem ég hafði 
alltaf búið hjá þegar ég var á ferðalögum, og hún kemur með 
Bændablaðið til mín og segir: „Heyrðu, ég held bara að það sé verið 
að leggja starfið þitt niður.“ Þá var þarna grein frá landbúnaðarráð-
herra og það var verið að leggja niður þetta starf, en ekkert hafði 
verið talað við mig eða mér sagt frá því að þessi uppsögn stæði til, 
heldur frétti ég það bara í blöðunum. Upp úr þessu skrifaði ég 
margra blaðsíðna greinargerð um starfið og hvað ég hefði þurft að 
gera og hvernig þetta ætti að vera og því um líkt, en ráðherrann 
svaraði þessu bréfi mínu aldrei.

Þurftir þú þá að hætta á vinnumarkaði?
Nei, ég var ekki nema 64 ára og enn í fullu fjöri, þannig að ég fór 

í byggingavinnu hér á Akureyri og hélt mig við hana til sjötugs. Svo 
hef ég á síðari árum lært að þæfa í höndunum. Inger Jensen vinkona 
okkar hjóna kenndi mér þæfinguna, og þetta tómstundagaman hefur 
verið mér til mikillar ánægju. T.d. höfum við búið til skó, tehettur og 
alls konar listaverk, og mörg þeirra eru ofin ullarverk sem síðan eru 
þæfð.

Þetta viðtal var upphaflega tekið 20. apríl 2008 og kemur úr fórum 
Iðnaðarsafnsins. Það hefur nú verið yfirfarið, lagfært og aukið nokkuð 
vegna birtingar hér í Súlum, m.a. af Kristni Arnþórssyni sjálfum. Honum 
er hér með sérstaklega þökkuð góð samvinna.

Ritstjóri

BJÖRN INGÓLFSSON

Arnþórs þáttur og Kjarvals

Björn Ingólfsson er fræddur 7. maí 1944  
í Dal í Höfðahverfi. Lauk landsprófi frá 

Laugaskóla 1961 og kennaraprófi frá 
Kennaraskóla Íslands 1968.  

Gerðist sama haust skólastjóri  
Grenivíkurskóla og gegndi því starfi í 36 ár. 

Björn hefur frá 2004 mest fengist við ritstörf, 
skrifað nokkrar bækur og birt margar greinar, 

aðallega af sagnfræðilegum toga.  
Ritstjóri Árbókar Þingeyinga frá 2010. 

I
Þegar tvær manneskjur hittast af tilviljun veit enginn fyrirfram til 
hvers það leiðir. Þær heilsast og kveðjast og ekkert meir, verða mál-
kunnugar og kinka kolli eða jafnvel taka tal saman þegar þær hittast 
síðar meir eða bindast með tímanum einhverjum böndum sem 

ómögulegt er að slíta eftir það. 
Hér segir frá vináttuböndum tveggja 

manna. Þeir komu hvor úr sinni áttinni, 
annar fæddist átján árum á undan hin-
um en þeir dóu sama árið með tíu vikna 
millibili.

Allir þekktu Jóhannes Kjarval, list-
málara og lífskúnstner, margir þekktu 
Arnþór Þorsteinsson, forstjóra sam-
bandsverksmiðjanna á Akureyri um 
langt skeið. Færri vissu að þeir voru 
aldavinir.

Arnþór Þorsteinsson.

Annar var alinn upp á Seyðisfirði, hinn í Geitavík í Borgarfirði 
eystra. Á einhverjum stað og einhverjum tíma bar fundum þeirra 
fyrst saman. Enginn veit lengur hvar eða hvernig. 

Ekki er ósennilegt að kynni hafi fyrst tekist með þeim 1922. Kjar-
val var þá nýkominn heim frá Kaupmannahöfn eftir tíu ára dvöl í 
Danmörku og Ítalíu. Hann dvaldi fyrst á Borgarfirði eystra en hélt 
síðan til Seyðisfjarðar. Ef marka má fréttir austanblaðanna af helstu 
farþegum sem komu og fóru með strandferðaskipunum var hann þar 
með fjölskyldu sína meira og minna allt sumarið.1

Á Seyðisfirði hafði verslunin Natan & Olsen útibú og þar var 
innanbúðar 19 ára verslunarþjónn, Arnþór Þorsteinsson. Án efa hefur 
hann verið allur á hjólum kringum listamanninn þegar hann átti leið í 
búðina. Ekki þarf mikið hugmyndaflug til að ímynda sér að samtal 
þeirra yfir búðarborðið hafi verið byrjunin á ævilöngum vinskap.

II
Jóhannes Kjarval var ekki allra en hann var vinur vina sinna. Arnþór 
og Kjarval bjuggu hvor á sínu landshorni. Samgöngur voru erfiðar, 
ekki einu sinni almennilegt símasamband. Allt fram til 1965 var ekki 
hægt að tala milli landshluta nema panta gegnum símstöð. 

Arnþór og Kjarval héldu sambandinu lifandi með bréfaskrifum. 
Arnþór hélt til haga bréfunum sem hann fékk og einnig afritum af 
sínum eigin bréfum. Þannig hafa varðveist á annað hundrað bréf. 
Líklegt má þó telja að eitthvað hafi glatast.

Bréf Arnþórs eru undirbúin, vandlega vélrituð og skrifuð af 
ákveðnu tilefni, stundum bara af því að langt er síðan hann hefur 
heyrt síðast frá vini sínum. Mörg bréfanna geyma skáldskap í léttum 
dúr, mest lofgjörð um meistarann.

Bréf Kjarvals verða til í skyndilegri hugdettu, skrifuð á þann 
pappír sem hendi er næst; umbúðapappír, umslag, sýningarskrá eða 
bara pappaspjald, stundum illlæsileg, oft full af skrýtnum hugmynd-
um. Þar má finna spaklegar vangaveltur um náttúruna og listina og 
oftast kemur hann að einhverju lofi um Arnþór og þakklæti fyrir ljóð 

1 Austanfari 24. júní og 12. ágúst 1922, Brandur 30. maí 1922.

hans og ýmiss konar greiða. Sum bréfin eru margar blaðsíður, önnur 
lítið meira en ein málsgrein: 

Reykjavík, 8. 10, 1965
Kæri vinur þökk fyrir gott bref o ho.

Jóh. S Kjarval.

Í bréfasafninu er fyrsta bréf Arnþórs frá 1948, fyrsta bréf Kjarvals 
dagsett 1949. Beggja bréf eru full af gáska og væntumþykju og þeir 
skjalla hvor annan óspart. Arnþór stappar stálinu í vin sinn með öfl-
ugu lofi um list hans og hæfileika, Kjarval hælir Arnþóri stöðugt fyr-
ir kveðskap hans. Þar má ekki á milli sjá hvor skemmtir sér betur, sá 
sem skáldar eða sá sem les. 

Í bréfi Arnþórs 13. mars 1957 er þessi ljóðabálkur:

Hvar er meistarinn mæti,
mun hann enn vera á fæti?
Horfinn er dagur, niðdimm nótt,
nýtur hann svefns og blundar rótt 
í draumanna dýrðlega veldi
undir dökkbrúnum ullarfeldi?
Hefir hann lokið við listina í dag?
Lék harpan milda fagurt lag?
Var samstilling hugar og handa rétt?
Var hugmyndaflugið leiftrum sett?
Sá augað fleira en aðrir sjá?
Var unaður þetta að horfa á?
Þannig á Kjarval hugarheima
hærri og meiri en aðrir geyma.
Dvelur hann þar oft daga langa
dulur á leið er fáir ganga.
Treður hann aldrei troðnar slóðir,
teflir við sínar hugarglóðir,
sumardagar sunnurjóðir
seiða hann á listaslóðir
haustið vetur og vor
verma listamannsins spor.

Þessu fylgja vangaveltur yfir möltjóni sem listamaðurinn hafði orðið 
fyrir. Bréfritarinn reynir að hughreysta tjónþolann með því að skír
skota til miklu stærra tjóns sem Englendingar og Frakkar hafa beðið 
vegna lokunar Súezskurðarins.

Daginn eftir skrifar Arnþór annað bréf af því að náttúran er svo 
falleg:

Kæri listamaður og vinur.
Til að gera bréfaskriftirnar ekki endasleppar fannst mjer ég endilega 

þurfa að skrifa þjer örlítið meira en ég kom í verk í gær. Þó fannst mjer ég 
vera orðinn innanskrapaður af efni og kominn yfir mig heisigemlings-
háttur o.s.frv. En þegar ég rak hausinn út í náttúruna í morgun var kom-
ið hið fegursta veður. Sólin glampaði á mjallhvítar fannirnar svo langt 
sem augað eygði og himinninn var svo blár og fallegur sem frekast var á 
kosið. Hvað er eðlilegra undir slíkum kringumstæðum en innra með manni 
vakni löngun til að blanda áframhaldandi geði við sína bestu vini úr því 
náttúran er svona geðfelld og tignarleg. Hjer er fullt af yrkisefnum fyrir 
þá sem kunna að skálda í náttúruna í ljóðum og litum. 

Bréf Kjarvals líta öðruvísi út. Utanáskriftin nær yfir allt umslagið 
sem að auki er oft flúrað og skreytt og frímerkjum dreift í eyður. 

Oft getur tekið tíma að ráða í hvað hann er að skrifa.

Reykjavík, jólakökudag 5. nóv þriðjudag, reyndar nótt, 6. 1956.
Var að koma frá Guðbrandi.
Ástkæri vinur Arnþór Þorsteinsson
Akureyri.
Jeg verð að skrifa þjer. Mikill heysigemlingsmaður er þú –
Mikil heysigemlingskona er þín frú – þín ágætis, æ nú er jeg búin að 

gleyma nafninu. – Jeg meina jólakökuna. [Ólæsilegt orð] ekki koma í tæka 
tíð – sú í gær – þessi í dag – þriðjudagur er að byrja – hafði ekki tíma til 
að narta í hana – nú er nótt – En eg snerti hana ekki – bara horfi á ana – 
á stólkollinum – sylkiborði sem rauðust rós – drumm bara dambs – Sendi 
bíl strax og eg fekk boðin – um flugvöllinn – var að bleyta í afganginum af 
þeirri fýnni kringlóttu og brennivíni. Sjer er nú hvað góðærið – og láta 
sjer koma slíkt í hug – það má nú segja – flest er nú gjert að mat – sínum 

Bréf sitt 16. mars 1958 endar Kjarval á þessa leið: „Nú ætla ég að leita að mynd af 
mér frá því ég var 25 ára handa þér.“ Trúlega er það þessi.

Mynd frá Sigríði Arnþórsdóttur.

meina jeg – og eðlilegt að þú skyldir eiga hugmyndina símalagningaerfiðis-
maðurinn sjálfur.

Jeg læt þig um hugmyndina hvað margar matartegundir er hægt að 
búa til úr snúrunum.

Hjer eru allir uppgefnir á að vera vitlausir – þó getur nú þetta lagast ef 
tíðin helst svona áfram eitthvað – Mikið blessað góðæri er þetta.

Vertu kyr fyrir norðan eitthvað enn svo sunnanátt haldist.
Vertu kært kvaddur
þinn Jóhannes S K

Úr jólabréfi Arnþórs 22. desember 1952:

Þegar jeg fer svo með barnssálinni að hugsa um þig Jóhannes S. Kjarval, 
listmálara, hvernig kyntist jeg þjer, og hvers vegna hefir þessi maður öðr-
um fremur, varpað svo mörgum sólskinsstundum inn í líf, þá verður mjer 
samstundis ljóst, að ástæðan fyrir því er auðskilin. Þessi maður hann var á 
svo margan hátt alt öðru vísi en flestir eða allir aðrir menn sem jeg hafði 
kynst. Jeg komst ávalt í betra skap en jeg átti vanda til er jeg hitti hann, og 
margt sagði hann svo sjerkennilega og vel, að ómögulegt var annað en 
geyma manninn áfram í hugarfórum sínum eftir að hann hvarf manni 
sýn.

Og þannig endar Arnþór bréf sitt 26. nóvember 1954 en þá er Kjar-
val rétt búinn að vera með málverkasýningu á Akureyri:

Svo lýk ég máli mínu að þessu sinni með ástar kveðjum og óskum um að 
alt gangi þjer að geði og að þunglyndi verði hjá þjer ávalt, í minnihluta 
fyrir gleði, yfir verkum þínum. 

Jeg sakna þín og vildi að þú værir kominn hingað aftur. Ef þú vildir 
dvelja hjer um jólin þá mundi það gleðja alla fjölskylduna sem öll sendir 
þjer sínar hlýjustu kveðjur.

Í maí 1964 kemur bréf frá Kjarval skrifað báðum megin á tvö brún 
A5 umslög sem hafa verið tiltæk þá stundina. Þar eru þessar vanga-
veltur um náttúruna. 

Stundum fylgdu listaverk með bréfunum, dregin upp með penna eða blýanti. Þarna 
gefur að líta túlkun Kjarvals á „Arnþórskökum“. � Mynd frá Sigríði Arnþórsdóttur.

Hjer er nú sól og vor, sól og vor. En yfirleitt bara hafís í frjettum frá ykkur. 
Fíflar eru nú að ná sjer á strik hjer og hvar í grænunum utan við glugg-
ana og vallhumall í tilhugalífi í og með heldur fábreyttu fuglalífi. 

Enginn steindepill smjattandi enn sem komið er. Þeir munu vera glað-
legir eins og fyrri daginn hvar svo sem þeir halda sig. Maríuerlu mætti 
bjóða mjer uppá að sjá, mjer og mínum að meinalausu. En þá kom mjer í 
hug indislegt brjef þitt í breytiþróunarstíl, og af einlægni hjartadrottn-
ingarinnar. Ekki hefur þjer farið aftur í enn skáldlegu viðhorfi – Enda af 
miklu að taka í okkar mikla farfuglaumdæmi. Grátittlingar voru lítið á 
þökum vetrarmánuðina hjer – bendir það til að hafi verið snöp á beitar
húsaslóðum fyrri tíma – og orðlengi eg ekki um það að sinni – því skáld-
skapargáfan gæti vaknað, og búið til ljóðaljóðsbrjef. Í staðinn fyrir hvers
dagslegt samtal – í mæltu máli sem einkennir ólíka aðylja. Og breytilegan 
hversdagleika – í sjálfusjeringunni.

Í bréfi 9. september 1957 veltir hann fyrir sér hugmyndinni að þeir 
sem vilji styrkja listina leggi óákveðna upphæð inn á reikning og fái 
svo greitt í listaverkum þegar sýning er haldin. Það sé betra en halda 
sýningu með opinberum prísum. Þannig sér hann fyrir sér uppgjör 
eftir sýningu:

Eg dreg nú myndirnar í dilka og geri upp við viðskiptavinina – og hálf 
hlakka til að kanski þrátt fyrir stökustu ráðvendni – að skulda samt ein-
hverjum að lokum – því það mundi sennilega teyja mig útí tækifærin til 
þess að láta blessaða málaralistina njóta þess – og mundi þá ekki geta skeð 
að maður findi enn eitt indislegt mótív í íslenska landslaginu okkar – með 
sitt fagra skáldamál – sinn góðvilja sína snerpu í andardrættinum milli 
reisndjarfra hnjúka – í kyrrð og haustdökkum óskyljanlegs hlustunarkerfis 
– eftir einhverju sem lætur mann muna eftir aungvu jafnvel þó bæði ótti 
og tilfinning hefði verið til staðar á samri stundu.

Yðar einlægur vinur
Jóhannes S. Kjarval
Efreyjan

Efreyjan er nafn sem Kjarval notar stundum í undirskrift og er dreg-

ið af fæðingarstað hans, Efri-Ey í Meðallandi. Stundum notar hann 
ítölsku útgáfuna á skírnarnafni sínu og skrifar sig Giovanni Efreyjan. 

Þessi smásaga er í bréfi sem Kjarval skrifar á þrettándanum 1957: 

Eg var að fyrirverða mig í fæturnar er hjer kom fólk er vildi hafa mig út 
með sjer, En eg þóttist ekki nógu fínn til fótanna og var því ekki sam-
kvæmishæfur að mjer fannst. Þá segir þetta fólk mjer að eg eigi tvenna skó 
frá í fyrra frá Akureyri – en þessu var eg búinn að gleyma, fer að leita og 
þetta var rjett. En viti menn, skórnir eru of litlir og við það sat. Eg slapp, 
fólkið fór og eg var harðánægður en hugsaði mjer nú samt að senda partíið 
norður og biðja um stærra númer. En viti menn – mundi eg ekki finna 
þunna sokka! og þá kemst eg í skóna. Nú jeg er hjer einn og ekki fyrr kom-
inn í þessa undursamlegu fallegu skó en eg finn það út að skónum langi 
með mig í leikhúsið. – Jeg út, veifa í bíl og næ í tvo þættina seinustu af 
mektinni – Kóngsins magt.2 Þetta var áhrifamikið og sjálfstætt knallkvöld. 
Síðan hefi eg verið fínasti maður til fótanna.

2 Hér er vísað í sýningu Þjóðleikhússins á Fyrir kóngsins mekt eftir Sigurð Einarsson.

Eitt af umslögunum sem bárust Arnþóri.� Mynd frá Sigríði Arnþórsdóttur.

Í nóvember 1961 skrifar Kjarval aftan á fjórar sýningarskrár frá sýn-
ingu sinni sem hann hafði í Listamannaskálanum í febrúar sama ár. 
Þar eru á fjórum blöðum vangaveltur um skáld og fleira. Þar bregð-
ur hann upp skemmtilegri mynd:

Sannleikurinn er að mjer þykir orðið fallegt það [sem] minnir mig á 
norðurljós og hross í haga þar sem dálítið svell og þúfur standa uppúr svo 
skepnurnar hafi eitthvert bíó eins og annað fólk. 

Eins og áður segir skrifaði Kjarval bréf sín á þann pappír sem hendi 
var næst. Í eitt skiptið var það reikningur frá Borgarþvottahúsinu 
sem hefur þvegið fyrir hann þrjú lök og fjórar hvítar skyrtur. Efri 
helmingur bréfsins er illlæsilegur en að lokum er þetta:

En kaffibaunirnar eru frá Osló – keyftar þar. Gefðu mæðgunum eina. Ég 
á sjálfur undir tönn.

blessaður – anni
Til og í önnum Jóh S K

Bréfsefnið verður Arnþóri umhugsunarefni 10. júlí 1960:

Þakka þér fyrir þvottahúsreikninginn og kaffibaunirnar en þvottahús-
reikningurinn lauk upp augum mínum fyrir þeirri staðreynd að ég hefi 
greitt fátækri konu sem ávalt hefir þvegið allan þvott fyrir oss, of lágu 
verði. Þannig leiðir allt sem þú gerir til góðs, enda þekki ég fyrst og fremst 
þann góða mann er þú geymir í sjálfum þér. 

Sumarkveðja Kjarvals í maí 1964 er í bundnu máli:

Útsprunginn fífill unir sjer í varpa,
algrænir teigar, laufskrýdd björk og hlynur.
Glaðkvik og heiðbjört gestum fagnar Harpa.
Gleðilegt sumar, elskulegi vinur.

Svarið frá Arnþóri 18. maí er svohljóðandi:

Þakka síðasta bréf þitt, sem mér þótti svo vænt um að fá. Eigi hvað síst 
þakka ég þitt ágæta kvæði eða vísu sem kom eins og lostæt rúsína í pylsu-
endanum ef svo mætti segja um svo fallega og góða vísu. Þetta er tvímæla-
laust ein besta vísa sem þú hefir gert að mínu viti og hafa þó margar perl-
ur já geislandi glitrandi perlur, dropið úr þínum visku og skáldabrunni. 

Sýnishorn af bréfi frá Kjarval.� Mynd frá Sigríði Arnþórsdóttur.

Þessi litla vísa var svo mikil lofgjörð til vorsins að manni fanst maður sjá 
og heyra grösin og jurtirnar blómstra og vaxa, sjálfum sjer og oss mönnun-
um til nýs hamingjuauka. Svona yrkja aðeins þeir sem þekkja náttúruna 
og elska hana. Hver mundi unna meir íslenskri náttúru en einmitt þú, 
sem alla þína merkilegu æfi hefir verið að flytja hana inn á heimili lands-
manna og kenna þjóðinni að virða og meta sitt eigið land. Hafðu þúsund-
falda þökk fyrir þitt brautryðjenda starf á því sviði.

Þegar tveir menn þekkja hvor annan nákvæmlega eru langar 
útskýringar óþarfar. Þann 17. júlí 1959 kl. 14:31 kemur mjög fáort 
símskeyti frá Egilsstöðum til Arnþórs Þorsteinssonar. Hann kann að 
lesa í svona skilaboð og skilur um leið hvað gera þarf, bregður skjótt 
við og bjargar málunum samstundis. Sest síðan við ritvélina og sem-
ur svohljóðandi skýrslu handa vini sínum:

Akureyri 17/7 – 1959 

Herra listmálari Jóhannes S. Kjarval
c/o. Pósthúsið
Egilsstaðir.

Góði vinur.
Hefi móttekið símskeyti þitt svohljóðandi:
„Systir mín á afmæli í dag“

Jóhannes S. Kjarval.

Skeytið hefi ég leyft mér að skilja þannig að við ættum að gleðja hana á 
einn eður annan hátt, og þá datt mér í hug að hún ætti að fá luxux ullar-
kjólaefni, sem ég sendi Bjargmundi ásamt eftirfarandi bréfi:

„Góði vinur,
Vilt þú gera mér þann greiða að koma þessum pakka til systur 

þinnar vestur í bæ. Þetta er afmælisgjöf til hennar frá okkur Kjarval.

Nú er bæði síld og sól
syngja fuglar á öllum greinum.
Nú er hlýtt við Norðurpól
nú liggur vel á hverjum einum.

Kær kveðja til konu þinnar.
Þinn einl.
A.Þ.

Til viðbótar þessu skal þess getið að nýtt klosett er komið í húsið, ásamt 
vaski til að þvo sér um hendur, og köldu og heitu sturtubaði, nýir veggir og 
loft og alt málað í hinum fegurstu litum. Ég kann best við mig á klosettinu 
síðan þetta kom. Terrassogólf er í svo miklu sambandi við rassinn að mér 
fanst ekkert annað gólf koma til greina á þessum stað.

Mundir þú gera mér þann heiður og ánægju að reka við hjá mér ef þú 
verður á ferðinni fljótlega. 

Kær kveðja góði vinur, og líði þér ávalt unaðslega.
Þinn einl.

Ein myndanna þriggja sem Kjarval gerði af Siggu.� Mynd frá Sigríði Arnþórsdóttur.

Nokkru seinna fær Arnþór langt bréf að austan. Þar segir m.a.:

[…] Jeg fór ofan í Borgarfjörð, keyfti pottgarm – betlaði mjer lifur og 
hausa – fór uppá Hjerað bjó mjer til hlóðir eldaði úti og þú getur nærri að 
þetta var vellukkað.

[…] Innilega þakka eg þjer fyrir systir mína og bróður, þú gast betur í 
eyðurnar en eg! nennti ekki annað en vera fáorður – því eg hefi verið mjög 
þreyttur og lasinn lengi – en ekki mátt hætta vinnu vegna listarinnar og 
hefi aðeins náð sæmilegri líðan á þann hátt – gert mig innkulsa minnst 
tvisvar á sólarhring til þess að finna til lífsins. – Þetta kalla jeg að blakta.

Ljóðabréf Arnþórs til Kjarvals eru mörg. Þau bera það með sér að 
honum hefur verið létt um að setja mál sitt í hendingar. Hér er eitt 
sýnishorn frá 1. nóvember 1964:

Ég sakna þess lengi að heyra ei hót
frá hjartkærum vini og listamanni,
ég reyni með þessu að ráða á því bót
að rumska við þér í alvöru og ganni,
hvað dvelur þinn penna, er blekvant í bænum,
er buissness í listinni í krónum vænum?

Nú vantar mig málverk úr meistarahöndum
því maðurinn kemur til landsins í haust,
á Þingvalla hrífandi, heillandi löndum
hafði mannskepnan langmest traust
nú víkur þú fordild og venjum til hliðar
og veitir mér málverk án frekari biðar.

Ég óska að þú svarir og sendir mér ljóð
með sérkennum þínum og bragarstíl
veðráttan hér hefir verið mjög góð
velflestir keyra sinn eigin bíl
almenn vellíðan er hér í bænum
að undanskyldu þó varpleysi í hænum.

Síðasta bréfið frá Kjarval er ódagsett. Það er skrifað skjálfandi hendi 
á bréfsefni Hótel Borgar þar sem hann dvaldi síðustu árin: 

Herra Arnþór Þorsteinsson
Jæja Elsku Anni minn.
Jeg frétti af þjer í bænum kanski hefur þú komið inneftir til mín, og eg 

ekki þar. Jeg hefi ekki lesið blöðin um vikutíma til þess að útiloka leiðinlegar 
frjettir og fá ofnæmi af. En margt hefur nú manni verið sagt á þessum tíma 
frá frjettnæmum vinum, orðlengi eg ekki þetta skrif En bið þig fyrir kveðju 
mína til minna mörgu ástúðlegu vina í okkar beggja umdæmi. 

Þinn JóhSKjarval

Síðasta bréf Arnþórs er ljóðabréf skrifað á þrettándanum 1972 þegar 
hann á sjálfur aðeins þrjár vikur ólifaðar. Þar er þetta erindi:

Mörgum hefi ég manni kynnst,
margvíslega voru þeir gerðir,
þó árum fjölgi æ mér finnst
allir vera nokkurs verðir.
Einn þú þó af öllum berð
einn á þinni listaferð.

Óvíst er að Kjarval hafi getað lesið þetta bréf. Þegar þarna var komið 
var hann kominn á sjúkrahús, þrotinn kröftum og lést um vorið. 

III
Þegar Arnþór átti leið til Reykjavíkur kom hann jafnan við hjá vini 
sínum og skorti þá ekkert á höfðinglegar móttökur.

Í Lesbók Morgunblaðsins, jólablaði 1983, segir Vilhjálmur Bjarna-
son, forstjóri Kassagerðarinnar, kunningi Kjarvals og frændi, frá því 
þegar hann fór heim til Kjarvals til að fala af honum málverk. Lítið 
var hægt að ræða þau viðskipti þar sem meistarinn hafði allan hug-
ann við að taka vel á móti Arnþóri frá Akureyri sem hann sagði vera 
sóma Norðlendinga og stórmenni. Frásögn Vilhjálms af þessu 
matarboði er kostuleg.

„Hann kemur nú hér á eftir, og ég má til með að kynna ykkur, því þetta er 
göfugmenni. Ég er að láta sjóða kinnar, því að hann Arnþór ætlar að borða 
hjá mér eftir að hann hefur lokið störfum dagsins. Nú bíður þú, vinur, þar 
til að hann kemur, og við setjumst allir saman og borðum kinnar. Saltaðar 
kinnar eru alveg herramanns matur,“ bætti hann við.

Arnþór kom og var kynntur með tilheyrandi upplýsingum og 
komplimenti. En þegar kom að því að sækja soðninguna upp á efri 
hæðina var hún ekki saltaðar kinnar heldur saltfiskur á stóru steikar-
fati. Kjarval dró hryggjarlið af hval fram á mitt gólf og lagði fatið þar 
á. Þeir þrír settust síðan að þessu hringborði og snæddu með smjöri 
beint af fatinu og höfðu til þess einn vasahníf og guðsgafflana. Eftir 
matinn tóku þeir handlaugar með því að meistarinn hellti volgu 
vatni yfir hendur þeirra og sinnti ekkert um þótt sullaðist á gólfið 
sem hann gekk sjálfur um á lopaleistunum. Á eftir var sætt kaffi með 
þykkum sneiðum af osti.3

Þegar Kjarval kom til Akureyrar heimsótti hann venjulega vini 
sína í Bjarmastíg 11. Til að koma þeim ekki á óvart átti hann til að 
koma við einhvers staðar á leiðinni og senda símskeyti:

Reynihlíð 14. 6. 1957 kl. 16.
Er að hugsa um sykraðar pönnukökur.

Jóhannes S. K.

Og annað var sent frá Varmahlíð 24. ágúst 1958 kl. 10:

Elsku Anni minn. Ætlarðu að gefa morgunkaffi?
Jóhannes S. Kjarval.

Oft fékk hann að gista. Þá svaf hann gjarnan niðri í kjallara í eld-
gömlu rúmi sem hann sagði að væri það besta sem til væri.

Stundum gisti hann þó á Hótel KEA.
Morgun einn var dyrabjöllu hringt á Bjarmastíg 11. Sigríður Arn-

þórsdóttir, sem þá var á barnsaldri, fór til dyra. Úti í snjónum stóð 
stór maður á rauðum silkislopp og hvítum lopasokkum en skólaus. 

3 Lesbók Morgunblaðsins 24. desember 1983.

„Mamma, mamma,“ hrópaði barnið, „það er kominn jólasveinn!“ 
Þarna var kominn Jóhannes Kjarval og hafði tekið sér morgun

göngu svona klæddur frá gististað sínum á Hótel KEA. Þetta mun 
vera hátt í kílómeters leið.

Hann kom ekki oft en þegar hann kom var hann rólegur og afslapp-
aður og laus við þau ólíkindalæti sem hann var þekktastur fyrir. Hann 
tók Sigríði Arnþórsdóttur mjög upp á sína arma og hún fékk ríkulega 
að njóta þess hve barngóður hann var. Í einni heimsókn sinni settist 
hann við skrifborð Arnþórs og málaði af henni þriggja mynda seríu. 

Einn veturinn kom Helgi, bróðir Arnþórs, að sunnan með mynd 
til Sigríðar frá Kjarval. Hún var máluð á brúnan umbúðapappír og 
fylgdu með strengileg skilyrði um að ekki mætti sýna hana nokkrum 
lifandi manni nema Siggu. Myndin átti að færa henni öfluga strauma 
og lækna krankleika sem hún hafði verið að glíma við. Ekki reyndi á 
lækningamáttinn því Arnþór gat ekki stillt sig um að gægjast í 
strangann. Það varð hann að játa í næsta bréfi 1. apríl 1961:

Myndin með lækningamættinum sem Kjarval sendi Siggu.
� Mynd frá Sigríði Arnþórsdóttur.

Í sambandi við lækningamátt þinn og brot mitt við þig, er ég rauf helgi 
innpökkunarinnar og kjaftaði og sýndi óviðkomandi listaverk þitt, til 
Siggu dóttur minnar, þá er mér sérstök ánægja að tilkynna þér að sama 
daginn og innpökkunin fór fram, tók mín að hressast og hlaupa um allar 
tryssur, hún virðist vera að ná öruggum og góðum bata. 

Ekki var Sigríður þó alltaf ánægð með uppátæki vinar síns. Hún var 
níu ára þegar Kjarval hélt málverkasýningu í Valbjarkarhúsinu svo-
kallaða á Akureyri. Hann vildi endilega hafa hana með sér við opn-
unina. Ekkert undanfæri. Þarna leiddust þau um alla sýninguna líkt 
og þegar knattspyrnukappar leiða börn sér við hlið inn á völlinn í 
upphafi leiks. Þetta par var þó svolítið öðruvísi í útliti; lítil stelpa í 
sparikjól og stór maður í slopp, útötuðum í málningu með hatt á 
höfðinu.

Einhverju sinni er Kjarval fór akandi frá Akureyri til Reykjavíkur 
að hausti varð hann svo heillaður af landslaginu að hann ákvað að 
kaupa efni í haustlitunum í kjól handa þessari bestu vinkonu sinni á 
Akureyri. Hann stóð við það og sendi norður fimm liti af nylontjulli, 
einn metra af hverju. Úr þessu varð hinn fegursti kjóll sem Margrét 
Steingrímsdóttir saumakona hannaði og saumaði. Og Arnþór sendi 
listamanninum þakkarbréf:

18. 12. 1954
Sigga biður óskup vel að heilsa Kjarval vini sínum og segist hlakka til 

að sjá hann hjer fyrir norðan næsta sumar. Kjarvalskjóllinn er fínasti 
kjóllinn sem hún á og hann er að eins notaður á hátíðum og tyllidögum og 
alltaf jafn fallegur. Sem sannar að þú ert smekkmaður í litavali o.fl. 

Að lokum bið ég stjörnur himinsins að lýsa þjer hvar sem leið þín liggur 
og auðvelda götu þína. 

Þinn einl. vinur.

Löngu seinna var Sigríður stödd hjá bróður sínum í Reykjavík þegar 
móðir hennar hringdi og bað hana að fara sem fljótast heim til Kjar-
vals og færa honum banana og appelsínur. 

Það var auðvitað bæði sjálfsagt og eðlilegt. 
Listamaðurinn tók gestinum fagnandi og gladdist yfir ávöxtunum. 

Um leið baðst hann afsökunar á því hvað væri ruslaralegt hjá sér, 
þetta væri nú ekki alltaf svona en hann hefði haft svo mikið að gera 
undanfarið að enginn tími hefði gefist í snurfus. 

Sigríður í haustlitakjólnum sínum.� Mynd frá Sigríði Arnþórsdóttur.

Herbergið var stórt og mjög undarlegt yfir að líta. Þar ægði öllu 
saman. Listaverk, málningartrönur og málningartúbur út um allt í 
fullkominni óreiðu. Í einu horninu var einhvers konar beddi sem 
greinilega hafði verið sofið á. Eftir miðju herberginu var autt bil eins 
og göngugata og fyrir enda hennar sófaborð sem greinilega gegndi 
hlutverki matarborðs. Þar gaf að líta fjölbreytt sýnishorn ýmiss kon-
ar matarleifa; kjötbiti á diski, harðfiskur, skyr, brauð og smjör svo 
eitthvað sé nefnt. 

Innan um allt á víð og dreif voru ljósmyndir í römmum, fjöl-
skyldumyndir, bæði af börnum og fullorðnum. Þar á meðal sá 
gesturinn mynd af sjálfri sér í tjullkjól í haustlitunum.

Þetta var ekki venjuleg stofa venjulegs manns. Hér bjó sá sem lifði 
og hrærðist í list sinni einni. Hún var allt. Hversdagslegar þarfir 
venjulegs fólks voru algjört aukaatriði, viðunandi umhverfi, matur 
og snurfus, hreyfing og hvíld sátu á hakanum. Samt alltaf tími til að 
sinna góðum vinum og velkomnum gestum.

Jóhannes Kjarval var einkennilegur maður. Hann var í rauninni svo 
hlédrægur og feiminn að hann átti erfitt með að tala við fólk, sér-
staklega þá sem sóttu að honum og voru ágengir. Hann var oftast 
eðlilegur á tveggja manna tali en um leið og fleiri bættust í hópinn 
byggði hann múr í kringum sig með sérkennilegri framkomu. Einn 
úti í náttúrunni naut hann sín best. Þar fann hann ekki aðeins upp-
sprettu nýrra listaverka. Þörfin fyrir einveru var honum lífsnauðsyn 
og sáluhjálp. 

„Jóhannes Kjarval var mest einmana manneskja sem ég hef 
þekkt,“ sagði Guðrún Helgadóttir, tengdadóttir hans.4

Sitjandi inni í stofu hjá vini sínum í Reykjavík sem hafði boðið 
honum í mat sagði hann allt í einu í miðju spjalli: „Nei – þetta er 
ekki hægt. Þetta er hamingjusamt heimili og ég hef aldrei kynnst 
hamingjunni.“ Síðan stóð hann upp og gekk út, ófáanlegur til að 
setjast að borðum.5

Hvað rak Jóhannes Kjarval til að ganga frá Hótel KEA út í 
Bjarmastíg á vetrarmorgni á sokkunum og í innisloppi? Kannski 

4 Silja Aðalsteinsdóttir (2005), bls. 580-581.
5 Silja Aðalsteinsdóttir (2005), bls. 588.

hefur nærvera annarra hótelgesta haft svo þrúgandi áhrif á hann að 
hann hélst ekki við. Kannski leyndist eftir allt saman ofurlítill 
snertur af hamingju í því að fá að liggja í gömlu rúmi í kjallaraher-
bergi hjá fólki sem ætlaðist ekki til neins af honum, gladdist bara yfir 
nærveru hans.

Heimildir
Silja Aðalsteinsdóttir „Goðsögnin og maðurinn“. Kjarval. Ritstjórn: Einar 

Matthíasson, Eiríkur Þorláksson, Erna Sörensen og Kristín G. Guðna-
dóttir (Reykjavík: Nesútgáfan 2005).

Austanfari 24. júní og 12. ágúst 1922.
Brandur 30. maí 1922.
Lesbók Morgunblaðsins 24. desember 1983.
Bréf Arnþórs Þorsteinssonar og Jóhannesar S. Kjarval í vörslu Kristins Arn-

þórssonar og Sigríðar Arnþórsdóttur.
Munnlegar og skriflegar heimildir frá Sigríði Arnþórsdóttur.

Jóhannes Kjarval á efri árum við fræga mynd sína, Fjallamjólk.

TRYGGVI GÍSLASON

Stefán Þórarinsson
fyrsti amtmaðurinn á Möðruvöllum í Hörgárdal

Tryggvi Gíslason er fæddur á Bjargi í 
Norðfirði 11. júlí 1938. Foreldrar hans voru 

Fanny Ingvarsdóttir og Gísli Kristjánsson 
útgerðarmaður á Norðfirði og Akureyri. 

Tryggvi varð stúdent frá Menntaskólanum á 
Akureyri 1958 og lauk meistaraprófi í íslensk-

um fræðum frá Háskóla Íslands 1968. Hann 
var blaðamaður við Tímann eitt ár og frétta-

maður við Ríkisútvarpið með háskólanámi. 
Tryggvi var lektor í íslensku við Björgvinjar

háskóla 1968-72 og skólameistari við Menntaskólann á Akureyri 1972-
2003. Árin 1986-90 gegndi hann starfi deildarstjóra í Menningar- og 
menntamáladeild Norrænu ráðherranefndarinnar í Kaupmannahöfn. 

Tryggvi hefur ritað og gefið út nokkrar bækur og skrifað fjölda blaðagreina 
um menningarmál, stjórnmál og íslenska tungu. 

Inngangur
Þegar fjalla skal í stuttri grein um einn áhrifamesta embættismann á 
Íslandi fyrir tveimur öldum, er höfundi vandi á höndum.1 Í fyrsta 

¹ �Grein þessi er byggð á fyrirlestri sem haldinn var á málþingi um Stefán amtmann 
Þórarinsson í Landsbókasafni-Háskólabókasafni 8. nóvember 2003. Var fyrirlestur-
inn nefndur „Stefán Þórarinsson, týndi amtmaðurinn á Möðruvöllum”. Hins vegar 
má segja að flestir amtmenn á Möðruvöllum séu týndir og gleymdir en hinir voru: 
Grímur Jónsson [1785-1849], sem gegndi starfi amtmanns tvívegis, 1824-1833 og 
1842-1849, Bjarni Thorarensen [1786-1841], sem gegndi störfum amtmanns 1833-
1841, Pétur Havsteen [1812-1875], amtmaður 1850-1870, faðir Hannesar Hafsteins 
[1861-1922], fyrsta ráðherra Íslands, og Kristján Kristjánsson [1806-1882], sem sat á 
Möðruvöllum 1871-1874, en fluttist þá til Akureyrar þar sem amtmenn Norður- og 
austuramtsins sátu til 1904, er amtsskipanin var niður lögð og störfum amtmanna 
skipt milli stjórnarráðs, sýslumanna og bæjarfógeta.

lagi er vandi að velja og hafna, en af mörgu er að taka. Í öðru lagi 
voru aðstæður og viðhorf ólík því sem nú er, en leitast verður við að 
horfa á atburði í ljósi þess tíma – ekki í ljósi samtímans. Í þriðja lagi 
var Ísland dönsk hjálenda, fátækt land á mörkum hins byggilega 
heims og þótt áhrifa upplýsingarinnar væri farið að gæta í Evrópu, 
höfðu hugmyndir um „frelsi, jafnrétti og bræðralag“ lítil áhrif haft á 
Íslandi. Stéttaskipting var mikil, stjórnkerfi þunglamalegt og réttar-
fari ábótavant. Viðhorfa lénsveldisins og áhrifa aðals gætti enn í 
Danmörku þótt einveldi konungs hefði ríkt í landinu frá 1661. Verk-
menning á Íslandi hafði haldist lítið breytt um aldir og menntun á 
evrópska vísu engin og stólskólarnir tveir, Hólaskóli og Skálholts-
skóli, veikir og vanmáttugir í samanburði við skóla úti í Evrópu. Af 
þessum sökum er ekki unnt að skoða mannlíf og menningu á Íslandi 
um aldamótin 1800 með augum samtíma okkar og túlka með hugar-
fari þeirra sem alist hafa upp við alþjóðahyggju, alþjóðlega menntun, 
frelsi og jafnrétti.

Stefán Þórarinsson sat sem amtmaður á Möðruvöllum í Hörgár-
dal fjóra áratugi.2 Þegar hann tók við embætti 1783 var konungur í 
Danmörku Kristján VII. [f. 1749, ríkti 1766-1808] en vegna geðveilu 
konungs héldu um stjórnartaumana stjúpmóðir hans, hin þýskættaða 
ekkjudrottning, Juliane Marie [1729-1796] af ættinni Braunschweig

² �Amtmaður var æðsti embættismaður í hverju amti, stjórnsýslueiningum sem stofnað-
ar voru á Íslandi 1684 en lagðar niður 1904. Skipanina má rekja til breytinga við ein-
veldistökuna 1661 þegar lénsveldi aðalsmanna var hrundið og völdin færðust á 
hendur hins einvalda konungs en í lénunum höfðu aðalsmenn verið alls ráðandi. 
Með einveldinu fékk konungur óskorað vald yfir öllum þegnum sínum og réð emb-
ættismenn og vék þeim frá að vild. Amtmenn tóku við af lénsherra, en síðasti léns-
herra á Íslandi var Henrik Bjelke sem lést 1683. Árið eftir 26. janúar 1684 var skip-
aður stiftamtmaður yfir Íslandi og kom í stað höfuðsmanns sem sat í Kaupmanna-
höfn og var æðsti fulltrúi konungsvalds á Íslandi. Skrifræði og eftirlit varð meira eftir 
einveldistökuna, og stjórnsýsla tók mið af hugmyndum um hagsýsluveldi. Amtmaður 
skyldi búa á Íslandi og hafa umsjón með löggæslu, dómsmálum, málefnum kirkjunn-
ar og hafa eftirlit með veraldlegum embættismönnum. Yfirstjórn landsmála var í 
Kaupmannahöfn. Lágu fjármál og atvinnumálin undir Rentukammeri en dómsmál 
og landsstjórnarmál undir Kansellí og gengu þaðan til konungs. Áður hafði höfuðs-
maður haft veg og vanda af landsstjórn en sjálfur heyrði hann beint undir konung. 
Alþingi missti smám saman fyrri völd um lagasetningu og dóma og því fór upp frá 
þessu hnignandi. Lögum og réttarfari var breytt á ýmsa lund eftir erlendri fyrir-
mynd, en konungur tók sjálfur að skipa biskupa og lögmenn, sem áður höfðu oftast 
verið kosnir af landsmönnum. Voru þetta allt afleiðingar af einveldinu.



44� TÍMARITIÐ SÚLUR STEFÁN ÞÓRARINSSON� 45

Wolfenbüttel, og Ove Høegh-Guldberg [1731-1808], sem verið 
hafði kennari hins unga konungs. Árið eftir að Stefán Þórarinsson 
tók við embætti amtmanns gerði sonur Kristjáns VII., Friðrik krón-
prins, hallarbyltingu og tók öll völd í sínar hendur – aðeins 16 ára. 
Við fráfall föður hans árið 1808 varð hann konungur og nefndist 
Friðrik VI. [f. 1768, ríkti 1808-1839] og var næst síðastur einvalds
konunga Danmerkur og sem stjórnaði ríkinu í raun í 55 ár, lengur 
en nokkur annar konungur í Danmörku. Stefán amtmaður var emb-
ættismaður og undirsáti Friðriks VI., er sagður var nákvæmur, 
strangur og vinnusamur.3

Í þessari grein verður í stórum dráttum rakin saga fyrsta amt-
mannsins á Möðruvöllum í Hörgárdal og gerð grein fyrir embættis-
manninum og manninum Stefáni Þórarinssyni, sem kominn var af 
mestu valdaættum þessa fámenna bændasamfélags, þar sem ríkti fá-
tækt og vanþekking. Saga fyrsta amtmannsins á Möðruvöllum 
bregður auk þess ljósi á stöðu íslensku þjóðarinnar í lok átjándu 
aldar og upphafi hinnar nítjándu.

Ævi
Ævi Stefáns Þórarinssonar [1754-1823] spannar eitt mesta erfið-
leikatímabil í sögu Íslendinga. Hann er fæddur nærri upphafi 
„mannfellisáranna miklu 1755-1758“4 þegar landsmönnum fækkaði 
um fimm þúsund á fjórum árum. Um það leyti, sem hann hóf há-
skólanám í Kaupmannahöfn árið 1770, varð bylting í danska kon-
ungsríkinu þegar líflæknir hins geðveika konungs Kristjáns VII., 
Þjóðverjinn Johann Friedrich Struensee [1737-1772], tók völdin í 
sínar hendur og hugðist umbylta dönsku stjórnkerfi í anda upplýs-
ingarinnar. Byltingarstarf Struensee varð endasleppt því hann „blev 
taget i sengen“ hjá hinni enskættuðu drottningu Caroline Mathilde 
[1751-1775] og síðar tekinn af lífi.

Í upphafi embættisferils Stefán Þórarinssonar hófust Skaftáreldar 
með grasleysi, skepnufalli og miklum mannfelli þegar fólki fækkaði 

3 Kay Nielsen, Danmarks konger og dronninger (1978), bls. 111.
4 Gísli Gunnarsson, Upp er boðið Ísaland (1987), bls. 18.

um fimmtung á fjórum árum, úr 49.681 
í 39.340.5 Deilur um verslunar- og at-
vinnumál, umbrot í málefnum kirkju, 
erfiðleikar í rekstri latínuskólanna á 
Hólum og í Skálholti og átök og breyt
ingar í dómsmálum settu svip á fyrstu 
embættisár hans. Sjálfur barðist hann 
gegn því að Hólastóll yrði lagður niður 
og lagðist gegn sameiningu skólanna og 
vildi að tvö dómþing yrðu á Íslandi, en 
það fór á annan veg. Báðir biskupsstól-
arnir og báðir latínuskólarnir voru 
lagðir niður svo og sjálft Alþingi og 
hugmyndir hans um eflingu Norður- 
og austuramtsins báru lítinn árangur. 
Margt varð honum því mótdrægt.

Stefán amtmaður Þórarinsson kom eftirminnilega við sögu sum-
arið 1809, þegar Jørgen Jørgensen [1780-1845], Jörundur hundadaga-
konungur, lýsti því yfir að allur danskur myndugleiki væri upp hafinn á 
Íslandi.6 Jörundur óskaði eftir stuðningi amtmanns sem vék sér undan 
og sagði af sér embætti, einn örfárra íslenskra embættismanna.7 
Þegar líða tók á embættisferil Stefán Þórarinssonar, varð danska rík-
ið gjaldþrota árið 1813, enda hafði Evrópuófriðurinn sett mark sitt á 
efnahag og afkomu vaxandi borgarastéttar í danska konungsríkinu 
og haft mikil áhrif á viðhorf til réttarstöðu einstaklinga og afstöðu 
borgaranna til embættiskerfis einveldisins. Á þessu erfiðleikatímabili, 
tíma fátæktar og umkomuleysis íslensku þjóðarinnar, beitti Stefán 
Þórarinsson sér fyrir umbótum í atvinnumálum, heilbrigðismálum 
og skólamálum, eins og síðar verður vikið að, þótt þessi barátta bæri 

5 �Eldurinn kom upp 8. júní 1783. Saga og minni (2001), bls. 115. Sumarið var mjög 
kalt, sbr. Hannes Finnsson, Mannfækkun af hallærum (1970), bls. 110.

6 �Jörundur ríkti á landinu frá 13. júlí til 23. ágúst – eða í 44 daga, en hundadagar eru 
kallaðir þeir dagar þegar sólin gengur í merki ljónsins frá því 23. júlí til 23. ágúst.

7 �Hinn 10. ágúst 1809 setti Jörundur konungur Guðmund Scheving, sýslumann í 
Barðastrandarsýslu, til að gegna embætti amtmanns norðan og austan. Þrettán 
dögum síðar var veldi Jörundar úr sögunni og Stefán Þórarinsson hélt starfi sínu 
sem amtmaður. Sjá Íslands Árbækur XII (1855), bls. 37-39.

Stefán Þórarinsson, amtmaður.
 Myndin birtist fyrst í Nýjum 

félagsritum, V. árg.

lítinn árangur og umbótanna sæjust lítil merki fyrr en löngu eftir 
hans dag.

Í lífi Stefáns Þórarinssonar skiptust á skin og skúrir. Ungur missti 
hann föður sinn og fjölskyldan sundraðist. Móðir hans gekk að eiga 
manninn sem settist í sæti föður hans sem sýslumaður í Eyjafirði 
árið eftir að faðir hans dó, og sjálfum var Stefáni komið í fóstur.8 Af 
18 börnum Stefáns Þórarinssonar dóu sex áður en þau komust til 
fullorðinsára, og elsta barn hans, Vigfús Thorarensen [1787-1843], 
lögfræðingur og kanselliesekreteri, bilaðist á geðsmunum og varð í 
ágúst 1825 mannsbani á bænum Naustum við Akureyri og dvaldist 
síðan á Sankt Hans Hospital í Hróarskeldu og andaðist þar 1843.9 
Ein dætra Stefáns Þórarinssonar, Anna Sigríður [1790 –1844], eign-
aðist árið 1811 barn með Friðriki Möller, verslunarmanni á Akur-
eyri. Jón Espólín segir þannig frá: „ [...] hafdi hún fengit ord gott 
þartil, ok var amtmadr henni ekki strídr, þat var þá úr tídsku, ok flest 
alvara um sidferdi; vildi hann gipta hana Friðriki, en hann lètst trú-
lofadur annari, ok fèkk hennar.“10 Árið eftir eignaðist Anna Sigríður 
aftur barn, nú með Páli Þórðarsyni [1791-1861], þénara föður 
hennar, sem síðar kallaði sig Melsteð.11 Páll Melsteð gekk að vísu að 
eiga amtmannsdótturina á Möðruvöllum þremur árum eftir að son-

8 �Hér var um að ræða Jón Jakobsson [1738-1808], sýslumann á Espihóli, en elstur 
barna þeirra var Jón Espólín, sýslumaður og sagnaritari [1769-1836]. Jón Espólín 
skrifaði ævisögu sína á dönsku sem út kom í íslenskri þýðingu Gísla Konráðssonar 
undir heitinu Saga Jóns Espólíns hins fróða í Kaupmannahöfn 1897.

9 �Sjá Íslands Árbækur XII (1855), bls. 154-155. Maðurinn sem Vigfús Thorarensen 
drap var Þorvaldur Þorvaldsson frá Skógum á Þelamörk, sem kallaði sig Skógalín, en 
Þorvaldur var árið 1794 dæmdur til fangavistar í Kaupmannahöfn fyrir að hafa fals-
að bankaseðil. Björn Th. Björnsson skrifaði um Þorvald Skógalín heimildaskáldsögu 
er hann nefndi Falsarinn og út kom 1993. Þá hefur Jón Hjaltason sagnfræðingur rak-
ið þessa atburði í greininni „Falsarinn og dómari hans“ í bókinni Falsarinn og dómari 
hans (Akureyri: 1995), bls. 7-39.

10 Íslands Árbækur XII (1855), bls. 52.
11 �Páll Melsteð Þórðarson ólst upp hjá móðurafa sínum, séra Jóni Guðmundssyni á 

Melstað, og þaðan er ættarnafnið runnið. Páll Melsteð varð sýslumaður í Suður-
Múlasýslu 1815 og Norður-Múlasýslu 1817 og bjó að Ketilsstöðum, fékk veitingu 
fyrir Árnessýslu 1835 og bjó í Hjálmholti og varð amtmaður í Vesturamti 1849 og 
sat í Stykkishólmi. Hann var forseti þjóðfundarins 1851, kammerráð 1832, jústitsráð 
1848, riddari af Dannebrog 1841, Dannebrogsmaður 1851 og kommandör af 
Dannebrog 1859.

ur þeirra, Páll Melsteð yngri, fæddist, og er af því löng saga sem ekki 
verður rakin hér.12

Stefán Þórarinsson var af merkum valdaættum, talinn gáfumaður, 
dugandi embættismaður og farsæll í starfi og við ævilok hlaut hann 
nær einróma lof samferðamanna sinna.13 Hann varð auðugur, rak eitt 
stærsta bú á landinu og varð einn auðugasti jarðeigandi á Norður-
landi í upphafi 19. aldar eftir að jarðir Hólastóls og e.t.v. einhverjar 
gamlar klausturjarðir voru seldar á lágu verði til þeirra sem mest 
áttu. Í ævi- og útfararminningu hans segir: „þad mátti kalla ad gud 
ásamt blessadi hann med ásiálegum audæfum, og má þad ad miklu 
leiti þacka stiórnsemi, dugnadi, reglusemi, hófsemi og sparneitni 
hans og beggia þeirra höfðíngshióna“.14

Ætt
Stefán Þórarinsson fæddist á Grund í Eyjafirði 24. ágúst 1754. 
„Hann er kominn af hinum elztu ættum á Íslandi og göfugustu,“ 
eins og segir í Ágripi af æfi í Nýjum Félagsritum 1845.15 Móðir hans 
var Sigríður yngri Stefánsdóttir [1734-1818], dóttir Stefáns prests 
Ólafssonar á Höskuldsstöðum á Skagaströnd [1695-1748], systir 
Ólafs stiftamtmanns Stefánssonar [1731-1812], föður Magnúsar 
dómstjóra Stephensens [1762-1833]. Magnús dómstjóri Stephensen 

12 �Þessi „ár um borni“ sonur amtmannsdótturinnar á Möðruvöllum var Páll Melsted 
[1812-1910] sagnfræðingur, sýslumaður og málaflutningsmaður, vinur og herbergis
félagi Jónasar Hallgrímssonar á Garði í Kaupmannahöfn 1834 og kennari við 
Lærða skólann í Reykjavík, ritaði fróðlegar æviminningar sínar: Endurminníngar 
Páls Melsteðs, ritaðar af honum sjálfum, gefnar út á aldarafmæli hans af Hinu ís-
lenska fræðafjelagi í Kaupmannahöfn 1912.

13 �Bjarni Thorarensen skáld og síðar amtmaður á Möðruvöllum orti eftir hann tvítuga 
drápu þar sem hann nefnir þá Jón Eiríksson konferensráð [1728-1787], Skúla 
Magnússon landfógeta [1711-1794] og Stefán amtmann Þórarinsson fagra þrísól 
fósturjarðar. Páll Melsteð samdi um hann minningarorð á latínu. Annar tengdasonur 
hans, dr. Gísli Brynjólfsson, prestur á Hólmum í Reyðarfirði, samdi æviminningu 
hans sem út kom í Kaupmannahöfn 1824, og Magnús Stephensen dómstjóri, frændi 
hans, samdi um hann minningarorð þar sem segir í upphafi: „Hneig að grund höfð-
ingi frægur, við bráða komu banastundar, Íslands norður amts yfir stýrir.

14 �Stutt Æfi- og Útfarar-minníng Herra Stephans Þorarinssonar (Kaupmannahöfn: 1824), 
bls. 28.

15 Ný félagsrit V, bls. v-viii.

og Stefán Þórarinsson voru því systkinasynir.16 Faðir Stefáns var 
Þórarinn Jónsson sýslumaður á Grund [1719-1767], sonur Jóns 
Sveinssonar sýslumanns í Grenivík [1682-1762]. Þórarinn á Grund 
og Sveinn lögmaður Sölvason [1722-1782] á Munkaþverá voru 
systkinasynir og mágar að auki, því að Sveinn Sölvason átti fyrir 
konu systur Þórarins, Málmfríði, einkadóttur Jóns sýslumanns á 
Grenivík.17 Stefán Þórarinsson átti iðulega athvarf hjá Sveini Sölva-
syni, sem var talinn merkur maður á sinni tíð en sagður „Drykkfelld-
ur og gleðimaður, nokkuð hæðinn og stríðinn og spillti það vinsæld-
um hans [...] prýðilega gefinn og skáldmæltur“.18 Kunnastur er 
Sveinn lögmaður Sölvason fyrir rit sitt TYRO JURIS edur Barn i 
Løgum sem út kom í Kaupmannahöfn 1754, sama ár og Stefán var í 
heiminn borinn. Fjallar ritið um borgaralegan rétt þessa tíma. 
Þórarinn Jónsson „var á sinni tíd miög nafntogadur fyri dugnad og 
stiórnsemi“ eins og segir um hann í samtímaheimild.19

Þórarinn Jónsson „hefir vafalítið numið í Hólaskóla“, eins og segir 
í Íslenzkum æviskrám,20 en innritaðist í Kaupmannahafnarháskóla 
21. desember 1737 og las lögfræði, en tók ekki próf. Gerðist hann 
aðstoðarmaður föður síns uns hann fékk veitingu fyrir Vaðlasýslu að 
honum látnum 20. febrúar 1748.21 Árið 1740 hafði Þórarinn Jónsson 
reist bú að Grund í Eyjafirði og bjó þar ókvæntur þrettán ár til 13. 
nóvember 1753 að hann kvæntist Sigríði Stefánsdóttur. Frá þeim 
hjónum er komin hin fjölmenna Thorarensensætt. „Auk embættis 
síns [sem sýslumaður] hafði Þórarinn á hendi umboð fjölda jarða í 
Eyjafjarðar- og Þingeyjarsýslum, sem voru ýmist eign konungs eða 
Hólastóls, og með því að hann var ráðdeildarmaður hinn mesti, varð 
hann flugríkur maður.“22 Var hann sagður harðlyndur og blendinn 

16 �Systkini Magnúsar Stephensens voru Stefán amtmaður Stephensen, Þórunn, fyrri 
kona Hannesar biskups Finnssonar, og Ragnheiður, sem átti Jón sýslumann Scheving.

17  �Embætti lögmanns var stofnsett með lögtöku Járnsíðu 1271 og kom í stað embættis 
lögsögumanns; lögmaður var forseti Lögréttu sem var upphaflega löggjafarstofnun 
Alþingis, en síðan dómstóll. Lengst af voru lögmenn því forseti og dómarar dóm-
stólsins og gæslumenn réttarfars þar til Alþingi var lagt niður árið 1800. 

18  Íslenzkar æviskrár IV (1951), bls. 377.
19  Stutt Æfi- og Útfarar-minníng (Kaupmannahöfn: 1824), bls. 2.
20  Íslenzkar æviskrár V (1951), bls. 74.
21  Íslenzkir Hafnarstúdentar (1949), bls. 80.
22  Ibid.

nokkuð, fjáraflamaður en atkvæðamaður um löggæslu og héraðs-
stjórn. Hann „gerðist vel efnum búinn, en þó góðhjartaður. Talinn 
var hann skarpur maður. Kvenhollur þótti hann.“23

Stefán var elstur fimm sona Sigríðar Stefánsdóttur og Þórarins 
Jónssonar. Hinir synirnir voru Vigfús sýslumaður Þórarinsson á 
Hlíðarenda í Fljótshlíð [1756-1819], faðir Bjarna Thorarensens 
skálds og amtmanns á Möðruvöllum [1786-1841],24 séra Gísli Þór
arinsson í Odda [1758-1807],25 séra Friðrik Þórarinsson á Breiða
bólstað í Vesturhópi [1763-1817], og yngstur var Magnús Þórarins-
son [1767-1803], klausturhaldari á Munkaþverá í Eyjafirði. Fyrir 
hjónaband hafði Þórarinn átt dóttur með Guðnýju Gunnlaugsdóttur 
Þorvaldssonar, Ragnheiði [1738-1819], er giftist Jóni aðstoðarland-
fógeta Skúlasyni [1736-1789] Magnússonar landfógeta.26

Þórarinn Jónsson sýslumaður á Grund andaðist 22. maí 1767, að-
eins 47 ára að aldri. Stefán var þá tæpra 13 ára. Var honum komið til 
Ólafs Stefánssonar amtmanns [1732-1812], móðurbróður síns, sem 
þá bjó að Bessastöðum. Ólafur Stefánsson kom hinum unga frænda 
sínum í kennslu í Skálholt til Hannesar Finnssonar [1739-1796], 
síðar biskups.27 Um þessar mundir var skólabragur í Skálholti talinn 

23  Íslenzkar æviskrár V (1951), bls. 74.
24  �Vigfús Þórarinsson á Hlíðarenda í Fljótshlíð átti Steinunni [1763-1828] dóttur 

Bjarna Pálssonar landlæknis.
25  �Gísli varð bráðkvaddur í bæjardyrum í Odda 48 ára gamall en hann var sagður 

manna feitastur, 32 fjórðungar (um 160 kg), en kona hans, Jórunn Sigurðardóttir 
[1751-1834] frá Hlíðarenda í Fljótshlíð, var 33 fjórðungar (um 165 kg), en hún 
lifði til hárrar elli, varð 83 ára að aldri.

26  �Ragnheiður var elst barna Þórarins Jónssonar á Grund og hann aðeins 19 ára er 
hún fæddist. Jón Skúlason var lítill gæfumaður, hirðulítill og drykkfelldur og var 
honum vikið frá embætti vegna sjóðþurrðar.

27  �Hannes Finnsson gekk að eiga Þórunni, dóttur Ólafs amtmanns Stefánssonar, 28. 
júní 1780. Hún var þá aðeins tæpra 16 ára, fædd 6. júlí 1764, og því 25 árum yngri 
en Hannes. Þórunn Ólafsdóttir dó 7. febrúar 1786, tæpra tuttugu og tveggja ára að 
aldri. Komst ekkert barna þeirra til fullorðinsára. Árið 1789 gekk Hannes Finnsson 
að eiga Valgerði Jónsdóttur [1771-1856] sýslumanns á Móeiðarhvoli. Valgerður var 
32 árum yngri en Hannes. Þau eignuðust fjögur börn: Jón héraðsfógeta í Árósum, 
Ólaf, assessor í Landsyfirdómi, Þórunni, konu Bjarna amtmanns Þorsteinssonar, 
sem voru foreldrar Steingríms Thorsteinssonar skálds, og Sigríði, síðari konu Árna 
biskups Helgasonar í Görðum á Álftanesi. Valgerður Jónsdóttir gekk síðar að eiga 
Steingrím biskup Jónsson. Hannes Finnsson tók 11. maí 1777 vígslu sem aðstoðar-
maður föður síns, Finns biskups Jónssonar [1704-1789], en tók að fullu við bisk-
upsembætti 1785 og sat síðan ellefu ár í embætti. 

slæmur og olli m.a. misklíð milli biskups, Finns Jónssonar [1704-
1789], og rektors, Bjarna Jónssonar [1725-1798].28 Af þeim sökum er 
talið að Stefán Þórarinsson hafi ekki verið settur til náms í Skál-
holtsskóla.

Haustið 1770 hélt Stefán Þórarinsson hins vegar til Kaupmanna-
hafnar ásamt öðrum skólapilti, Grími Jónssyni, sem síðar kallaði sig 
Thorkelín [1752-1829], föðurlausum syni sýslumannsdóttur úr 
Strandasýslu. Grímur Thorkelín varð leyndarskjalavörður konungs 
árið 1791 og 1794 justitsráð, þ.e. dómari við hæstarétt Danmerkur. 
Um árabil dvaldist Grímur Thorkelín í Englandi og Skotlandi og 
varð doktor frá háskólanum í St. Andrews 1788. Er saga hans bæði 
merkileg og lærdómsrík, þótt ekki verði hún rakin hér.

Tvennt ýtti undir þá Grím og Stefán Þórarinsson að halda til 
Hafnar. Annað var óreiða á skólahaldi í Skálholti, eins og áður var á 
minnst, en hitt konungsbréf frá 4. maí 1759 þar sem Íslendingum 
var boðið að senda árlega tvo efnilega skólasveina til náms í dönsk-
um latínuskóla. Skyldu þeir njóta ókeypis skólavistar gegn því að 
hverfa aftur til Íslands að loknu námi og takast þar á hendur emb-
ætti. Átti þetta að tryggja að nokkrir íslenskir embættismenn hlytu 
eins góða menntun og völ væri á í danska ríkinu því að 
latínuskólarnir tveir á Hólum og í Skálholti voru illa undir það búnir 
að veita mikla menntun. Kom margt til, þótt ekki verði það tíundað 
hér.29

Kaupmannahafnarár
Þegar þeir Grímur Thorkelín og Stefán Þórarinsson komu til Hafnar 
haustið 1770, var þar allt í uppnámi vegna valdatöku Struensees, líf-
læknis hins geðveika konungs Kristjáns VII. og í stað þess að setjast í 

28  �Bjarni Jónsson gegndi starfi rektors í Skálholti nær 30 ár, 1753/1755-1781. Hans 
verður sennilega lengi minnst fyrir þær sakir að hafa lagt til í álitsgerð sinni til 
landsnefndarinnar fyrri 1771, að Íslendingar ættu að leggja niður tungu sína og 
taka upp dönsku í staðinn: „Jeg anseer det ikke alene unyttigt men og desuden 
meget skadeligt, at man skal beholde det islandske sprog. Hvorfor skulde man da 
være saa fastholdende der ved? Lader os da følge Norges og Færøernes Exempel. 
Lader os antage det danske Sprog, eftersom vi staar under en dansk Regering og i 
Communikation med det danske Folk.“ Saga Íslendinga VII, bls. 414.

29  Sjá Saga Íslendinga VII, bls. 62.

Metropolitanskólann, Frúarskóla, eins og ætlunin hafði verið, tók 
Stefán Þórarinsson stúdentspróf vorið 1771 sem privatisti hjá Hann-
esi Finnssyni, sem þá var kominn til Kaupmannahafnar. Metropolit-
anskólinn var elsta skólastofnun í Kaupmannahöfn, stofnuð 1210. 
Grímur Thorkelín beið hins vegar átekta og settist í Metropolitan-
skólann og lauk þaðan prófi 1773. Hefur það án efa ráðið miklu um 
lífshlaup hans.

Stefán Þórarinsson innritaðist í Kaupmannahafnarháskólann 25. 
júlí 1771, tæpra 17 ára að aldri.30 Lauk hann lagaprófi 6. febrúar 
1776 með fyrstu einkunn og gerðist starfsmaður í Rentukammeri þar 
sem fjallað var um fjármál og atvinnumál, skatta og útgjöld. Kynntist 
hann því vel fjármálum, atvinnulífi og fjármálastjórn danska ríkisins 
svo og embættisfærslu í danska stjórnarráðinu og lagði sig mjög eftir 
slíku og öðlaðist mikla þekkingu á þessum málum, eins og síðar kom 
í ljós.

Á Kaupmannahafnarárum sínum komst Stefán Þórarinsson í kynni 
við Jón Eiríksson konferensráð [1728-1787] og gerðist handgenginn 

30  �Íslenzkir Hafnarstúdentar (1949), bls. 117. Í stúdentaskrá háskólans er hann nefndur 
Stephanus Thorarini.

Langebro – Langabrú í Kaupmannahöfn, málverk frá 1743, hér drekkti Jón 
Eiríksson konferensráð, vinur Stefáns, sér árið 1787.

honum. Hafði Jón miklar mætur á Stefáni og er sagt, að hann hafi 
bundið vonir við að Stefán kæmi fram umbótum þeim á Íslandi sem 
hann barðist fyrir. Einnig mun Jón Eiríksson hafa gert sér vonir um 
að Stefán Þórarinsson gengi að eiga dóttur sína, Önnu Margrétu, 
sem síðar gekk að eiga danskan sjóliðsforingja, Tycho Jessen.31

Upphaf embættisferils
Hinn 3. febrúar 1779 skipaði konungur Stefán Þórarinsson varalög-
mann norðan og vestan sem aðstoðarmann frænda hans Sveins 
Sölvasonar „er þá var orðinn miög ellimódur, og vart fær ad flytia 
leingur embætti sitt”32, en Sveinn var þá 57 ára að aldri. Var Stefán 
ráðinn til heimferðar sumarið 1779. Sú ráðagerð breyttist því að Jón 
Eiríksson hafði útvegað honum 300 ríkisdala styrk til þess að kynna 
sér búnaðarhætti í Noregi, einkum framræslu, áburðarnotkun og 
heyskap. Hélt Stefán til Noregs þessara erinda sumarið 1779, fyrst 
til Kristjaníu, um Heiðmörk og Guðbrandsdal, yfir Dofra norður í 
Þrándheim. Dvaldist hann í Noregi fram í janúar 1780. Vorið 1780 
hélt hann svo til Íslands eftir að hafa dvalist erlendis samfleytt tíu ár. 
Settist Stefán Þórarinsson að á Innra-Hólmi hjá móðurbróður sín-
um, Ólafi Stefánssyni amtmanni, og dvaldist þar lengstum til ársins 
1782. Við fráfall Sveins lögmanns Sölvasonar var Stefán Þórarinsson 
skipaður lögmaður norðan og vestan hinn 6. ágúst 1782.33 Hinn 12. 
maí 1783 „var hann, án eigin tilstillis, af Konúngi Christiáni siöunda 
kvaddur til að vera Amtmaður norðan og austan á Islandi, var hón-
um þá skipad til launa Möðruvalla klaustur med undirliggiandi 
jardagótsi, og voru Mödruvellir þá útnefndir til æfinlegs Amtmanns 
seturs framvegis.“34 Í þessum orðum kemur fram að Stefán varð 
31  Saga Íslendinga VII (1950), bls. 67.
32  Stutt Æfi- og Útfarar-minníng (1824), bls. 7.
33  �Embætti lögmanns var stofnað með lögtöku Járnsíðu 1271 og kom í stað embættis 

lögsögumanns. Var lögmaður forseti Lögréttu. Frá 1283 skiptist Lögrétta í tvær 
deildir eftir landsfjórðungum, annars vegar sunnan og austan og hins vegar norðan 
og vestan og var lögmaður hvors lögdæmis forseti sinnar deildar. Lögrétta var full-
valda löggjafarstofnun Alþingis frá 930 til 1271, dómstóll með takmörkuðu löggjaf-
arvaldi 1271 til 1662, dómstóll án löggjafarvalds 1662 til 1800, þegar Landsyfir-
réttur var stofnaður.

34  Stutt Æfi- og Útfarar-minníng (1824), bls. 7.

jafnframt starfi sínu sem amtmaður klausturhaldari jarða hins forna 
Möðruvallaklausturs og auðgaðist mjög af þeim sökum og eignaðist 
jarðir og átti að lokum fjölda jarða.35 Gegndi Stefán Þórarinsson 
þessu embætti til dauðadags og settist að á Möðruvöllum í Hörgár-
dal, eins og fyrirskipað hafði verið, en gegndi jafnframt embætti lög-
manns til 1789.

Kvonfang 
Í september 1783 kvæntist Stefán Þórarinsson Ragnheiði Vigfús-
dóttur [d. 1843], dóttur Önnu Stefánsdóttur [1729-1820] prests 
Ólafssonar [um 1695-1748] á Höskuldsstöðum og Vigfúsar sýslu
manns Schevings [1735-1817] á Víðivöllum í Skagafirði. Var boð 
inni á Víðivöllum tvo daga, að sögn Espólíns.36 Systir Ragnheiðar var 
Guðrún, kona Magnúsar Stephensens í Viðey, dómstjóra í Lands-
yfirréttinum. Þeir systkinasynirnir, Magnús Stephensen og Stefán 
Þórarinsson, voru því svilar að auki, báðir kvæntir konum sem þeir 
voru tvímenningar við. Kona Vigfúsar Schevings á Víðivöllum og 
móðir þeirra systra, Guðrúnar [1729-1820] og Ragnheiðar, var Anna 
dóttir Ragnheiðar Magnúsdóttur [1699-1738] og Stefáns prests 
Ólafssonar á Höskuldsstöðum [1695-1748].37 Gefur þetta ásamt 
öðru nokkra mynd af valdastéttinni á Íslandi á þessum tíma.

Börn
Ragnheiður Vigfúsdóttir og Stefán Þórarinsson eignuðust 18 börn á 
22 árum. Komust 14 til fullorðinsára:

  1. �Vigfús kansellísekreteri [f. 1787- d. 5. nóvember 1843], fékk 
lausn 7. jan. 1823 vegna geðbilunar.“ Er mjög tíðrætt um það í 
skjölum að hann hafi í brjálsemi orðið föður sínum að bana.“38

35  Sjá frekar Björn Teitsson, „Klausturhaldarar á Möðruvöllum“. Heimaslóð 10.
36  �Vigfús Scheving þótti ekki mikill lærdómsmaður. Hann lét af sýslumannsembætti 

árið 1800 og fluttist þá til tengdasonar síns, Magnúsar Stephensens, fyrst að Innra-
-Hólmi, síðan í Viðey, og dó þar 14. desember 1817.

37 �Móðir séra Stefáns Ólafssonar á Höskuldsstöðum var Anna, dóttir séra Stefáns 
Ólafssonar skálds í Vallanesi [1619-1688].

38  Íslenzkar æviskrár V, bls. 61.

  2. �Þórarinn, kaupmaður í Reykjarfirði og bóndi í Skjaldarvík 
[1789-1871]. Kona Þórarins var Katrín, systir Péturs Haf-
steins amtmanns, föður Hannesar Hafsteins [1861-1922].

  3. �Anna Sigríður [1790-1844], fyrri kona Páls Melsteðs amt-
manns.

  4. �Ragnheiður [1791-1810 ] „dó á 20asta ári aldurs hennar, og er 
eptir hana reistur stöpull í Möðruvalla kirkjugarði með graf
letri höggvinn af Kammerrádi Briem“.39

  5. �Sigurður [1793 – dó úr tæringu í Kaupmannahöfn 12. nóvem-
ber 1817] innritaðist í Hafnarháskóla 11. janúar 1815, sama 
dag og Sveinbjörn Egilsson, og stundaði nám í guðfræði.40

  6. �Ólafur, læknir á Hofi í Hörgárdal [1794-1870].
  7. �Oddur, lyfsali á Akureyri [1797-1880].
  8. �Guðrún (yngri) [1799-1890].41 Tvíburi við hana var:
  9. �Lárus, sýslumaður á Enni á Höfðaströnd [1799-1864]. Lárus 

fékk 1826 Skagafjarðarsýslu, er Jón Espólín, hálfbróðir föður 
hans, var leystur frá embætti.

10. �Jakob [1801-1829], stúdent frá Herlufsholm 1822, innritaðist í 
Kaupmannahafnarháskóla 21. október 1822 og las lögfræði, 
fór til Akureyrar vorið 1829 og dó þar úr berklum hjá móður 
sinni 16. júlí 1829.

11. �Margrét [1803-1879], giftist ekki og átti ekki börn, dó hjá 
Stefáni sýslumanni, bróðursyni sínum.

39  Stutt Æfi- og Útfarar-minníng (1824), bls. 26.
40  Íslenzkir Hafnarstúdentar (1949), bls. 152.
41  �Guðrún yngri gekk að eiga séra Gísla Brynjólfsson [1794-1827], sem varð stúdent 

úr Bessastaðaskóla 1810 með ágætiseinkunn í öllum greinum utan einni. Hann 
hafði verið skrifari hjá Stefáni amtmanni 1813-1815 er hann fór til Kaupmanna-
hafnar til náms. Gísli hlaut doktorsnafnbót í heimspeki 1823 og varð prestur á 
Hólmum í Reyðarfirði en drukknaði á Reyðarfirði 29. ágúst 1827. Einkasonur 
þeirra Guðrúnar Stefánsdóttur var Gísli Brynjúlfsson [1827-1888], dósent við 
Kaupmannahafnarháskóla. Espólín getur þess að „Bjarni [Thorarensen] hafdi þá 
bedit dóttur Stepháns Þórarinssonar konferenzráds á Mödruvöllum, ok vildi hún ei 
gánga med honum“. Segir Espólín hana hafa heitið Elínu. Það er missagt. Stefán 
átti enga dóttur sem Elín hét. Hins vegar getur Jón Helgason þess í bók sinni Ís-
lenzkt mannlíf að þetta hafi verið Guðrún yngri Stefánsdóttir. Hafi Bjarni riðið 
norður sumarið 1816 og beðið sér til handa Guðrúnar sem þá var sautján ára. Var 
Guðrún heitin Bjarna en eftir tvö ár var hjúskaparheitinu riftað til fulls af hálfu 
Möðruvallafólks. Íslenzkt mannlíf III 1960, bls. 15.

12. �Magnús [1804-1846] bóndi á Stóra-Eyrarlandi, lærði vefnað í 
Kaupmannahöfn.

13. �Stefán [1807-1844], bóndi á Espihóli, sem drukknaði í Eyja
fjarðará 3. maí 1844.42

14. �Jóhann Pétur [1809-1829], nam gullsmíði í Kaupmannahöfn 
og andaðist þar ókvæntur og barnlaus.

Börn þeirra hjóna sem dóu á ungum aldri voru Anna, Þórarinn, Sig-
ríður og Guðrún (eldri) „er burtkölludust á únga aldri, og lét fadir 
þeirra setia þeim eptirmæli á spialdi í Mödruvallakirkiu; hin 2 létust 
á æskuskeidi“.43

Embættisferill Stefáns Þórarinssonar
Í upphafi embættisferils Stefáns Þórarinssonar var tíðindasamt á 
Íslandi. Hinn 8. júní 1783, mánuði eftir að hann tók við starfi amt-
manns, hófust Skaftáreldar með eldgosi í Lakagígum á Síðuafrétti. 

42  Annáll nítjándu aldar II,1 (1924), bls. 206.
43  Stutt Æfi- og Útfarar-minníng (1824), bls. 26.

Möðruvellir í Hörgárdal 1836, nýja húsið Friðriksgáfa fyrir miðju.
Teikning Auguste Mayer.

Gosið stóð óslitið fram í október og síðan slitrótt fram í febrúar 
1784. Er þetta eitt stórfelldasta eldgos á Íslandi en aldrei hefur 
myndast meira hraun í einu gosi. Móða lagðist yfir landið og varð 
grasbrestur um mest allt land og heyfengur lítill auk þess sem árferði 
var afar illt um veturinn og fram á haust 1784. Árin á eftir féllu um 
tíu þúsund manns – eða um fimmtungur landsmanna, bæði af völd-
um Móðuharðindanna og af völdum bólusóttar sem geisaði 1786. 
Mannfjöldi á landinu árið 1783 var 48.885, en í árslok 1786 var 
mannfjöldi 38.368 og náði ekki fyrri fjölda fyrr en árið 1824. Margt 
búfé féll í Móðuharðindunum og lögðust jarðir í eyði vegna ösku-
falls og grasbrests. Í ágúst 1784 urðu síðan jarðskjálftar á Suðurlandi 
og fjöldi bæja hrundi og lögðu skjálftarnir sjálfan Skálholtsstað í 
rúst. Komu þá fram hugmyndir um brottflutning þurfandi Ís-
lendinga til Danmerkur, eins og rakið verður hér á eftir.44

Til þess að bregða upp mynd af árferði og aðstæðum, hugsun 
fólks og hugmyndum um það leyti, er Stefán tók við embætti, skal 
vitnað í Íslands árbækur Jóns sýslumanns Espólíns:

„Á því hausti [1782] sá Páll Ásmundarson á Steinkirkju í Fnjóskadal, 
sannordr madr, loptsýn mikla, ok ollu því harðinda dampar, er í lofti 
voru, ok brátt komu fram, þó at margir ætludu þat furðu; var vetr 
áfredasamr til jóla, ok svo alla stund þadan af, ok hinn frostamesti, 
med miklum jardbönnum, höfdu verid etin á gói 30 hross á Lánganesi 
ok vídar tídkadist þat meirr en þörf þótti krefja; en á einmánadi kom 
bati sá, er frelsaði menn í þat sinn frá kolfelli; voradi þá vel sydra, en 
hörd voru vedr nordanlands, ok kuldar lengi fram eptir.“45

44  �Um jólaleytið 1783 kom tvítugur maður frá Skógum á Þelamörk [f. 1763] til Lynge, 
kaupmanns á Akureyri, og vildi leggja bankaseðil, einn ríkisdal, inn á reikning 
móður sinnar, sem var ekkja. Seðilinn hafði ungi maðurinn, Þorvaldur Þorvaldsson, 
hins vegar teiknað sjálfur. Var hann kærður fyrir sýslumanni. Dæmdi Jón sýslu
maður Jakobsson á Espihóli Þorvald til dauða í samræmi við áritun á hinum nýju 
bankaseðlum en þar stóð, að hver sá sem falsaði bankaseðil „straffes paa Ære, Liv 
og Gods“. Stefán Þórarinsson staðfesti dóminn, en konungur breytti dómnum í 
ævilanga vist í Krónborgarkastala. Þorvaldur frá Skógum sat ekki lengi fanginn og 
var látinn laus og tók sér nafnið Thorvald Thorvaldsen Schovelin og gekk árið 
1791 að eiga danska konu og eignaðist með henni son og er af honum komin mikil 
ætt. Árið 1808 kom Þorvaldur Þorvaldsson Skógalín til Akureyrar með skipi frá 
Kaupmannahöfn og var um hríð hjá Stefáni amtmanni Þórarinssyni á Möðruvöll-
um og kom síðar við sögu Stefáns og Thorarensena.

45 Íslands Árbækur X-XII, bls. 35.

„Þá var fiskiár fyrir austan ok sunnan land í betra lagi, midlúngi vestra, 
en lítt fyrir nordan land; hákalls afli mikill var í Fljótum, ok ætludu 
menn af því orsakazt hafa, er hann var etinn mjök nýr, at margir menn 
urdu þar bráddauðir. Margir dóu af megurd. Þar vard í Þaunglabakka 
sókn í Fjördum ekkja ein svo vitstola, at haldin var djöfulód.“46

„Hafís kom fyrir nordrlandi ok kopadi nokkut grasvexti, þó leit hann 
allvída ei mjök ólíklega út, ok vída vard hann mikill vid gódvidri í 
öndverðum Junio, en þá komu at ótídindi. Kom upp nær midjum 
mánudinum eldr fyrir sunnan Geirfuglasker, ok skaut upp landi, ok 
ætluðu Danir at setja varda á, ok hugðu sér til nytja, en þat rauk fyrst 
ok sökk skjótt aptr; en hinn áttunda dag þess mánadar kom eldrinn 
upp í Skaptárjökli ok gjördist ógrlegr, rann hann út í straumum ok 
bræddi svo grjótid, ok eyddi þremr bæjum hins þriðja tugar þar um 
sveitir, voru þar med tvær kirkjur, í Skál ok Hólmaseli, en hin þridja, at 
Ásum, var nær fallin af landskjálfta, þar stód eldrinn sem múrveggr 
fyrir utan túngardinn ok kólnaði þar.“47

Eftir fyrsta vetur sinn á Möðruvöllum skrifaði Stefán amtmaður 
Þórarinsson Lauritz Andreas Thodal stiftamtmanni [um 1718-1808] 
bréf, dagsett í maí 1784.48 Segir þar, að Norðurland nálgist óðfluga 
endalok sín, þar sé allt tortímingu undirorpið.49

46  Ibid., bls. 35-36.
47  Ibid., bls. 36-37.
48  �Lauritz Andreas Andersen Thodal var fæddur í Selnæs á Lurø í Noregi, sonur And-

ers Christensen, borgara í Þrándheimi, og konu hans Else Larsdatter. Thodal varð 
amtsskrifari Björgvinjarstiftis 1768 og stiftamtmaður á Íslandi 1770 – 1785 og sat á 
Bessastöðum 15 ár og var talinn einn af hæfustu embættismönnum sem hingað 
voru sendir, þótti rækja embætti sitt af miklum dugnaði og var vinsæll meðal lands
manna, sagður hæglátur, ljúfur og lítillátur, þótti réttlátur og mikill friðsemdar
maður. Samvinna hans við íslenska embættismenn var með ágætum þótt nokkur 
rígur væri á milli hans og Skúla Magnússonar  landfógeta. Thodal var mikill 
búmaður, réðst í ýmsar jarðabætur á Bessastöðum og reyndi nýjungar í búskapnum 
sem gáfust misvel. Thodal var jafnframt stiftamtmaður í Færeyjum til 1775. Árið 
1784 óskaði Thodal eftir að fá að láta af starfi vegna heilsubrests, enda var hann þá 
hátt á sjötugsaldri og sagðist þola illa loftslagið á Íslandi, og var það þegar heimilað 
en vegna þess hörmungarástands sem ríkti í Móðuharðindunum dvaldi hann hér-
lendis eitt ár í viðbót. Hann bjó eftir það í Kaupmannahöfn og sinnti Íslandsmálum 
í Rentukammeri og sat í nefndum um málefni Íslands. Vegna þessa hélt hann full-
um stiftamtmannslaunum til dauðadags 1808. Hann var sagður besti talsmaður Ís-
lands í Kaupmannahöfn eftir að Jón Eiríksson dó en þeir voru góðir vinir. Thodal 
varð forseti Hins íslenska lærdómslistafélags eftir fráfall Jóns.

49 Saga Akureyrar I, bls. 18.

Endurreisn landsins
Stefán Þórarinsson tók þegar í upphafi embættisferils síns að huga 
að því sem betur mátti fara í atvinnumálum. Þorkell Jóhannesson 
segir það hafi orðið upphaf þeirrar venju, að amtmenn nyrðra létu 
um langt skeið atvinnumál til sín taka, langt umfram það sem kom 
embætti þeirra við. Jón Sigurðsson forseti [1811-1879] segir um 
Stefán Þórarinsson, að hann „var einn duglegasti og framkvæmda-
samasti embættismaður, sem verið hefur á Íslandi á seinni tímum; 
myndi hann hafa komið miklu til leiðar, ef rentukammerið hefði vilj-
að fylgja betur ráðum hans, því hann hefir haft einna mesta gáfu til 
allra framkvæmda og ráðdeildar í atvinnu- og búskaparefnum af öll-
um þeim, er voru honum samtíða á Íslandi. Og hefir Norðurland 
borið menjar eftir stjórn hans fram til þessa dags.“50

Um 1790 gekkst Stefán Þórarinsson fyrir því að komið yrði upp 
litunar- og þófaraverkstofu nyrðra til stuðnings ullariðnaði bænda, 
en ullariðnaður hafði þá lengi verið mikilvæg starfsgrein á heimilum 
í landinu en var orðin úrelt og þurfti nýrra verkhátta við. Tókst 
honum að fá til verksins 500 ríkisdali frá stjórninni og safnaði auk 
þess talsverðu hlutafé víðs vegar um Norðurland. En framkvæmdin 
fór að mestu út um þúfur. Mun andspyrna kaupmanna hafa átt þar 
mestan þátt.51

Landsnefndin fyrri og hin síðari
Þau mál sem einna hæst bar undir lok 18. aldar auk verslunarmálsins 
voru málefni biskupsstólanna og latínuskólanna tveggja, en öll þessi 
mál tengdust að sjálfsögðu beint og óbeint harðærum, fólksfækkun 
og menntunar- og bjargarleysi landsmanna sem m.a. átti rætur að 
rekja til lélegrar verkmenningar. Kom Stefán Þórarinsson amtmaður 
mjög við sögu allra þessara mála. 

Landsnefndin fyrri var skipuð 20. mars 1770 vegna bágra lands-
haga á Íslandi og skyldi hún leggja fram tillögur til úrbóta.52 Lagði 
nefndin fram margar tillögur. Í Kaupmannahöfn var stofnuð sérstök 
skrifstofa til þess að fjalla um málefni Íslands, auk færeyskra og 
50  Saga Íslendinga VII (1950), bls. 64-65.
51  Ibid., bls. 65.
52  Einar Laxness, Íslandssaga II (1995), bls. 110.

grænlenskra mála. Var Jón Eiríksson forstöðumaður þeirrar skrif-
stofu. Mörgu þokaði hann í rétta átt, þótt hægt færi sem olli honum 
vonbrigðum. Tengist Stefán amtmaður Þórarinsson umbótastarfi 
landsnefndarinnar fyrri, einkum í búnaðarmálum.

Eftir Móðuharðindin var með úrskurði Danakonungs 2. febrúar 
1785 skipuð „landsnefndin síðari“ – Hin almenna landsnefnd, eins og 
hún hét fullu nafni. Í hana voru skipaðir 10 menn, þar á meðal Jón 
Eiríksson, Norðmaðurinn Lauritz Andreas Andersen Thodal, sem 
verið hafði stiftamtmaður frá 1770, talinn einn af hæfustu embættis-
mönnum sem hingað voru sendir eins og minnst hefur verið á áður, 
og nýi stiftamtmaðurinn Hans Christoffer D. V. von Levetzow 
[1754-1829], fæddur í Mecklenburg í Þýskalandi. Levetzow og 
Christian Ulrich Detlev von Eggers [1758-1813], ritari nefndarinn-
ar, lögðu til að Alþingi yrði flutt til Reykjavíkur.53 Tillagan hlaut ekki 
fylgi en Stefán Þórarinsson var hugmyndinni ekki andsnúinn. Hann 
vildi stofna höfuðstað á Norðurlandi og mun hafa talið að flutningur 
Alþingis gæti flýtt fyrir.

Í janúar 1785 ritaði Levetzow stiftamtmaður Rentukammeri bréf 
þar sem lagt er til að flytja 500 Íslendinga til Danmerkur. Lagði 
hann fram tillögu í nefndinni um brottflutning 800 bjargþrota 
manna, aldraðra og sjúkra, munaðarlausra barna, húsgangsmanna og 
flakkara til Jótlandsheiða.54 Einn nefndarmanna, Þorkell Jónsson 
Fjeldsted [1740-1796], sem þá var lögmaður í Kristjánssandi og varð 
síðan stiftamtmaður í Þrándheimi, lagðist eindregið gegn öllum 
flutningi á fólki.55 Varð það niðurstaða nefndarinnar með þeim rök-
um að ómagaframfærsla væri kostnaðarminni á Íslandi en Dan-
mörku, auk þess sem flutningskostnaður til Danmerkur yrði alltof 
hár.56

53 � Christian Ulrich Detlev von Eggers las lögfræði og hagfræði við háskólana í Kiel, 
Leipzig, Halle og Göttingen þar sem hann lauk doktorsprófi. Hann fluttist til 
Kaupmannahafnar 1783 og varð prófessor í lögfræði og hagfræði og var skipaður 
ritari Landsnefndarinnar og gegndi margvíslegum trúnaðarstörfum, bæði í Dan-
mörku, Þýskalandi og Austurríki.

54  �Þegar talað er um Jótlandsheiðar í íslenskum heimildum er átt við óræktað lyng
gróið flatlendi á austurströnd Jótlands norðan Limafjarðar.

55  �Sjá frekar: Sigfús Haukur Andrésson, „Missagnir um fyrirhugaðan flutning Ís-
lendinga til Jótlandsheiða í móðuharðindunum“. Saga XXII (1984), bls. 57-91.

56  �Einar Laxness, Íslandssaga II (1995), bls. 110.

Vegna erfiðleika Skálholtsstaðar eftir jarðskjálftana 1784 sam-
þykkti landsnefndin síðari flutning stóls og skóla til Reykjavíkur og 
sölu stólseigna, auk þess sem þá þegar kom fram tillaga um að flytja 
Alþingi til Reykjavíkur svo og tillaga um að konungur tæki verslun-
ina í sínar hendur og að biskupsstóll og skóli á Hólum yrðu niður 
lagðir.57 Þessar tillögur hlutu ekki stuðning í nefndinni, enda lögðust 
bæði Stefán Þórarinsson og Árni biskup Þórarinsson á Hólum 
[1741-1787] gegn. 

Levetzow stiftamtmaður lagði til í Landsnefndinni síðari að Al-
þingi við Öxará yrði lagt niður en í þess stað stofnuð tvö dómþing, 
annað fyrir Norður- og vesturumdæmið en hitt fyrir Suður- og aust-
urumdæmið. Skyldi það háð í fangahúsinu í Reykjavík og dómþingið 
fyrir Norður- og vesturumdæmið taldi hann best komið á Oddeyri. 
Einnig skyldi stofnaður yfirréttur í Reykjavík og prestastefna lands-
ins háð þar.

Á Alþingi 1785 ræddi Levetzow við ýmsa áhrifamenn og fékk góð-
ar undirtektir. Mestu munaði um stuðning Stefáns Þórarinssonar, 
enda var tillagan um tvö dómþing frá honum runnin, en hann lét sig 
dreyma stóra drauma um höfuðstað Norðurlands við Eyjafjörð og að 
þangað yrði fluttur biskupsstóll og skóli, eins og vikið var að áður. 
Ritaði hann Rentukammeri bréf um málið 13. ágúst 1785 og Le-
vetzow annað bréf svipaðs efnis. Bréf þeirra voru lögð fyrir Thodal, 
fyrrverandi stiftamtmann til umsagnar. Lagðist hann gegn því að Al-
þingi yrði flutt til Reykjavíkur eða það lagt niður og var einnig mót-
fallinn því að skipta þinginu í tvö dómþing. Levetzow snerist síðan 
hugur í málinu, en þeir Stefán Þórarinsson urðu ekki sammála um 
nýjar tillögur. Sendi Stefán eigin tillögur þar sem hann lagði nú til að 
Alþingi yrði skipt í tvo lögmannsdóma og dómþing Norður- og aust-
uramtsins yrði háð á Gásum. Þegar Rentukammerið fékk tillögurnar 
í hendur og í ljós kom að skoðanir amtmanna voru svo skiptar, var 
ekkert aðhafst í málinu og hugmyndir Stefáns Þórarinssonar um höf-
uðstað á Norðurlandi á Gásum féllu í gleymsku. Hvorki hann né aðr-
ir gátu síðan komið í veg fyrir að Alþingi var lagt niður, biskupsstólar 
og latínuskólarnir sameinaðir og fluttir til Reykjavíkur.

57  Ibid., bls. 111. Sjá einnig Saga Íslendinga VII (1950), bls. 103.

Veturinn 1799 til 1800 dvaldist Stefán Þórarinsson í Kaupmanna-
höfn og sat í stjórnskipaðri nefnd ásamt Grími Thorkelín, Magnúsi 
Stephensen og Joachim Christian Vibe amtmanni, þar sem enn 
skyldi fjalla um málefni biskupsstólanna og latínuskólanna tveggja, 
Hólaskóla og Hólavallarskóla. Grímur Thorkelín og Stefán vildu 
halda fornri skipan og hafa tvö biskupsumdæmi og tvo skóla, en 
flytja biskupsstól og skóla til Akureyrar. Til vara lögðu þeir til, að ef 
biskupsstóll yrði lagður niður á Hólum sæti stiftsprófastur á Akur-
eyri, þannig að ekki hefur trú þeirra á aðaltillögu sinni verið mikil. 
Magnús og Vibe lögðu hins vegar til að biskupsstóll á Hólum yrði 
lagður niður og einn biskup yrði yfir landinu öllu og skólarnir tveir 
sameinaðir í skóla sem yrði í Reykjavík og hann efldur sem mest. 
Jarðeignir Hólastóls skyldu seldar og andvirði varið til eflingar 
Hólavallarskóla og til að bæta laun biskups þegar starf hans yrði 
aukið. Afstaða stjórnarinnar í Kaupmannahöfn miðaðist einvörð-
ungu við kostnað af rekstri stofnananna, en í tillögum Stefáns Þórar-
inssonar og Gríms Thorkelíns var meir litið á þarfir landsmanna. 
Tillögur Magnúsar og Vibes voru miðaðar við fjárefni og féllst 
stjórnin því á tillögur þeirra. Voru Hólastóll og Hólaskóli lagðir nið-
ur með konungsbréfi 2. október 1801 og jarðir stólsins boðnar upp. 
Verður sú saga ekki rakin frekar hér.58

Verslunarmálið
Á Alþingi 1795 var lögð fram bænarskrá til konungs um að gefa 
verslun frjálsa öllum þjóðum, en sigling lausakaupmanna hafði þá að 
mestu lagst niður. Stóðu að baki þessu þeir frændur, Stefán Þórarins-
son og Magnús Stephensen. Þrátt fyrir þetta urðu verslunarkjör fyrir 
landsmenn verri. Verð á innlendri vöru lækkaði en verð á erlendri 
vöru stóð í stað eða hækkaði og aðflutningar urðu minni. Bænar
skráin var í raun ákæruskjal á hendur fastakaupmönnum þar sem 
þeir voru sakaðir um kúgun og rangsleitni í viðskiptum og sæju 
hvorki fyrir nægum aðflutningum til landsins né gætu þeir veitt við-
töku allri gjaldvöru er þeim byðist. Ætti þetta sök á peningaeklu í 
landinu sem leiddi til þess að fastakaupmenn okruðu á landsmönn
58  Sjá Þorkell Jóhannesson, Saga Íslendinga VII (1950), bls. 159-165.

um. Þá væru vörur gallaðar og vog og mælir svikin. Var boðist til 
þess að sanna allt þetta með vitnum. Undir bænarskrána rituðu 
flestir sýslumenn og prófastar landsins, en þeir Stefán Þórarinsson 
og Joachim Christian Vibe amtmaður [1749-1802] áréttuðu hana 
með álitsgerðum.

Ríkisstjórnin dró taum kaupmanna og lét á sér heyra að lítill auð-
mýktarbragur væri á bænarskránni heldur kenndi þar ofdirfsku og 
samblásturs og lét í það skína að hér væri um að ræða spillingu 
aldarfarsins í kjölfar stjórnarbyltingarinnar í Frakklandi. Einkum var 
konungur þungorður í bréfi til Stefáns amtmanns og taldi maklegast 
að hann væri sviptur embætti, þótt honum væri nú hlíft að sinni 
vegna sinna fyrri verðleika.59 Hefur þetta orðið Stefáni amtmanni 
þungbært, en maðurinn var bæði stórlyndur og viðkvæmur, eins og 
Þorkell Jóhannesson prófessor segir, og telur að vegna þessa hefði 
hann látið minna til sín taka um opinber mál eftir þetta að öðru leyti 
en því sem við kom embætti hans.60

Önnur störf Stefáns Þórarinssonar
Stefán Þórarinsson sat í stjórn Hins konunglega íslenska landsupp-
fræðingarfélags, sem stofnað var á Alþingi 19. júlí 1794. Forgöngu 
um stofnun félagsins hafði Magnús Stephensen, sem keypti Hrapps-
eyjarprentsmiðju 1795 handa félaginu og flutti í Leirárgarða. Árið 
1799 áttu þeir frændur, Magnús og Stefán Þórarinsson í deilum, og 
var fátt með þeim um hríð.61 Stofnaði Stefán bóklestrarfélag í þrem-
ur vestari sýslum norðanlands vegna þessa.62

Stefán amtmaður Þórarinsson varð verndari og hollvinur séra 
Jóns Þorlákssonar á Bægisá [1744-1819] eftir að séra Jón Þorláksson 
fluttist norður eftir að hafa í tvígang misst hempuna fyrir barneignir 
í Skálholtsbiskupsdæmi. Benda raunar líkur til að Stefán Þórarinsson 
hafi hvatt séra Jón til þýðinga, en séra Jón Þorláksson tileinkaði 
Stefáni amtmanni þýðingu sína á „Tilraun um manninn“, „Essey on 
Man“ eftir Alexander Pope [1688-1744], sem hann vann að á árun-

59  Saga Íslendinga VII (1950), bls. 232.
60  Ibid., bls. 65.
61  Íslands Árbækur IX, bls. 104.
62  Ibid., bls. 68.

um 1789-1796, en Stefán amtmaður kostaði prentun verksins sem út 
kom í Leirárgörðum 1798.

Fyrir tilstilli Stefáns Þórarinssonar þýddi séra Jón Jónsson, hinn 
lærði í Möðrufelli í Eyjafirði [1759-1846], bókina „Sá guðlega 
þenkjandi náttúruskoðari“ eftir danska hæstaréttardómarann, sagn-
fræðinginn Peter Frederik Suhm [1728-1798] sem prentuð var í 
Leirárgörðum 1798.63

Stefán Þórarinsson gerði á starfstíma Landsnefndarinnar síðari 
tillögur um póstsamgöngur sem urðu mjög til bóta, þótt ekki sé 
unnt að rekja þá umbyltingu hér.64 Árið 1813 er þess getið að Stefán 
Þórarinsson léti sýslumenn í Norður- og austuramtinu greina sér frá 
sífelldum aukningum sveitarþyngsla og hvernig yrði ráðin bót á. 
Hafði stiftamtmaður sent að sunnan og norður alla hreppsómaga í 
fæðingarhreppi sína „ok þó lengi hefði búit syðra“.65 Árið eftir lagði 
amtmaður til að lækkuð yrðu tillög af sveitunum við alla þá er 
nokkuð mættu vinna fyrir sér og allir 16 vetra væri settir í vistir.

Vorið 1822 var mjög hart og héldust harðindi þar til þrjár vikur 
lifðu vetrar. Var mjög þungt á Norðurlandi, einkum austan til, og 
varð allmikill fjárfellir. Hlutaðist Stefán amtmaður til um að menn 
legðu þangað styrk. Gerðu það margir, mest í Húnavatnssýslu, því að 
þar var mest fjáreign, segir Espólín.66

Eins og gefur að skilja og fram hefur komið að nokkru, beitti 
Stefán Þórarinsson sér víða fyrir umbótum, bæði vegna áhuga á 
batnandi hag landsmanna svo og vegna stöðu sinnar sem amtmað-
ur.67 Til þess að nefna nokkur frekari dæmi um framtakssemi Stefáns 
Þórarinssonar má á það minnast að þegar um 1780 vildi hann koma 
á strangri stjórn og aga varðandi fanga í hegningarhúsinu á Arn-
arhóli, sem reist hafði verið á árunum 1761-1771, en íslensk stjórn-
völd höfðu verið mjög sjálfráð um rekstur hússins og var húsið helst 
63  �Saga Íslendinga VII (1950), bls. 451. Sá gudlega þenkjandi Náttúru-skodari, þad er 

Hugleiding yfir Byggíngu Heimsins, edur Handaverk Guds á Himni og Jørdu. Asamt 
annari Hugleidíngu um Dygdina. Sjá grein Bjarna Guðleifssonar um þýðingu Jóns 
lærða. Bjarmi (2001), bls. 4-5.

64  Saga Íslendinga VII (1950), bls. 202.
65  Íslands Árbækur XVII (1855), bls. 70.
66  Íslands Árbækur XII (1855), bls. 127
67  �Ritgerðir Stefáns Þórarinssonar um atvinnumál, verslunarmál og hagfræði, sjá Þor-

kell Jóhannesson, Saga Íslendinga VII (1950), bls. 477.

vinnuhæli eða betrunarhús.68 Þá segir Aðalgeir Kristjánsson: „Stefán 
amtmaður Þórarinsson var mikill áhugamaður um ræktun matjurta, 
og gætti áhrifa frá honum vítt um Norðurland.69 Má þar nefna 
áhuga hans á kartöflurækt og samstarf hans varðandi það mál við 
Hans Vilhelm Lever [1780-1843] kaupmann á Akureyri.70 Hann lét 
reisa timburkirkju á Möðruvöllum 1787, en Þorsteinn Daníelsson 
breytti henni mikið og setti á hana turn 1852. Þessi kirkja brann 
1865 og var núverandi kirkja reist á rústum hennar. Einnig stóð 
hann fyrir byggingu amtmannsstofu þeirrar sem brann 6. janúar 
1826, í amtmannstíð Gríms Jónssonar [1785-1849]. Brann þar mest-
allt skjalasafn amtsins.71

Að ráði Stefáns og fyrir hans atbeina var stofnaður Búnaðarsjóður 
norður- og austuramtsins 1805 fyrir fé sem veitt hafði verið til verð-
launa í búnaðarumbótum en ekki komið til greiðslu. Var þetta fyrsta 
styrktarstofnun af þessu tagi hér á landi.72 Þá studdi Stefán mjög að 
holdsveikraspítalanum að Möðrufelli í Eyjafirði, sem stofnaður hafði 
verið með konungsbréfi 1652.

Ævilok
Stefán Þórarinsson amtmaður andaðist á Möðruvöllum í Hörgárdal 
miðvikudaginn 12. mars 1823 á 69. aldursári. Vegna skyndilegs frá-
falls amtmanns og vegna nærveru Vigfúsar, sonar hans, sem þá þegar 
var orðinn veill á geði og lagði að sögn fæð á föður sinn og varð 
síðar mannsbani, eins og áður er á minnst, spunnust sögur um að 
Vigfús hefði orðið valdur að dauða föður síns.73 Jón Espólín segir frá 
dauða amtmanns og í Sögusafni Ísafoldar 1891 er frásögn af því 
hvernig dauða amtmanns bar að höndum, höfð eftir manni sem var 
við banabeð amtmanns á Möðruvöllum 12. mars 1823.74 Tekur Pétur 
Guðmundsson frásögnina að mestu orðrétt upp í annála sína en 
bætir þó ýmsu við.
68  Sjá Saga Íslendinga VII (1950), bls. 340-355.
69  Brynjólfur Pétursson, ævi og störf (1972), bls. 194.
70  Sjá frekar Björn Teitsson, „H. V. Lever, jarðeplin og Búðargil”. Súlur (2013), bls. 36.
71  Saga Íslendinga VII (1950), bls. 339.
72  Ibid.
73  Sjá Íslands Árbækur, CXXVII kafla í XII. Deild, bls. 132-133.
74  Sögusafn Ísafoldar (1891), bls. 219-223.

Stefán Þórarinsson var jarðsunginn sunnudaginn 23. mars 1823. 
Er gröf hans við syðri hlið kórsins í kirkjugarðinum að Möðruvöll-
um. Í líkræðu, sem séra Jón Jónsson í Stærra-Árskógi hélt við út
förina og prentuð er í æviminningu þeirri, er tengdasonur amt
manns, dr. Gísli Brynjólfsson, ritaði og út kom í Kaupmannahöfn 
1824, segir:

vor framliðni uppskar þessa sparseminnar og sparneytninnar ávexti, 
því nærstum alla æfi logadi hans lífs eldur með sama hita og fiöri. Sín 
seinustu 7 eða 8ta lífsár kénndi hann ad vísu endur og sinnum einslags 
kránkleika, sem læknirum virdtist vera briósteingia (Brystkrampe), er 
eptir sinni náttúru, einkum vid skyndilega kiælíng líkamans eda ad 
þótta kom hastarlega ad, med lítt þolanlegri þraut og andþreyngslum 
fyrir brióstinu, enn leid eins fliótt eptir litla stund lidna burt aftur; uns 
áminstur siúkdómur fullkomlega giörði enda á vors framliðna höfd-
íngja lífs stundum hér i heimi, med, sem sýndist, mildu en brádu and-
látri á nockrum augnablikum, þann 12ta þessa mánadar, kluckan 5 
eptirmiddag.75

Jón Espólín segir í eftirmælum um Stefán amtmann, hálfbróður 
sinn:

Stephán amtmadr Þórarinsson á Mödruvöllum var umhyggjumadr 
mikill í embætti sínu, ok þó hann væri vandlátr nokkut, olli þat honum 
ei vinsælda bresti, ef hann væri nokkut hógværari í ordum eda bréfum; 
var hann ok lagamadr gódr ok forsjáll, en lítillsilgdr ef á herti, 
nýlundugjarn meirr en framkvæminn, ástsamr vid konu sína ok börn, 
ok þrautgódr þeim er hann vildi; þreklítill í skapi ok óstyrkr at líkama, 
en álitlegr á at sjá, ok fagreygr mjök, kunni vel mann at sjá ok var nær-
gætr um margt; ekki örr af fé, en þó framar en kona hans.” 76

Margt má lesa út úr þessum orðum Jóns Espólíns: umhyggjumadr, 
vandlátr nokkut, lagamadr gódr ok forsjáll, en lítillsilgdr, nýlundugjarn 
meirr en framkvæminn, þrautgódr þeim er hann vildi; þreklítill í skapi ok 
óstyrkr at líkama, ekki örr af fé, en þó framar en kona hans. Ummæli 
Espólíns skjóta skökku við flest annað, sem um Stefán Þórarinsson 

75  Stutt Æfi- og Útfarar-minníng (1824), bls. 42.
76  Íslands Árbækur, XI (1854), bls. 131.

var sagt. Þó verður að skoða ummælin sem drætti í margþættri 
mynd af fyrsta amtmanninum á Möðruvöllum í Hörgárdal.

Lokaorð
Af því sem fram hefur komið hér að framan má ráða að Stefán Þór
arinsson hafi verið mikilhæfur embættismaður, ráðríkur og strangur 
og líktist í því föður sínum og mörgum öðrum embættismönnum á 
þessum tíma. Ljóst er að hann gerði miklar kröfur til embættis-
manna, bæði til sín sjálfs og annarra, ef til vill vegna reynslu sem 
hann hlaut í stjórnarráðinu í Kaupmannahöfn. Embættismönnum á 
Íslandi, sem ekki höfðu vanist mikilli reglufestu, veittist sumum 
erfitt að gera honum til hæfis. Komu eftirgangsmunir hans ekki síst 
fram við frændur hans og tengdamenn, m.a. stjúpföður hans Jón 
Jakobsson sýslumann í Eyjafirði [1738-1808], hálfbróðurinn, Jón 
Espólín sýslumann í Skagafirði [1769-1836], og Sigurð Stefánsson 
biskup á Hólum [1744-1798], móðurbróður hans. Jafnvel beitti hann 
sér gegn Ólafi stiftamtmanni Stefánssyni [1731-1812], öðrum móður
bróður sínum, en þá greindi á um margt. En Stefán Þórarinsson var 
talinn réttlátur dómari og lét sér annt um almannahag og naut mik-
illar virðingar í lifanda lífi. „Verður hann með réttu talinn einn hinn 
áhrifamesti valdamaður hér á landi um sína daga,“ svo notuð séu orð 
Þorkels Jóhannessonar.77

JÓHANN LÁRUS JÓNASSON

Fyrsti Fjörubúinn
Baldvin Hinriksson Skagfjörð klénsmiður

Jóhann Lárus Jónasson læknir fæddist árið 
1934 á Sauðárkróki. Foreldrar hans voru 

Indíana Gísladóttir húsmóðir og Jónas 
Jóhannsson, bóndi og síðar bóksali. Fjölskyldan 
fluttist til Akureyrar árið 1936. Jóhann varð 

stúdent frá MA 1953 en cand.med. frá HÍ 
1961 og var við sérfræðinám í lækninga

rannsóknum í Lundúnum. Hann var yfir-
læknir á Rannsóknadeild Landakotsspítala frá 

1968, síðar Sjúkrahúsi Reykjavíkur Landakoti 
1996-2000. Átti og rak Blóðrannsóknastofuna Glæsibæ 1989-2004.  

Jóhann er nú búsettur í Kópavogi.

Inngangur
Í Fjöruna fluttist ég árið 1939, þá fimm ára, u.þ.b. 100 árum eftir að 
Baldvin járnsmiður hrökklaðist burt frá Akureyri. Úr Aðalstræti 54b, 
efri hæð norðurenda, fluttum við 1942 í Búðargilið, Lækjargötu 13. 
Þar var ég heimilisfastur til 1961 – Innbæingur í 22 ár. Gamla Akur-
eyri, Innbærinn, með Gamla apótekið, Gamla hótelið, Gamla spítal-
ann, Gömlu símstöðina og Gömlu kirkjuna, hefur alltaf verið mér 
kær.

Á þessum árum heyrði ég hvorki né las neitt um fyrsta Fjörubú-
ann, en nú síðustu árin hef ég gluggað meira í bækur mínar og rekist 
á hann allvíða. Þegar ég svo sá að Baldvin hafði staðið í jarðarkaup-
um af ættmennum mínum í Austurdal í Skagafirði 1848 og kvænst 
frænku þeirra 1849 fannst mér að ég, öðrum fremur, ætti að tína 

saman nokkur brot úr lánlitlu lífshlaupi þessa frumbyggja Fjörunnar. 
Þetta verður því samtíningur frekar en samfelld saga.

Ætt og uppruni
Baldvin Hinriksson fæddist 25. febr. 1799, skv. Íslendingabók. Faðir 
hans var Hinrik Jónsson (1775-1855) bóndi á Ytri-Gunnólfsá í 
Ólafsfirði, síðar bóndi og hreppstjóri (1811-1829) í Réttarholti í 
Blönduhlíð, Skagafirði. Foreldrar Hinriks, Jón Vigfússon (1744-
1812) og Guðrún Jónsdóttir (1745-1837) bjuggu á Sauðanesi á 
Upsaströnd. Móðir Baldvins hét Sigríður (1777-1827) Jónsdóttir 
Gíslasonar bónda á Hreiðarsstöðum í Svarfaðardal.1

Hér verða nefnd þrjú systkina Baldvins. Fyrst kemur Sigríður 
(1799-1867), sem Magnús á Syðra-Hóli segir nokkuð frá í bók sinni 
Mannaferðir og fornar slóðir, m.a. sambúðinni með ástmanninum 
„Grundar-Jóni, sem Sigríður lagði svo mikla ást á að varla þótti ein-
leikið og með ærslum, en hann var ekki einelskur og leit víðar.“ Ást-

Syðsti hluti Fjörunnar, norðan „Syðsta húss“ (Aðalstrætis 82), árið 1903. Baldvin 
hefur byggt fyrsta hús Fjörunnar utan til á svæðinu, sunnan kirkjunnar.

Ljósm. Hallgrímur Einarsson / Minjasafnið á Akureyri.

manninum gleymdi hún aldrei þótt hann ræki hana burt, en eignað-
ist þrjá eiginmenn sem hún lifði alla.2 Bróðir Baldvins var séra 
Hinrik Hinriksson (1810-1867) sem ráðinn var aðstoðarprestur til 
séra Jóns Konráðssonar á Mælifelli 1840 og bjó á Starrastöðum til 
1848 er hann fékk veitingu fyrir Bergsstöðum í Svartárdal A-Hún. 
„Hinrik prestur hlaut „gott orð, var smiður, læknir, hagmæltur, 
greiðvikinn, drykkfelldur mjög á síðustu árum“ segir í æviskrá hans,“ 
skrifar Hannes Pétursson.3 Skv. séra Ágústi Sigurðssyni hafði Hinrik 
verið bóndi á Álfgeirsvöllum og beðið þar uppreisnar til prestvígslu, 
en hann átti tvö lausaleiksbörn í skóla, og frá Bergsstöðum hafi hann 
flutt, að talið var, vegna ámælis fyrir ágiskaðar barneignir í Svartár-
dal, austur að Skorrastað í Norðfirði 1858 og dó þar 1867, 57 ára. 
Ennfremur segir séra Ágúst: „Séra Hinrik var vinsæll í Mælifells- og 
Reykjasóknum, þókti liðtækur við lækningar og smiður góður, en 
greiðasamur, er til var leitað. Enn er þess að gæta, að hann var vel 
hagmæltur en sú gáfa hefur löngum verið í heiðri haldin í Skagafirði 
og góðir hagyrðingar í hávegum hafðir.“4 Önnur alsystir Baldvins var 
Anna Ingveldur (1802-1834), sjá Skagfirskar æviskrár 1850-1890 II. 
Þar segir: „Stóð að þeim systkinum greint hæfileikafólk í báðar ættir, 
voru þau t.d. þremenningar við Baldvin Einarsson (1801-1833) frá 
Hraunum í Fljótum.“5 

Það gleður alltaf gamlan Gilbúa að minnast orða Baldvins Einars-
sonar er hann leit kartöflugarða Levers í norðurkinnungi Búðargils 
„... í blóma sínum í ágústmánuði og er það sú fallegasta brekka, sem 
ég hef séð á öllu Íslandi.“6 Um H.V. Lever, jarðeplin og Búðargil, skrif-
aði Björn Teitsson fróðlega grein í Súlur 2013.7 

Þeir nafnar og frændur hafa verið meðal fyrstu Íslendinga til að 
bera nafnið Baldvin. Í manntali 1801 báru aðeins þrír karlar nafnið 
og skv. Gísla Jónssyni, kennara mínum í MA, var „Baldvin Þorsteins-
son f. 1781, sá er prestur varð á Upsum á Upsaströnd, fyrsti Baldvin 
á landi hér.“8 

Árin á Akureyri
Í hinu mikla ritverki Jóns Hjaltasonar sagnfræðings, Saga Akureyrar, 
sjáum við í I. bindi að í janúar 1826 gaf sýslumaður Eyfirðinga út 
borgarabréf handa járnsmiðnum Baldvini Hinrikssyni til að stunda 

iðn sína á Akureyri. En 1827 fékk hann mælda út fyrstu byggingar
lóðina í Fjörunni.9 Klemens Jónsson segir í sinni Akureyrarsögu um 
Baldvin: „Bygði hann á sandinum fyrir neðan Skammagilið. Hann 
þótti smiður með afbrigðum, en drykkfeldur og óróagjarn, og lá því í 
sífeldum deilum við aðra.“9 Baldvin var eini Fjörubúinn í u.þ.b. átta 
ár, en 1835 flutti Grímur Grímsson Laxdal bókbindari í Fjöruna, 
fékk borgarabréf og lóð nokkru fyrir sunnan Baldvin. Kona hans var 
Hlaðgerður Þórðardóttir frá Hvammi undir Eyjafjöllum. Þau áttu 
eftir að marka spor í bæjarlífið – en það er önnur saga.

Akureyri Baldvins var ólík þeirri „Höfuðborg hins bjarta norð-
urs“, sem blasir við okkur í dag. Hún var nánast eingöngu eyrin sjálf 
– Akureyrin, sem myndast hafði með framburði Búðarlækjar í 
aldanna rás. Sá lækur í Búðargilinu hefur líklega skipt löndum milli 
Nausta og Stóra-Eyrarlands. Á uppdrætti sýslumanns frá 1818 er 
verslunarlóðin mæld frá Kóngsvörðu á Krókeyri að sunnan og þaðan 
500 faðma norður að „Grásteini“ í Eyrarlandsbrekku fyrir utan 
verslunarhúsin. Merkin frá austri til vesturs voru frá sjó og upp á 
brekkubrún.9 Mest af þessu svæði var því í landi Nausta og allt í 
Hrafnagilshreppi.

Akureyri var orðin aðalhöfnin við Eyjafjörð 1602, þegar einok
unin komst á og hafði kaupstaðarréttindi 1787-1836 með borgara-
réttindum fyrir suma. En íbúum fjölgaði mjög hægt, sennilega fyrst 
og fremst vegna þess að kaupmönnum og faktorum þeirra (flestir 
danskir) var bönnuð föst búseta hérlendis. Þetta fyrirkomulag var 
endanlega afnumið 1777 með tilskipun konungs um að verslanir á 
Íslandi skyldu vera opnar allan ársins hring „... og kaupmenn og 
þénarar hér eptir verða búsitjandi í landinu.“ Friðrik Lynge, síðasti 
einokunarkaupmaðurinn á Akureyri, hóf í kjölfarið að reisa fyrsta 
íbúðarhúsið á staðnum, byggt 1777-1778 og telst því frumbyggi 
Akureyrar. Hann var jafnframt fyrsti sjálfstæði kaupmaðurinn þar 
eftir 1787.10 Þetta fyrsta íbúðarhús Akureyrar keypti Klemens 
Jónsson 1894 og bjó þar uns það brann í stórbrunanum 1901. Þá 
reisti hann á lóðinni Hafnarstræti 3, hið glæsilega hús sem enn 
stendur og kallast Gamla símstöðin. Klemens (1862-1930) var fædd-
ur Akureyringur, bæjarfógeti þar, sýslumaður og þingmaður Eyfirð
inga. Árið 1904 varð hann landritari og fluttist þá til Reykjavíkur.

Í sálnaregistrinu á Akureyri 1785 eru skráðir 12 íbúar, 7 karlar og 
5 konur, þ.e. fjölskylda Lynges kaupmanns og starfsmenn verslunar-
innar í eina íbúðarhúsinu á staðnum. Kona assistentsins var eini Ís-
lendingurinn. Samkvæmt fólkstalinu 1801 hafði íbúum fjölgað í 39, 
23 karla og 16 konur, sem skiptust nú á þrjú heimili. Um fjórðungur 
þeirra var af erlendum uppruna. Í fólkstalinu 1835 sést að heimilin 
eða „húsin“ voru 14 talsins og gefin númer. Íbúarnir voru þá 56, 23 
karlar og 33 konur, tæpur helmingur útlendingar eða af erlendum 
uppruna. Hér sjáum við „13. hús: Baldvin Hinriksson, 32 ára, ógipt-
ur, klénsmiður og borgari.“10 Á þessum 50 árum (1785-1835) fjölgaði 
íbúum bæjarins aðeins um tæplega einn á ári, en næstu 25 árin um 
tíu árlega.11

Verslunarhúsin voru öll á Akureyrinni og flest íbúðarhúsin, með 
tveimur götuslóðum sem í fyrstu voru kallaðir Austur- og Vesturgata 
eða Neðri- og Efrigata, en síðar um 1900, festust nöfnin Hafnar-
stræti með sjónum og Aðalstræti með brekkunni. Þessar götur koma 
saman að norðan á móts við Hafnarstræti 20, Höepfnersverslun, en 

að sunnan nálægt Aðalstræti 14, Gamla spítalanum. Bæjarkjarninn lá 
því sporöskjulaga neðan Búðargils, milli sjávar, og Eyrarlandsbrekku 
norðan Gils, en Höfðans sunnan Gils.

Höfðinn, sem svo heitir milli Búðargils og Skammagils í Fjör-
unni, er hluti af gömlum sjávarkambi frá jökultíma, líkt og Nafirnar 
ofan Sauðárkróks. Neðan og utan Skammagils stóð fyrsta kirkjan á 
Akureyri, byggð 1862-1863. Höfðinn var brattur og norðantil í 
Fjörunni gekk hann nánast í sjó fram. Mjór og ógreiðfær stígur var 
farartálmi svo að leiðin inn í Fjörð lá upp Búðargil og suður Höfð-
ann, ávallt eftir brekkubrúnum.12 Þeir sem stefndu austur yfir Eyja
fjarðará fóru ýmist Leiruna (nyrst), Hólma eða Vaðla (syðst). Skömmu 
fyrir 1900 var gerður vegur suður Fjöruna, framhald Aðalstrætis og 
upp Gilið, Lækjargata. Íbúunum fjölgaði hraðar eftir 1840. Það voru 
einkum handiðnaðarmenn eins og Baldvin og Grímur, en einnig 
tómthúsmenn. Flestir settust þá að í Fjörunni og Búðargilinu.

Hús Friðriks Lynge kaupmanns, fyrsta íbúðarhúsið á Akureyri, byggt 1777-1778. 
Íbúar Akureyrar árið 1785 voru skráðir 12 talsins, allir í þessu eina íbúðarhúsi 
staðarins. � Ljósm. H. Schiöth / Minjasafnið á Akureyri. 

Akureyri 1873. Séð norður yfir kaupstaðinn og Pollinn. Gamli spítalinn, sem 
Akureyringar fengu að gjöf þetta ár, snýr ljósum stafni í suður. Þegar skipuleg 
gatnagerð hófst um 1900 komu göturnar saman sunnan gamla spítalans, 
Hafnarstræti lá norður með sjónum, en framhald Aðalstrætis suður Fjöruna. 

Ljósm. F. Löve / Minjasafnið á Akureyri.

Baldvin Hinriksson ólst upp hjá for-
eldrum sínum sem bjuggu í Réttarholti 
í Skagafirði frá 1811. Af uppvexti hans 
segir fátt, en snemma hneigðist hann til 
smíða. „Ungur hafði hann haldið utan 
til Kaupmannahafnar en snúið heim 
geðveikur eftir tveggja ára dvöl er
lendis. Séra Jón Jónsson þjónaði þá að 
Stærra-Árskógi og þangað sendu Skag-
firðingar Baldvin til lækninga. Baldvin 
kom til séra Jóns í september 1825 og 
var hjá honum til ársloka.“13 Séra Jón 
(1772-1866) hafði lækningaleyfi frá 
landlækni og konungsleyfi til þess að 
stunda lækningar í Eyjafjarðar- og 
Þingeyjarsýslum.13 

Heimkominn, sigldur klénsmiður með borgarabréf, einbúi í Fjör-
unni, tók hann til starfa. Í bókinni Eldur í afli sést að frá stjórnvöldum 
fékk hann 100 ríkisdala styrk til að setjast að á Akureyri og vinna þar 
sem járnsmiður og í sömu bók, bls. 15 segir: „Á 19. öld voru flestir 
málmiðnaðarmenn hér á landi nefndir járnsmiðir. Stundum voru þeir 
þó kallaðir klénsmiðir upp á dönsku. Þar gætir áhrifa danskrar 
flokkunar, en járnsmiðir þar báru m.a. starfsheitin grovsmed og 
kleinsmed.“14 Brátt varð hann víðkunnur sökum snilli sinnar í smíða
íþróttinni. Um hann mynduðust þjóðsögur, lífs og liðinn.

Þegar Friðrik Sigurðsson og Agnes Magnúsdóttir voru dæmd til 
lífláts fyrir morðin á Natani Ketilssyni og Pétri Jónssyni á Illuga-
stöðum 1828, skrifaði Björn Blöndal sýslumaður bréf til Gríms Jóns-
sonar amtmanns á Möðruvöllum í desember 1828. Þar segir m.a.: 

„Þar sem engin nothæf öxi er til hjá sýslumannsembættinu og að ekki 
eru til neinir smiðir hér í nágrenninu eða menn sem kunna eða vinna 
við að smíða hæfan útbúnað, væri æskilegt að Yðar Hávelborinheit 
þóknaðist að láta járnsmiðinn í Eyjafjarðarkaupstað smíða heppilega 
öxi til þessarar aftöku, eftir yðar fyrirmælum. En ef Yðar Hávelborin-
heit þætti betra að biðja um slíka öxi frá Kaupmannahöfn, gæti ég lík-
lega ennþá með póstskipinu falið Simonsen kaupmanni það mál.“ 

Og 20. ágúst 1829 skrifar sýslumaður amtmanni:

„Eftir að hafa móttekið Yðar Hávelborinheita mjög heiðraða bréf frá 
10. janúar þessa árs viðvíkjandi persónum þeim, sem í málinu réttvísin 
gegn ákærðu Friðriki, Agnesi og ..., ásamt kostnaðaráætlun frá B. 
Henriksson smiði um öxi þá til aftökunnar, sem hann vildi smíða fyrir 
fimm ríkisdali silfurs, í fullri stærð og tillögu frá mér frá 30. des. fyrra 
ár, áleit ég eins og Yðar Hávelborinheit hafði látið í ljós að breiðari öxi 
ætti að fá frá Kaupmannahöfn fyrir sama verð, og þessvegna bað ég 
Simonsen kaupmann að útvega mér hana.“ Í lok bréfsins lýsir Blöndal 
undrun sinni á að danska öxin hafi kostað 29 ríkisdali, sem hann 
neyddist til að borga skv. reikningi smiðsins og spyr hvað eigi að gera 
við þessa dýru öxi eftir aftökuna. Aftakan fór fram á Þrístöpum í 
Vatnsdalshólum 12. janúar 1830, sú síðasta á Íslandi.15 

Í þætti Magnúsar á Syðra-Hóli um Baldvin segir: „Hann fékk brátt á 
sig það orð að vera atkvæðagóður smiður og jafnframt vandræða
maður, drykkfelldur, illa lyntur og óróagjarn og átti í sífelldum ill
deilum. Baldvin var meðalmaður á hæð, í þreknara lagi og síval
vaxinn. Hann var skolhærður og kringluleitur, gráeygur og augna
ráðið flöktandi. Upplitið oftast óviðfelldið og annarlegt og svipurinn 
tvíveðrungslegur.“16 

Í ársbyrjun 1835 var Baldvini kennt barn: „... og vildi hann ei 
medgánga sökum þess ad Stelpan hefdi ei verid nema tvo Tíma í 
hanns Húsi – Seinna dreymdi hann ad Andsk. ræki eina fióra Skrúf-
nagla í Munn sér og einhvör gaut því ad hönum ad þad mundi þýda 
ad hann ætladi ad sverja rángann Eid, og hefir hann svo leyft Stelp-
unni ad sverja Barnid uppá sig,“ segir í bréfi Bjarna amtmanns Thor
arensen.17

Í bréfi amtmanns til Þórðar Jónassonar sýslumanns 27. des. 1836 
minnist Bjarni á deilur Baldvins við Grím Laxdal og hvetur Þórð til 
að leita sátta.17 

En þrátt fyrir andstreymi og geðbresti fóru sögur af honum víða 
og hefur hið dularfulla kaldabras vafalítið átt þátt í því. Um kaldabras 
finnst fátt ritað. Orðskýringar má sjá í: Íslensk orðabók 3. útg. 2002, 
bls. 744, kaldabras, það að hnita saman málm án þess að eldhita hann 
og Orðabók Sigfúsar Blöndals (1920-1924), bls. 417, kaldabras, kold
svejsning. Í Þjóðháttum Jónasar frá Hrafnagili er lítillega fjallað um 

Séra Jón Jónsson í Stærra-Ár
skógi. Hjá honum var Baldvin 
til lækninga frá september til 
ársloka 1825.

málmsmíði. Þar segir: „Allir þekkja söguna um Baldvin Hinriksson 
og kaldabrasið (vísað í Huld), enda hefir einn maður sagt mér, að 
hann hafi séð skegghníf, sem Baldvin hafi brasað saman. Hafi lítill 
hryggur verið yfir um mitt blaðið, þar sem brasmörkin voru, og hafi 
þar verið svo hart, að ekki lét undan hverfisteini eða hein.“18

Nú er öldin önnur og líklega fáir sem þekkja söguna um kalda-
brasið. Læt ég hana því fylgja hér með eins og hún er skráð af Ólafi 
Davíðssyni í Huld I, 2. útg. 1935, eftir sögn Guðmundar Magnús-
sonar læknis (1863-1924):19 

„Baldvin hafði lært smíðar utanlands og í þeirri för hafði hann líka 
numið kaldabras, en það eru einsdæmi um Íslending bæði fyrr og síðar.

Hann hafði komizt að því, að smiður einn suður á Þýzkalandi 
kynni að kaldbrasa, og gerði sér ferð á hendur í því skyni að reyna til 
að læra það, en það var ekki auðgert, því að smiðurinn lá á list sinni 
eins og ormur á gulli og hélt henni leynilegri fyrir öllum mönnum. 
Baldvin kom opt til smiðsins, en varð aldrei neins vísari. Hann lét 
stundum, sem það kæmu að sér vitleysuköst, og hugði hann, að það 
kynni að koma sér að haldi, ef hann yrði nokkurs vísari um kaldabras-
ið. Einu sinni kom Baldvin í smiðju til smiðsins sem optar og var til 
alls búinn. Það vildi svo vel til, að hann var einmitt að kaldbrasa. Hann 
bar í sárin litlausan lög úr flösku, og festist þá allt saman óðara en 
varði. Smiðurinn skaut flöskunni undan, þegar Baldvin kom inn. Þeir 
taka nú tal saman, en allt í einu þarf smiðurinn að skreppa út. Á með-
an stingur Baldvin flöskunni á sig, en setur í staðinn vatnsflösku, sem 
hann hafði haft á takteinum í vasa sínum. Þá er smiðurinn kemur apt-
ur, læzt Baldvin fá eitt vitleysukastið. Hann rekur fótinn í flöskuna, og 
fer hún í þúsund mola. Smiðurinn verður æfur og segir, að Baldvin 
hafi gert sér ómetanlegan skaða, og rekur hann loks á dyr. Svona 
komst nú Baldvin yfir kaldabraslöginn. Síðan fór hann heim til Íslands 
og varð þjóðhaga smiður.“

En það er farið að halla undan fæti hjá járnsmiðnum á Akureyri. 
Hann hafði ítrekað sótt til sýslumanns um lóð á Akureyri, t.d. 1837, 
til að geta drifið þar iðn sína og sett sig „reglulega niður í kaup-
staðnum“. Í Sögu Akureyrar I segir um þetta: „Líklega hefur járn-
smiðurinn selt allt sitt á Akureyri, þegar hann hélt til vetrardvalar í 
Kaupmannahöfn nokkrum árum fyrr, og síðar uppgefist á byggingu 
stórhýsisins fyrir ofan gömlu Lyngeverslun er hann seldi Eggerti 

Johnsen héraðslækni 1835.“ Enginn árangur varð af kæru Baldvins 
til amtmanns, sem eyddi málinu og „... varð Baldvin að láta sér lynda 
að byggja yfir sig tvö torfhús norður við Búðarlækinn. Ásteytingar-
steinninn virðist raunverulega hafa verið geðveiki Baldvins sem hann 
hefur líklega aldrei læknast af. Hún gerði hann óvelkominn á Akur-
eyri.“20 Enda flutti hann alfarinn úr bænum nokkru fyrir 1840.

Merkilegan minnisvarða skildi hann þó eftir sig á Akureyri, sem 
líklega mun halda nafni hans frá gleymsku lengur en kaldabrasið. 
Það er fyrrnefnt „stórhýsi“, Aðalstræti 14, Gamli spítalinn. Um þetta 
hús skrifar Steindór Steindórsson í sína gullfallegu bók, Akureyri, 
Höfuðborg hins bjarta norðurs: „Í júní 1835 keypti Eggert Johnsen 
fjórðungslæknir ... hús þetta af Baldvini Hinrikssyni járnsmið. ... 
Húsið var þá ekki alveg fullbyggt og það féll í hlut Eggerts að ljúka 
við smíðina. Gamli spítalinn er talinn fyrsta tvílyfta íbúðarhúsið sem 
var reist hér á landi. ... Byggingarsögufróðir menn telja það eitt 

Merkilegan minnisvarða skildi Baldvin eftir sig á Akureyri, „stórhýsið“ Aðalstræti 
14, sem varð fyrsti spítali Akureyrar – Gamli spítalinn. 

Ljósm. Hallgrímur Einarsson / Minjasafnið á Akureyri. 

merkasta hús Akureyrar að allri gerð, innra og ytra. ... Sunnan undir 
Gamla spítalanum var eitt elsta reynitré bæjarins en er nú löngu fall-
ið.“21 Jón Constant Finsen (1826-1885) héraðslæknir keypti „læknis-
húsið“ 1858 af ekkjufrú Johnsen. Hann flutti til Danmerkur með 
fjölskyldu sinni árið 1866. Friðrik C.M. Gudmann kaupmaður 
keypti svo húsið, líklega að undirlagi Steincke verslunarstjóra, og gaf 
bænum það fyrir spítala. Gjafabréfið var dagsett 11. nóv. 1873, en 
spítalinn vígður 7. júlí 1874 og hlaut nafnið Gudmanns Minde.

Frekari fróðleikur um spítalahald á Akureyri er nú auðfundinn í 
gagnmerkri bók Magnúsar Stefánssonar læknis, Svipmyndir úr sögu 
sjúkrahúss í eina öld.22

Vegna geðveiki Baldvins vakti athygli mína grein Sigurgeirs Guð-
jónssonar sagnfræðings í Súlum 2014, Þorgrímur Johnsen héraðslæknir 
og geðveikt fólk. Þar segir m.a.: „Stofnun spítala á Akureyri hjálpaði 
veiku fólki í bænum og næsta nágrenni. Ekki síst átti það við um 
geðveikt fólk sem héraðslæknirinn reyndi að aðstoða og lækna eftir 
bestu getu.“23 Þetta sýndi mér að þótt Baldvin fengi lítinn bata, þá 
hefur „stórhýsi“ hans, sem varð fyrsti spítalinn á Akureyri, orðið ein-
hverjum slíkum að liði.

 Rak „smiðju í Reykjavík, en fór um koll“
„Sagt er að Akureyringar grétu brottför Baldvins þurrum tárum og 
ekki er þess getið að Reykvíkingar fögnuðu komu hans ... . Ekki dró 
úr skapbrestum hans þó suður kæmi. Hann hélt sömu háttum og á 
Akureyri, drakk, átti í deilum og málaferlum og hafði oft brögð við. 
Hann kom sjaldan eða aldrei í kirkju ... . Hann smíðaði jafnt helga 
daga sem aðra og nálega mest á hátíðum.“16

Auðvitað byggði hann hús og smiðju í Reykjavík á lóð sem í dag 
er Laugavegur 3. Í safnritinu Sögustaður við Sund segir um lóðina 
Laugavegur 3: „Þar var áður torfbær sem nefndist Gata og hafði 
byggst úr Arnarhólslandi. Um miðbik 19. aldar mun Baldvin Hin-
riksson járnsmiður hafa reist þarna lítið timburhús og smiðju. Jónas 
Helgason járnsmiður og organisti er orðinn eigandi húss og smiðju 
1867. ... Sagt er að í þessu timburhúsi hafi hlóðir verið síðast notaðar 
í Reykjavík. Um 1920 var reist þarna stórhýsi.“24 Klemens Jónsson 

telur í Sögu Reykjavíkur II, að hús Baldvins hafi verið kallað Smiðja 
og nafnið Smiðjustígur dregið af því.“24 Sjá einnig Reykjavík fyrri 
tíma II eftir Árna Óla.24

Svo að vitnað sé aftur í þátt Hannesar Péturssonar um Myllu
Kobba, þá segir þar um Baldvin: „Hann var um kyrrt syðra þangað 
til hann kom sér fyrir á Starrastöðum 1846, hjá aðstoðarprestinum 
bróður sínum. ... Baldvin hafði rekið smiðju í Reykjavík, en fór um 
koll og seldi bú sitt til gjaldþrotaskipta.“3

Á æskuslóðum í Skagafirði
Baldvin Hinriksson Skagfjörð var nú kominn heim í Skagafjörð til 
séra Hinriks bróður síns. Móðir hans dó 1827 í Réttarholti og faðir 
hans brá búi 1829 og fór að Víðivöllum. Hann dó 7. júlí 1855 hjá 
séra Hinriki syni sínum á Bergsstöðum í Svartárdal, A.-Hún.25 

Í Hafgrímsstaði, stuttan spöl innan sveitar, fluttist Baldvin 1847. 
Hann hafði kynnst „Myllu-Kobba“ vinnumanni á Mælifelli og 
ákveðið var að hann næmi smíðalist af járnsmiðnum. Þar var Jakob 
skráður heimilismaður næsta árið.3 En það hitnaði ekki aðeins í afl-
inum á Hafgrímsstöðum. Jón bóndi Þorláksson átti dóttur er Inga 
hét, sögð snemma þroskuð og gjörvileg. „Hún var fjórtán eða 
fimmtán ára er Baldvin kom þar á heimili. Hann hafði ekki kvænst 
og þó sagður ekki frásneyddur kvenfólki. Hann gerði sér dátt við 
Ingu og lét faðir hennar sér vel líka. Þau voru gefin saman 14. febrú-
ar 1849 og var meira en þrjátíu ára aldursmunur á þeim brúðhjón-
um. Töldu menn ekki álitlegt fyrir „barnið“ að bindast slíkum manni 
og Baldvin var, hálfgeggjaður og líklegur til að verða alvitlaus.“16 
Þannig er lýsing Magnúsar á Syðra-Hóli. Þeim fæddist dóttir á Haf-
grímsstöðum þá um sumarið. Hún hét Inga Sigríður.

Jón Þorláksson (1791-1862), Höskuldssonar tók Nýjabæ í Austur-
dal til ábúðar árið 1829, þegar Hjálmar Jónsson, Bólu-Hjálmar, flutti 
þaðan. Hann hafði verið þrjú ár vinnumaður hjá föðurbróður sínum 
Jóni Höskuldssyni (1770-1831), stórbónda á Merkigili og langa-
langafa mínum. Jón Þorláksson bjó á Nýjabæ 1829-1839, en flutti þá 
að Egilsá (1839-1841) sem hann keypti, en seldi Stefáni lækni 
Tómassyni fyrir Hafgrímsstaði og flutti þangað ásamt konu sinni 
Guðrúnu Jónsdóttur 1841.26 

Baldvin réði brátt húsum á Hafgrímsstöðum og hafði heimasæt-
una fyrir bústýru, en faðir hennar varð undirsáti á eignarjörð sinni. 
Ábúendatal Hafgrímsstaða endurspeglar þetta: 1841-1848, Jón og 
Guðrún brugðu búi. Hófu búskap á sama stað 1849. 1848-1849, 
Baldvin Hinriksson og Inga Jónsdóttir. Fóru búferlum að Ytra-Hóli, 
A.-Hún.27

Kynni Baldvins og fjölskyldunnar á Merkigili virðast því ekki 
langsótt. Jón Höskuldsson keypti Merkigil og Miðhús þegar Hóla
stólsjarðir í Austurdal voru seldar á uppboði árið 1802. Baldvin Hin
riksson keypti Miðhús árið 1848 og var kaupbréfi hans þinglýst á 
manntalsþingi um vorið. Seljendur voru ekkja og synir Jóns Hösk
uldssonar. Umsamdar 390 spesíur danskar var geypiverð. Lét Bald
vin á þessu sama þingi lesa lögfestu sína á landinu. Hann greiddi 
strax 60 spesíur, en hitt skyldi umlíðast í fimm ár, en yrði skuldin þá 
ógreidd átti jörðin að falla aftur til seljendanna gegn endurgreiðslu. 
Baldvin byggði sér kofa til íbúðar á Miðhúsum, var þar um tíma og á 
Merkigili, en undi ekki lengi, greiddi aldrei meira og gengu kaupin 
því til baka. Trúlega hefur þetta verið málamyndasala því að Ingi
björg Einarsdóttir, langalangamma mín (f. 1788 á Ytri-Kotum í 

Norðurárdal, d. 1872 á Merkigili) og synir hennar stóðu þá í landa-
þrætu við Guðmund á Ábæ sem sagður var „óvæginn og yfirgangs-
samur að eðli“. Hörkutólið Jón Höskuldsson var horfinn til feðra 
sinna, en Baldvin þekktur að harðfylgi og ófyrirleitni. Landaþræt-
unni lyktaði með samningi 1877.28 

Á Hafgrímsstöðum hélt Baldvin lítt kyrru fyrir þótt kvænst hefði, 
naut hvorki sveitalífs né hjónabandssælu en fór víða, alltaf að smíða. 
Hann fór þaðan alfarinn 1849 og reyndi að skjóta rótum í Vind
hælishreppi á Skagaströnd.

Í Húnaþingi – „Helför Baldvins“
Magnús Björnsson, fræðimaður á Syðra-Hóli, Vindhælishreppi, 
nefnir svo þátt sinn um ævilok Baldvins. Frá Hafgrímsstöðum fór 
járnsmiðurinn að Ytra-Hóli á Skagaströnd þar sem hann kom sér og 
sínum fyrst um sinn undir þak hjá systur sinni, Sigríði Hinriksdóttur, 
sem fyrr var frá sagt. Þaðan fór hann að Hafursstöðum í sömu sveit, 
sem hann hafði keypt og hugðist setjast þar að. „Það var varla nema 
að nafni til, að hann ætti jörðina og stutt átti hann þar heimili. 
Baldvin keypti hana í skuld, varð að veðsetja hana fyrir láni og 
greiddi það aldrei nema að litlu leyti.“16

Geðbrestir Baldvins ágerðust stöðugt. Haustið 1853 sótti Jón 
tengdafaðir hans dóttur sína og dótturdóttur vestur að Hafursstöð-
um. „Var skapsmunum Baldvins þá svo farið, að ekki þótti fært að 
kona hans byggi með honum. Hann var því einstæðingur, fann til sín 
óvild manna og var tæpast með réttu ráði. ... Helzt fannst honum af-
þreying við smíðar, hélzt þó stopult við þær.“16

„Þetta sama haust ber eitthvað undarlegt í drauma fyrir séra Hin-
rik, bróður Baldvins, og morgun einn er hann vaknaði kveður hann 
þessa vísu:

Þegar sól um Fjölnis frú
fegrar jóladaga, 
að mér rólar saga sú, 
sem geðsból vill naga.

Vísan barst út, en enginn vissi hvað prestur átti við.“19

Hafgrímsstaðir í Lýtingsstaðahreppi, um eða laust fyrir 1950. Þar bjó Baldvin um 
tíma, kvæntist og eignaðist dóttur.� Mynd úr Byggðasögu Skagafjarðar III, bls. 199.

Framan af vetri 1853 var Baldvin lengstum á Þverá í Hallárdal hjá 
Birni Þorlákssyni hreppstjóra og konu hans Sigurlaugu Finnsdóttur, 
miklum sómahjónum. Björn hafði 1847 byggt fyrsta timburhúsið í 
húnvetnskri sveit á Þverá. Þar var mannmargt heimili.

„Baldvin svaf á lofti í húsinu á Þverá með vinnumönnum. Þeir 
urðu þess varir að hann stríddi við svefnleysi er fram kom á jólaföst
una. Það dró ekki úr hugsýki hans og stundum hafði hann við orð að 
stytta sér aldur. 

Á jóladagsmorgun hafði Baldvin orð á því við Björn að hann vildi 
fara í smiðju um daginn. Björn aftók það. Sagðist fyrirbjóða honum 
slík helgispjöll meðan hann dveldi á sínu heimili. Þótti Baldvin 
sjáanlega miður.

Nú var kallað á heimilisfólkið til að drekka morgunkaffi niðri í 
stofu. Baldvin var mjög þungt í skapi. Hann varð eftir og gekk um 
gólf. Sigurlaug húsfreyja sendi að vörmu spori Svanlaugu dóttur sína 
með kaffið upp til Baldvins. Er hún kom á pallskörina heyrðist 
dynkur á loftinu og sem hún hratt upp hurðinni bar fyrir augu henni 
ægilega sjón. Gólfið flaut í blóði og þar lá Baldvin hálsskorinn í 
dauðateygjum. Svanlaug rak upp hljóð og lá við ómegini. Björn 
heyrði dynkinn og óp Svanlaugar. Hann spratt upp frá borðinu og 
hljóp upp stigann. Var Baldvin þá í yfirliði eða örendur og blæddi út á 
svipstundu. Hafði hann skorið sig með skegghníf sínum allt í bein og 
fallið eða látið fallast á rúmstokk og gekk við það úr hálsliðnum. Svo 
ósleitilega vann hann að sér.“ Þannig lýsti Magnús „helförinni“.29

Björn á Þverá sendi strax á jóladaginn mann fram að Bergsstöðum 
til að segja séra Hinriki hin ömurlegu tíðindi, sem virtust ekki koma 
honum svo mjög á óvart. Talið var að svipur Baldvins færi á undan 
sendimanni og léti vita af sér, jafnvel sjálfan Bólu-Hjálmar, krafta-
skáldið. Samkvæmt gömlu kirkjulögmáli voru þeir ekki kirkjugræfir 
er tóku líf sitt og ávallt þungsótt að fá undanþágu frá því. Séra Hinrik 
hét því, að fyrr skyldi hann láta hempuna en vita Baldvini holað niður 
utangarðs. Hann leitaði fyrst til prófasts sem taldi biskupsleyfi þurfa 
til. Varð því nokkur dráttur á greftrun. Þar sem Baldvin átti lögheim-
ili á Hafursstöðum bar honum legstaður í Höskuldsstaðagarði.29 

Þessi voðafregn spurðist hratt um nærsveitir, en kom Bólu-
Hjálmari ekki á óvart. Á aðfangadag jóla umrætt ár var hann á ferð 

Þverá í Hallárdal um aldamótin 1900. Á myndinni sjást standandi Árni Jónsson 
hreppstjóri og Svanlaug húsfreyja, dóttir Björns Þorlákssonar – sú sem send var með 
kaffið upp til Baldvins Hinrikssonar á jólum 1853 og fann hann hálsskorinn í 
dauðateygjum.� Mynd úr bókinni Föðurtún eftir P.V.G. Kolka, 1950, bls. 49.

um Langadal með fylgdarmanni. Um kvöldið segir hann Hjálmari 
Loftssyni fornvini sínum á Æsustöðum, „... að þeir hafi mætt 
Baldvini Hinrikssyni í Æsustaðaskriðunum, hafi sér þótt hann nokk-
uð gustmikill og gruni sig, að ekki muni allt með felldu um hagi 
hans, því að höfuðið hafi legið aftur á milli herða honum, en blóð-
bogi staðið fram úr hálsinum.“30

Eldjárn Sveinsson, smiður á Kjalarlandi, hafði unnið við húsasmíð-
ina á Þverá. Hann smíðaði kistuna milli jóla og nýárs og var líkið þá 
strax kistulagt að viðstöddum Birni og Eldjárni. Báðir voru fullvissir 
um það að Baldvin lægi ekki kyrr. Því beitti Eldjárn gömlu þjóðráði 
og rak sinn naglann í hvora il líksins.29 Það var fullyrt að ekki létti 
reimleikum á Þverá eftir Baldvin, fyrr en hann var kistulagður.

Frímann Guðmundsson (1828-1904) til heimilis á Bergsstöðum í 
Hallárdal (síðar víðkunnur barnafræðari) var um nýársleytið fenginn 
til að flytja kistu Baldvins með þeim Þverármönnum ofan að Hösk-
uldsstöðum. Þeir komu kistunni í auðan útikofa að Ytra-Hóli. Sig-
ríður systir Baldvins hafði búið þar og átti ráð á kofanum. Nú bjó 
hún í Kambakoti. „Kistan stóð þar nokkuð lengi meðan beðið var 
úrskurðar kirkjuhöfðingjanna. En hvernig sem hann var, er hann 
kom, var Baldvin Hinriksson jarðaður innangarðs á Höskuldsstöðum 
og gerði séra Hinrik útför hans rausnarlega.“29

Hér lýkur slitróttri frásögn af lánlitlu lífshlaupi Baldvins Hinriks-
sonar – í hnotskurn svo hljóðandi:

Baldvin var klénsmiður klár,
kaldabras kunni upp á hár.
En gæfa og gengi
ei gafst honum lengi.
Í Hallárdal, hálsskorinn – nár.

Frá ekkju Baldvins og afkomendum
Inga Jónsdóttir, ekkja Baldvins Hinrikssonar, giftist árið 1860 Tómasi 
Tómassyni (1828-1887) bónda og hreppstjóra á Hafgrímsstöðum og 
Tunguhálsi. Eftir búsetu í Kálfshamarsvík 1871-1875, fóru þau aftur 
til Skagafjarðar, bjuggu á Starrastöðum 1875-1883 og á Syðra-Vatni 
1883-1885. Brugðu þá búi en börn þeirra tóku við jörð og búi. 

Dvöldust hjónin hjá þeim til æviloka. Þóttu jafnan merkishjón. 
Fjögur barna þeirra komust upp.31

Dóttir Ingu og Baldvins, Inga Sigríður (1849-1887) fylgdi móður 
sinni vestur á Skagaströnd 1871, kynntist þar Benedikt Björnssyni 
(1849-1923) og giftist honum 1873. Þau bjuggu á ýmsum býlum á 
Skagaströnd, síðast í Tjarnarseli þar sem Inga Sigríður lést. Af níu 
börnum þeirra komust a.m.k. þrjú til fullorðins aldurs: Una Inga f. 
1877, Benedikt f. 1884 og Björn (17. jan. 1881 – 23. okt. 1969), sem tók 
sér ættarnafnið Fossdal, verkamaður á Skagaströnd og í Reykjavík. 
Kona hans var Matthildur Jóhannsdóttir. (Sjá Skagfirskar æviskrár 1890-
1910 I, bls. 14-15.)32 Sonur Björns og Helgu Hannesdóttur húsfreyju 
(1892-1976), Botni, Hrafnagilshreppi, var Ari Leó Björnsson Fossdal f. 
30. okt. 1906 í Kálfshamarsvík, A.Hún., d. 23. ág. 1965 á Akureyri. Ari 
lærði ljósmyndun hjá Hallgrími Einarssyni á Akureyri um 1925 og 
starfaði hjá honum um árabil, en rak eigin ljósmyndastofu á Akureyri á 
árunum 1930-1953. Maki hans 1930 var Þorgerður Lilja Jóhannesdótt-
ir (1899-1981), húsfreyja. Synir þeirra: Júlíus f. 1930, Sigurður f. 1935 
og Jóhannes f. 1940, flugstjóri. Barnsmóðir Ara: Sigurlína Sumarrós 
Flóventsdóttir (1890-1986), verkakona á Akureyri. Sonur þeirra: Hann-
es Wathne (30. maí 1927 – 23. jan. 2000), trésmiður og hljómlistarmað-
ur á Akureyri. (Sjá Ljósmyndarar á Íslandi 1845-1945, bls. 108.)33

Sonur járnsmiðsins, Baldvin Bald
vinsson, f. 21. des. 1834, d. 15. okt. 
1920, birtist mér svo óvænt í Svalbarðs-
strandarbók. Hann keypti Leifshús 1874 
og bjó þar til 1902 með annarri konu 
sinni, Elínu Jónsdóttur, en Baldvin var 
þrígiftur. Fyrsta konan var Guðný Sig-
urðardóttir (d. 1873). Komust þrjú börn 
þeirra upp: Jakobína Ragnheiður f. 
1863, Þórður f. 1865 og Indíana f. 
1868. Þriðja konan (15. maí 1910) var 
Guðrún Sigurðardóttir. Seinni hjóna-
böndin voru barnlaus. – Baldvin yngri 
mun lítið hafa haft af foreldrum sínum 
að segja, var „niðursetningur“ á Steðja í 

Baldvin Baldvinsson, Leifshús
um, sonur járnsmiðsins.
Mynd úr Svalbarðsstrandarbók eftir 
Júlíus Jóhannesson, 1964, bls. 301.

Möðruvallaklausturssókn 1845, þá 11 ára gamall. Ungur hafði hann 
hokrað í Kræklingahlíð með nokkrar kindur en í Leifshúsum bjuggu 
þau Elín góðu búi.34

Móðir Baldvins yngra, skv. Íslendingabók, var Guðrún Jónsdóttir, 
f. 28. sept. 1804, vinnukona á ýmsum bæjum í Eyjafjarðarsýslu 1831-
1841. Flest virðist mér benda til þess að Baldvin yngri sé „Barnid“ 
sem Baldvini Hinrikssyni var kennt í ársbyrjun 1835 og hann hafði 
„...leyft Stelpunni ad sverja uppá sig“, sem fyrr var frá sagt. Sjá17. 

Eftirmáli
Vorið eftir lát Baldvins Hinrikssonar var haldið uppboð á Þverá á 
ýmsum munum hans sem ekkjan kærði sig ekki um. Þangað kom 
Magnús bóndi Jónsson á Fjalli á Skagaströnd. „Ég ætla að kaupa 
hnífinn,“ sagði Magnús. „Ég trúi ekki öðru en hann bíti.“ Hnífinn 
fékk hann fyrir lítið verð. Magnús sem var smiður góður, bæði á tré 
og járn, gerði tálguhníf úr skegghníf Baldvins og notaði hann mikið. 
Hann átti hnífinn til æviloka og eftir hann tengdasonur hans, Ög-
mundur Jónsson á Fjalli. „Vorið 1901 flutti Jóhanna Magnúsdóttir, 
ekkja Ögmundar, að Syðra-Hóli með búslóð sína. Þar með var 
hnífurinn Baldvinsnautur. Var hann þá slitinn upp í bakka. Að síð-
ustu var hann notaður til að bora leirtau er spengt var. Lauk svo að 
alur sá týndist og fannst ekki síðan.“ Þetta er úr frásögn Magnúsar á 
Syðra-Hóli um örlög hnífsins, en í lok þáttarins um „helförina“ 
skrifar hann: „Hnífinn slitinn og að litlu orðinn sá ég margsinnis 
eigin augum og handlék oft.“29

Tilvísanir í heimildir
  1. Stefán Aðalsteinsson, Svarfdælingar II (Reykjavík: Iðunn 1978), bls. 97-98, 411-413.
  2. ��Magnús Björnsson, Mannaferðir og fornar slóðir (Akureyri: POB 1957), bls. 107-110.
  3. Hannes Pétursson, Misskipt er manna láni II (Reykjavík: Iðunn 1984), bls. 69-70.
  4. Séra Ágúst Sigurðsson, Forn frægðarsetur (Reykjavík: Bókamiðstöðin 1976), bls. 233. 
  5. Skagfirskar æviskrár 1850-1890 II, bls. 276.
  6. Ármann á Alþingi, 3. árg. 1831, bls. 71.
  7. Björn Teitsson, „H.V. Lever, jarðeplin og Búðargil“. Súlur 39. árg. bls. 20.
  8. Gísli Jónsson, „Um nafngjafir Eyfirðinga og Rangæinga 1703-1845“. Saga XXVII, 1989, 

bls. 111.

  9. �Jón Hjaltason, Saga Akureyrar I (Akureyri 1990), bls. 172. – Klemens Jónsson, 
Saga Akureyrar (Akureyri 1948), bls. 38-39, 47.

10. Jón Hjaltason, Saga Akureyrar I, bls. 16. – Klemens Jónsson, Saga Akureyrar, bls. 
219-226.

11. Hermann Óskarsson, Félagsgerð Akureyrar 1785-2000 (Akureyri 2012), bls. 43-48.
12. Klemens Jónsson, Saga Akureyrar, bls. 95.
13. Jón Hjaltason, Saga Akureyrar I, bls. 172. – Læknar á Íslandi II, 4. útg. 2000, bls. 

877.
14. Sumarliði R. Ísleifsson, Eldur í afli (Reykjavík: HÍB 1987), bls. 15, 25.
15. �Guðlaugur Guðmundsson, Enginn má undan líta (Reykjavík: Örn og Örlygur 

1974), bls. 107-109.
16. Magnús Björnsson, Mannaferðir og fornar slóðir, bls. 225-227.
17. �Jón Hjaltason, Saga Akureyrar I, bls. 141. – Bjarni Thorarensen, Bréf II, Bj. 

Thorarensen til Skúla Thorarensen 3. maí 1835, bls. 279 og Bj. Thorarensen til 
Þórðar Jónassonar 27. des. 1836.

18. Séra Jónas Jónasson, Íslenskir þjóðhættir 2. útg. (Reykjavík: 1945), bls. 118-119.
19. Huld I, safn alþýðlegra fræða íslenskra, 2. útg. (1935), bls. 116-119.
20. Jón Hjaltason, Saga Akureyrar I, bls. 173.
21. �Steindór Steindórsson, Akureyri, Höfuðborg hins bjarta norðurs (Örn og Örlygur 

1993), bls. 28-29.
22. �Magnús Stefánsson, Svipmyndir úr sögu sjúkrahúss í eina öld (Akureyri: Völuspá út-

gáfa, 2016).
23. �Sigurgeir Guðjónsson, „Þorgrímur Johnsen héraðslæknir og geðveikt fólk“. Súlur 

40. árg., bls. 139.
24. �Páll Líndal, Sögustaður við Sund (Reykjavík: Örn og Örlygur) II, bls. 132, III, bls. 

72. – Klemens Jónsson, Saga Reykjavíkur II (1929), bls. 43. – Árni Óla, Reykjavík 
fyrri tíma II (Skuggsjá 1985), bls. 276-277, 359.

25. Byggðasaga Skagafjarðar IV, Akrahreppur (Sögufélag Skagfirðinga 2007), bls. 174.
26. Stefán Jónsson Höskuldsstöðum, Ritsafn III (Sögufélag Skagfirðinga 1986), bls. 80. 
27. Byggðasaga Skagafjarðar III, Lýtingsstaðahreppur, bls. 203.
28. �Byggðasaga Skagafjarðar IV, bls. 513. – Stefán Jónsson, Ritsafn III, bls. 87-91. – 

Skagfirskar æviskrár 1850-1890 II, bls. 163-168.
29. Magnús Björnsson, Mannaferðir og fornar slóðir, bls. 227-232.
30. �Bólu-Hjálmar, Ritsafn VI 1960, bls. 238-239. Einar H. Kvaran skrásetti eftir sögn 

Guðrúnar Hjálmarsdóttur.
31. �Skagfirskar æviskrár 1850-1890 I, bls. 165-166, 267-268. – Byggðasaga Skagafjarðar 

III, Lýtingsstaðahreppur.
32. Skagfirskar æviskrár 1890-1910 I, bls. 14-15.
33. �Inga Lára Baldvinsdóttir, Ljósmyndarar á Íslandi 1845-1945 (JPV útg. og Þjóð

minjasafn Íslands 2001), bls. 108.
34. �Júlíus Jóhannesson, Svalbarðsstrandarbók (Akureyri: Svalbarðsstrandarhreppur 1964), 

bls. 300-302.



JARÐEIGNIR OG LANDSKULDIR Í FRAM-EYJAFIRÐI� 89

VALDIMAR GUNNARSSON

Jarðeignir og landskuldir  
í Fram-Eyjafirði

Rýnt í jarðabækur frá 1712 og 1842

Valdimar Gunnarsson er fæddur 1947. 
Um önnur æviatriði hans 

sjá Súlur XLII. árg. 2016, bls. 58. 

Í meir en þúsund ár hefur Íslendingum verið ljóst að einhver arð-
bærasta eign er land sem nýta má til búskapar. Slíkri eign var líka 
hægt að miðla til vina og vandamanna – ellegar hvers sem hafa vildi, 
svo framarlega sem hann galt hæfilega leigu eða verð fyrir. Ljóst er af 
ýmsum heimildum að fljótlega eftir að kirkjan komst hér á verulegan 
fót – sem stofnun – tóku að safnast til hennar jarðeignir. Auðmenn, 
hvort sem þeir vóru jafnframt kirkjuhöfðingjar eða ekki, söfnuðu 
einnig jörðum, oft hið næsta sér en einnig í fjarlægum héröðum. Loks 
er þess að geta að þar sem sækjast sér um líkir var iðulega efnt til 
hjónabanda með eignafólki og á þann hátt urðu eignasöfnin oft enn 
stærri. Hins er svo líka að gæta að með erfðum dreifðist eignarhaldið.

Nokkrar rannsóknir hafa verið gerðar á eignarhaldi jarða, t.d. 
fjallaði Björn Teitsson um eignarhald og ábúð á jörðum í Suður
Þingeyjarsýslu,1 Bragi Guðmundsson í annarri bók um efnamenn og 
eignir þeirra um 17002 og fleiri mætti telja þótt hér verði ekki gert.

1  �Björn Teitsson, Eignarhald og ábúð á jörðum í Suður-Þingeyjarsýslu 1703-1930 (Reykja
vík: Menningarsjóður, 1973).

2  �Bragi Guðmundsson, Efnamenn og eignir þeirra um 1700 (Reykjavík: Ritsafn Sagn-
fræðistofnunar 14, 1985).

Grundvöllur slíkra rannsókna hlýtur að vera skráning jarðeigna og 
það er ekki tilviljun að áðurnefndir höfundar staðnæmast báðir við 
aldamótin 1700. Um það leyti er að hefjast hið gríðarmikla og merka 
jarðabókarstarf Árna Magnússonar og Páls Vídalín en þeir söfnuðu til 
jarðabókar um allt land á árunum 1703-1714.3 Þótt í þessa jarðabók 
vanti Múlasýslur og Skaftafellssýslur, en jarðalýsingar þaðan brunnu 
illu heilli í Kaupmannahöfn 1728, er Jarðabókin ómetanleg heimild 
um landshagi á þessum árum. Reyndar er þess að gæta að á söfnunar- 
og ritunartíma bókarinnar gekk Stórabóla um landið 1707-09 og er 
talið að ríflega fjórðungur landsmanna hafi orðið henni að bráð.4 Má 
því ráða af líkum að eignadreifing sú sem birtist í Jarðabókinni sé á 
annan veg þar sem hún var gerð eftir bóluna heldur en þar sem jarðir 
vóru taldar fyrir bólu. Þessi galli kemur auðvitað því aðeins að sök að 
dregnar séu ályktanir af öllu verkinu, varla ef skoðuð eru minni 
landssvæði, svo sem stakar sýslur. Einnig má hafa í huga að margir 
munu hafa álitið að þessi eignakönnun væri gerð til að hægt væri að 
skattleggja eignamenn og því kann að vera að meira hafi verið gert úr 
göllum jarðanna en kostum þeirra. 

Jarðabók Eyjafjarðarsýslu var gerð árin 1712-13, á sama hátt og 
annars staðar, „...eftir almúgans tilsögn og undirrjetting...“ á ýmsum 
sveitar- og sóknafundum ellegar að bókarhöfundar (og fulltrúar 
þeirra) kölluðu almúgann til sín á eitthvert höfuðbólið og skráðu 
vitnisburð hans. Hér verður gruflað í Jarðabókinni að því leyti er 
tekur til hinna gömlu hreppa í Fram-Eyjafirði, Hrafnagils-, Saur
bæjar- og Öngulsstaðahrepps, en í þessum hreppum fór söfnun 
jarðalýsinga fram sem hér segir: 

Fyrir Hrafnagilshrepp á Hrafnagili og Espihóli 21.-23. sept. 1712.
Fyrir Saurbæjarhrepp í Saurbæ 24.-28. sept. 1712.
Fyrir Öngulsstaðahrepp að Munkaþverárklaustri 29.-30. sept. og 

1. okt. 1712.
Alls eru taldar í jarðabókinni í þessum þrem hreppum 142 jarðir, 

hjáleigur og kot sem bera sérstök nöfn. Langflestar jarðirnar eru 
setnar af leiguliðum, aðeins 6 jarðir eru í eign ábúenda, og eiga þó 4 

3  �Jarðabók Árna Magnússonar og Páls Vídalíns, I.-XI. bindi  (Kaupmannahöfn: Hið ís-
lenska fræðafjelag í   Kaupmannahöfn, 1913-43).

4  Jón Steffensen, Menning og meinsemdir (Reykjavík: Sögufélag, 1975), bls. 302 o. áfr.

þeirra ekki alla jörðina. Erfitt er að átta sig á meðalstærð jarðanna 
því stundum er hún ekki tilgreind, einkum hjáleiganna en reyndar 
líka sumra jarða sem ekki vóru taldar fram til tíundar. Lausleg 
könnun bendir þó til þess að meðaljörð í Framfirði hafi verið vel yfir 
20 hundruð að fornu tali.

Til að glöggva sig á því verðmati sem fram kemur í Jarðabókinni 
er nauðsynlegt að skýra fáein hugtök. Við jarðamat var þá, sem og 
lengi síðan, tíðkað að nota eininguna eitt hundrað. Þessi eining á rót 
til þess að rekja að stórt hundrað (120) álnir af söluhæfu vaðmáli var 
talið eitt kýrverð og samsvaraði einnig 240 málfiskum (þ.e. fiskum 
sem vóru af gjaldgengri stærð). Lengi var talið að 6 ær, loðnar og 
lembdar í fardögum samsvöruðu einu hundraði. Að sama skapi vóru 
smærri upphæðir, t.d. leigugjöld, talin í álnum og er þá þess jafnan að 
gæta að hundraðareikningurinn miðast alltaf við tólfrætt eða stórt 
hundrað, þ.e. 120. Þess vegna stendur stundum í Jarðabókinni að 
landskuld sé tíutíu álnir, þ.e. sem við myndum kalla 100 en þá vantar 
enn 20 álnir upp á að hinu gamla hundraði sé náð. Ekki er hægt að 
sjá að föst regla hafi gilt um landskuld, þ.e. sem hlutfall af verðmæti 
hins leigða. Mjög er þó algengt að landskuld sé um það bil 5% af 
jarðarverði. Í „Plani til jarðabókarinnar Árna og Páls“ stendur fremst:

Það skal vera xxC jörð, sem rífliga ber xx kúg. í meðalári. Sex af þeim 
kúgildum og tvo þriðjunga hins sjöunda skal hún fóðra með nægiligri 
gjöf frá Dionysíusmessu, þann 9. octobris og til föstudagsins í fardög-
um, so þó að útigangs njóti bæði naut og lömb um haust og vor so sem 
í meðalári. En þessi 62/3 kúg. skulu vera v kýr, eitt ungneyti og xii lömb.5

Hugmyndin virðist því vera að mat jarðar ráðist af því hve miklum 
búpeningi er hægt að framfleyta á henni og eru satt að segja talsvert 
nákvæmlega tilgreindar fóðurkröfur og ásetningur. Einnig er til-
greint hver hús skuli vera á hverri jörð skv. mati. 

Í áðurnefndri verklýsingu eða  „Plani til Jarðabókarinnar“ á að 
taka fram um 

[l]andskuld, hversu mikil er. Hvert í öllum aurum lýkst eða og skileyrir 
svo sem vaðmáli, smjöri, veturgömlum sauðum, dölum, fiski etc. - - - 

5  �Jarðabók Árna Magnússonar og Páls Vídalíns, XIII. bindi, Fylgiskjöl (Reykjavík: Hið 
íslenska fræðafélag í Kaupmannahöfn, 1990), bls. 13.

Hvert landskuldin eða nokkuð þar af og hve mikið kvittast jafnlega með 
skyldufóðri eða slætti (burtslætti) eða öðrum þvílíkum laboribus [vinnu].6

Samkvæmt því sem í Jarðabókinni stendur eru landskuldir í Eyjafirði 
fram greiddar í ýmiss konar landaurum, þ.e. verðmætum sem vóru 
gjaldgeng talin. Um Grund segir t.d.:

Landskuld iiii C [fjögur hundruð] á heimastaðnum... [b]etalast eftir 
proportion [í hlutfalli] með prjónasaum hjer heima og geldum sauðum 
og fiskatali í kaupstað, peningar eru og teknir uppá landsvísu, þegar 
þeir eru boðnir, og stundum kvittast nokkuð í öðrum landaurum.7  

Þegar harðnaði á dalnum fyrir leiguliðum virðist oft hafa orðið 
nokkuð teygjanlegt hvað vóru gildir landaurar. Þannig segir Magnús 
Björnsson á Espihóli í skýrslu um jarðeignir sínar:

Í landskuldir af ofanskrifuðum jörðum til sveitanna, mér nálægum, 
gelst í aðskiljanligum landsaurum, sem er prjónles, peningar, sauðir, 
slættir, fóður, í vaðmáli, brekánum, kolum, timbri, járnpottum og 
skriflum. En <af> þeim jörðum, sem til sjóarins liggja eru landskuldir 
goldnar í fiski, stundum meir, stundum minna eftir sem leiguliðarnir 
lelegheit [tækifæri] til hafa og so til fullnaðar í öðrum aðskiljanlegum 
landsaurum, sem mér og leiguliðunum um samið hefur.8

Svipaða sögu segir Elena (Elín), systir Magnúsar:

Af þessum áðurskrifuðum jörðum hef ég tekið í landskuldar nafni í 
gömlum eldsgögnum, tini, gjarðahringjum, fornum kvenmannsfötum, 
prjónlesi lítið og eina unghryssu, Item [líka] kistu gamla og aðra þess 
slags fémuni hef ég orðið [að] meðtaka heldur en ekkert.9

Auk þessa leigugjalds – landskuldar – fyrir jörð og mannvirki greiddu 
leiguliðar fyrir afnot af gripum, kúgildum, ef fylgdu jörðinni. Slíkt 
gjald er að jafnaði kallað leiga og er oftast nær greitt með afurðum 
gripanna, s.s. smjöri eða prjónlesi. Þessi kúgildi vóru í raun búpen-
ingur sem ábúandi hafði á leigu og lengi vel mun eigandi hafa átt að 
halda kúgildunum við, þ.e. endurnýja gripi sem féllu fyrir aldurs 

6  Jarðabók Árna Magnússonar og Páls Vídalíns, XIII. b., Fylgiskjöl, bls. 32.
7  Jarðabók Árna Magnússonar og Páls Vídalíns, X. b., Eyjafjarðarsýsla, bls. 224.
8  Jarðabók Árna Magnússonar og Páls Vídalíns, XIII. b., Fylgiskjöl, bls. 373.
9  Jarðabók Árna Magnússonar og Páls Vídalíns, XIII. b., Fylgiskjöl, bls. 372.

sakir. Sú regla var reyndar í Jónsbók og endurnýjuð með tilskipun 
árið 1705,10 en ýmis háttur mun hafa verið á því hvort farið var að 
þeirri venju. Stundum mun hafa verið samið um annað fyrirkomu
lag. Mörgum leiguliðum var akkur í að leigja sér gripi ef fátækt 
bannaði kaup og vissulega hefur verið ágóði af kúgildunum ef vel 
gekk. Venjuleg leiga fyrir kúgildi, þ.e. leigufæra kú eða sex ær var skv. 
Jónsbók talin 12 álnir, þ.e. 10% af verði en reyndar er tiltekið að 
leigan skuli ekki vera vera hærri en 2 fjórðungar (9,92 kg) smjörs 
sem er jafnharðan metið á 12 álnir.11 Með hækkun á smjörverði varð 
leigan því hærri í álnum talið þótt smjörmagnið væri hið sama. 

Í Jarðabókinni er oftast tekið fram með hverju skuli greiða leigur, 
þ.e. leigu eftir kúgildi og er smjör langalgengasti gjaldmiðill hér í 
innanverðum Eyjafirði. En ekki verður frekar fjallað hér um leigu-
gjöld heldur verður sjónum beint að landskuldum, þ.e. leigu sem 
goldin var fyrir afnot af jarðeign.12

Fyrst má þó líta á þessa gæfumenn sem bjuggu á eigin jörð eða 
jarðarparti. 

Þessir bændur vóru eftirtaldir: Jón Brandsson, ábúandi á hálfum 
Kroppi (hinn helmingurinn í eigu utansveitarmanns); Magnús 
Björnsson á Espihóli; Jón Björnsson, ábúandi á öllum Jökli sem 
hann á að hálfu; Ingibjörg Þorkelsdóttir í Hólum; Helga Jónsdóttir á 
hálfum Æsustöðum (hinn hlutinn í eigu utansveitarmanns); og loks 
Hannes Ólafsson sem býr á hluta úr Kaupangi sem hann á part af.

Jón Brandsson á Kroppi mun hafa verið fæddur á Grýtu 1665, 
sonur Brands Jónssonar bónda þar og Guðrúnar Guðmundsdóttur 
konu hans. Jón var hreppstjóri í Hrafnagilshreppi um skeið. Kona 
hans var Jórunn Jónsdóttir, framhjátökubarn Jóns Illugasonar bónda 
og lögréttumanns á Urðum í Svarfaðardal. Hún var ári yngri en Jón 
Brandsson en dó líklega 1722. Í Jarðabókinni segir að Jón Brandsson 
hafi „... eignast þessa hálflendu að kaupi sínu af Magnúsi Björnssyni 
að Stóra Hóli [Espihóli] fyrir tveimur árum.“13 Þau Jórunn eignuð-
10  Þorvaldur Thoroddsen, Lýsing Íslands III. b., bls. 52.
11  Jónsbók, útg. af Ólafi Halldórssyni (Kaupmannahöfn: 1904), bls. 224.
12 �Um landskuldir, leigu og mat á jörðum má lesa býsna ítarlega umfjöllun í Lýsingu 

Íslands III. b. e. Þorv. Thoroddsen, einkum bls. 30-90. Ritið er m.a. aðgengilegt á 
netinu, slóðin er: http://runeberg.org/lysingisl/3/

13  Jarðabók Árna Magnússonar og Páls Vídalíns, X. b., Eyjafjarðarsýsla, bls. 215.

ust þrjár dætur og bjó ein þeirra, Kristín, síðar á Kroppi. Jón 
Brandsson mun hafa brugðið búi 1729 en dó 1744.

Um Magnús Björnsson á Espihóli verður fjallað nánar síðar.
Jón Björnsson, sem bjó á Jökli var fæddur 1683, sonur Björns Pét

urssonar, hreppstjóra, bónda og smiðs á Breiðamýri í Reykjadal og 
konu hans, Sesselju Hallgrímsdóttur, prestsdóttur frá Arnarvatni í 
Mývatnssveit. Reyndar var hálfur Jökull í eigu konu Jóns, Sigríðar 
Halldórsdóttur sem erfði þennan jarðarhelming eftir föður sinn, 
Halldór Hallsson. Halldór þessi var frá Hvassafelli, bróðir Björns 
Hallssonar sem átti einmitt hinn helminginn af Jökli. Til er bréf frá 
Sigríði dags. 11. júní 170314 þar sem hún gerir grein fyrir þessum 
arfi sínum. En auðvitað var maður hennar, Jón Björnsson, talinn 
fyrir búinu og jörðinni í Jarðabókinni. Jón var tvíkvæntur og bjó 
síðar í Hólum. Börn átti hann með konum sínum, a.m.k. tvo Jóna 
með síðari konunni, en ekki bjuggu börn hans á Jökli.

Ingibjörg Þorkelsdóttir í Hólum er meðal „stóreignamanna“ í 
Framfirði og verður nánar sagt frá henni síðar.

Helga Jónsdóttir sem býr á eignarhlut sínum, hálfum Æsustöðum, 
var prestsekkja frá Saurbæ. Hún var fædd 1645, dóttir Jóns Jónssonar 
„góða“ bónda á Völlum og Þórunnar Jónsdóttur. Maður hennar var sr. 
Jón Hjaltason, f. 1644 en dó 1705. Í Jarðabókinni segir að Helga hafi „... 
eignast þessa hálflendu eftir sonarbarn sitt sem andaðist í bólunni.“ Þau 
hjónin, Helga og Jón, áttu 4 syni, Hjalta, Jón, Pál og Gunnlaug og 
kvæntust þeir Hjalti og Jón systrum, Elínu og Önnu Björnsdætrum, 
systrum Magnúsar á Espihóli. Heimildum ber raunar ekki saman um 
hvor hafi átt hvora systurina. Samkvæmt Íslendingabók var Hjalti maður 
Önnu en engin börn þeirra tilgreind. Þar segir ennfremur að Jón hafi 
átt Elínu Björnsdóttur og þau eignast eina dóttur, Ragnheiði f. 1705. 
Bæði hjónin virðast hafa gengið í hjónaband 11. okt. 1705 en öll dóu 
þau í bólunni miklu 1707 sem og dóttirin. Espólín virðist hafa víxlað 
þessum pörum, telur Hjalta mann Elínar og Jón mann Önnu.15  Hvern-
ig sem það var vaxið gerir Anna Björnsdóttir grein fyrir því í bréfi til 
jarðabókarmanna árið 1703 að hún eigi hálfa Æsustaði og búi þar.16 Ef 

14  Jarðabók Árna Magnússonar og Páls Vídalíns, XIII. b., Fylgiskjöl, bls. 361.
15  Sjá Íslendingabók á netinu: Hjalti Jónsson f. 1674 og Jón Jónsson f. 1677.
16 Jarðabók Árna Magnússonar og Páls Vídalíns, XIII. b., Fylgiskjöl, bls. 372.

framhald hefur orðið á þeim búskap má telja líklegt að Anna hafi verið 
sú sem eignaðist dótturina Ragnheiði 1705 enda væri hún þá sonarbarn 
Helgu Jónsdóttur sem áður segir. Hvað sem því líður dó barn þetta – 
líklega síðar en foreldrarnir og því gekk þessi arfur til ömmunnar.

Hannes Ólafsson sem bjó í Kaupangi 1712 átti raunar aðeins 10 
hundruð í jörðinni og hafði erft þau eftir föður sinn, Ólaf Markús-
son sem þar bjó áður. Hannes var fæddur 1687 en yngri bróðir hans, 
Torfi, sem fæddur var 1698, átti 8 hundruð í jörðinni og þau hafði 
Hannes einnig undir ásamt 12 hundruðum sem Sveinn Torfason á 
Munkaþverá átti. Sveinn átti alls 42 hundruð og virðist hafa nýtt 
sjálfur 30 hundruð þótt hann byggi á Munkaþverá. Um jörðina segir 
að „... lengi hefur jörðin lítt bygst og legið í eyði xxii hundruð í 15 
eður 16 ár...“17. Síðar gerðist Hannes bóndi í Brekku og hefur senni-
lega verið þar leiguliði eftir tengdaföður sinn. 

Sem áður segir vóru langflestar jarðir í Framfirðinum í eigu 
annarra en ábúenda. Ef taldir eru þeir sem eiga hundrað hundraða 
eða meir í jörðum í Framfirðinum skv. Jarðabókinni frá 1712 kemur 
þetta í ljós:

Eigandi: Fjöldi 
jarða

Jarðamat  
í hundruðum

Landskuld  
í álnum

Munkaþverárklaustur 26 522 2.720

Magnús Björnsson Espihóli 13 414 1.500

Brynjólfur Þórðarson Hlíðarenda 11 332 1.790

Biskupsstóllinn Hólar 11 208 1.158

Beneficium Saurbær 8 140 940

Sveinn Torfason Munkaþverá 6 120 490

Ingibjörg Þorkelsdóttir Hólum í Eyjafirði 4 120 450

Lauritz Scheving Möðruvöllum Hörg. 7 101 615

Möðrufells hospítal 3 100 130

Guðmundur Jónsson Eyvindarmúla 3 100 440

Alls: 92 2.157 10.233

Stærsti jarðaeigandi í hreppunum þremur er, sem líklegt mátti telj-
ast, Munkaþverárklaustur. Þegar Jarðabókin er gerð eru aðeins liðin 
rúm 160 ár frá siðbreytingunni sem hafði í för með sér að allar eign-
17 Jarðabók Árna Magnússonar og Páls Vídalíns, X. b., Eyjafjarðarsýsla, bls. 305.

ir kirkjunnar féllu til konungs. Talið er að þá hafi Munkaþverár-
klaustur átt 57 jarðir sem urðu konungseign.18 Þótt einhverjar jarð-
eignir kirkjustofnananna hafi vissulega gengið kaupum og sölum á 
þessum tíma vóru þær enn drjúgur og viss tekjustofn konungs-
valdinu. Þegar hér er komið sögu eru gömlu klaustrin rekin líkt og 
eignarhaldsfélög nú á tímum. Vissulega vóru þau í eigu konungs en 
bókhald þeirra var út af fyrir sig og ráðinn til þess sérstakur fulltrúi, 
klausturhaldari, að halda utan um eignina, innheimta landskuldir 
o.s.frv. Það er svo vissulega athyglisvert hversu mjög flestir klaustur-
haldarar eða umboðsmenn klausturjarða auðguðust, m.a. á því að 
kaupa jarðir og leigja síðan. Þegar Jarðabókin er gerð er Sveinn 
Torfason umboðsmaður Munkaþverárklausturs og kemur hann við 
þessa sögu eignamanna síðar. 

Klausturjarðirnar, síðar nefndar þjóðjarðir, vóru flestar seldar á 
19. öld og fram um aldamót 1900 og rann þá andvirðið í hinn ís-
lenska landsjóð sem þá var kominn til sögunnar.

Jarðir í Framfirði sem vóru í eigu Munkaþverárklausturs 1712 
vóru þessar: 

Bæjarnafn Matsverð í 
hundruðum

Afgjald  
í álnum Bæjarnafn Matsverð í 

hundruðum
Afgjald  
í álnum

Grýta 20 140 Sigtún 20 120

Gröf 20 120 Skálpagerði 10 60

Hamrar 40 120 Stóri-Hamar 60 280

Háhamar ótilgr. 30 Syðra-Laugaland 40 100

Helgársel ótilgr. 50 Syðri-Tjarnir 20 60

Hóll 10 60 Teigur 20 120

Hvassafell 30 140 Tjarnakot syðra 10 60

Kambur 20 120 Tjarnakot ytra 10 60

Klauf 8 40 Uppsalir 30 140

Litli-Hamar 20 120 Vaglir 12 80

Litli-Hóll 12 160 Ytra-Gil 20 120

Munkaþverá ótilgr.  Ytra-Laugaland 40 100

Rifkelsstaðir 20 140 Ytri-Tjarnir 30 180

Alls: 522 2.720

18 Jón Valur Jensson, Klaustrin á Íslandi og jarðeignir þeirra.

Þegar litið er til þess að í Jarðabókinni eru í Framfirði talin tæp 
3.600 hundraða í jörðum og tæplega 17.000 álnir í leigugjöld er ljóst 
að hlutur klaustursins er verulegur eða um 15%. Þess er reyndar að 
gæta að ekki er getið mats á öllum jörðum eða jarðarpörtum né 
heldur er goldin leiga fyrir þær allar. Þetta á m.a. við um jarðir eins 
og Hrafnagil, sem var svokallað beneficium, þ.e. lénsjörð prestsins, 
einnig nokkrar jarðir sem féllu undir Saurbæ sem einnig var benef-
icium. Ekki kemur heldur Munkaþverá sjálf til reiknings, hvorki í 
jarðamati né leigugjaldi og svo er um nokkrar fleiri en smærri jarðir 
eða jarðarparta að annað hvort er ekki getið mats á jörðinni eða 
leigugjalds. En „þess gætir ekki í svo mikilli mjólk“ er haft eftir Þór-
unni húsfrú á Grund og mun eiga við hér. 

Annar stærsti jarðaeigandi í Framfirðinum er ekki beinlínis 
tengdur kirkju eða kóngi. Það er stórbóndinn Magnús Björnsson á 
Espihóli. Magnús þessi var fæddur 1664, sonur Björns Pálssonar 
sýslumanns og Ragnheiðar Magnúsdóttur, sýslumannsdóttur frá 
Reykhólum. Í báðar ættir var Magnús kominn af Guðbrandi Þor-
lákssyni Hólabiskupi, þriðji liður í föðurætt en fjórði í móðurætt. 
Foreldrar hans hafa því þurft sérstaka undanþágu til að ganga í 
hjónaband. Magnús var einn tíu systkina en tveir bræður hans dóu í 
frumbernsku og einn litlu fyrir aldamót 1700. Systurnar vóru sex og 
giftust flestar farsællega prestum og sýslumönnum svo leiða má líkur 
að því að hann hafi fengið sannan bróðurhlut af eignum foreldranna. 
Hvað sem því líður varð hann einhver allra mestur auðmaður í Eyja-
firði á sinni tíð en hann dó árið 1747 og hafði þá eignast a.m.k. 
fjögur börn með konu sinni, Sigríði. Hún var dóttir „Bauka-Jóns“ 
sem var annálaður gróðamaður (ekki síst ólöglega vegna tóbakssölu) 
og jafnvel sagt að hann hefði „keypt“ sér biskupsembættið á Hólum 
sem hann gegndi síðustu æviár sín. Af þeim Espihólshjónum er komið 
margt stórmenni, prestar og sýslumenn, margir með ættarnöfn.

Samkvæmt Jarðabókinni á Magnús Björnsson á Espihóli þessar 
jarðir í Framfirði árið 1712:

Þess má svo geta að þegar flett er Jarðabók fyrir aðrar sýslur kemur í 
ljós að Magnús á Espihóli á jarðir víðar, einkum í Þingeyjarsýslu, svo 
nemur 172 hundruðum og heimtir af þeim landskuldir sem nema 
882 álnum. Alls er því jarðaeign hans 586 hundruð og landskuldir 
eru 2.382 álnir skv. Jarðabókinni.

Ekki hefur slík auðsöfnun ævinlega verið átakalaus, um það vitnar 
bréf sem tilfært er í fylgiskjölum með Jarðabók Árna og Páls. Þar 
skýtur Sigurður Hrólfsson, bóndi og lögréttumaður á Syðri-Bakka á 
Galmaströnd máli sínu til fulltrúa konungsins, Árna og Páls, vegna 
þess að Magnús Björnsson hefur keypt 10 hundraða „jarðarpart í 
Granastöðum í Fúlukinn í Norðursýslu“, af Bjarna Hallssyni, tengda
föður Sigurðar, án samráðs við hjónin á Syðri-Bakka. Vill Sigurður 
brigða þessum kaupum og hefur jafnvel í hótunum: 

„Hér að auk veit ég fullkomlega nokkra þarflega fémuni af eign sáluga 
sr. Bjarna Hallssonar innkomna vera í garð monsr. Magnúsar Björns-
sonar, hvörra ekkert er getið í gjörningsbréfinu. En hvort að gjöf, láni 
eður geymslu hjá honum eru, kann hann best skýrslu á gjöra, nær ég 
yfirvaldsins úrlausn þar um leita.“19 

Þetta bréf Sigurðar er dagsett 9. maí 1704 og vísar sennilega til 
gjörningsbréfs frá 2. júní 1696.20 Árið 1697 deyr Bjarni Hallsson, þá 
uppgjafaprestur á Espihóli, en „að Stað í Kinn þann 18. Julii Anno 
19 Jarðabók Árna Magnússonar og Páls Vídalíns, XIII. b., Fylgiskjöl, bls. 398.
20  �Mál þeirra Sigurðar Hrólfssonar og Magnúsar Björnssonar kom fyrir dóm á Al-

þingi 1705.

Bæjarnafn Matsverð í 
hundruðum

Afgjald 
í álnum

Ánastaðir 12 60

Barð 10 60

Espihóll 80  

Hamarkot 10 60

Hvammur 40 200

Kotá 20 80

Merkigil 20 120

Bæjarnafn Matsverð í 
hundruðum

Afgjald 
í álnum

Möðruvellir 42 210

Stokkahlaðir 40 240

Stóra-Eyrarland 100 240

Villingadalur syðri 10 70

Villingadalur ytri 10 60

Víðigerði 20 100

Alls: 414 1.500

1712“ undirréttar almúginn að eigandi að helmingi Granastaða, 10 
hundruðum, sé „Hólmfríður Björnsdóttir að Stóru Laugum og róm-
ast hún hafi eignast hann nýlega af bróður sínum Magnúsi Björns-
syni að Espihóli.“21

Nú vill svo vel til að í fylgiskjölum með Jarðabókinni er skýrsla 
sem Magnús á Espihóli skrifar 2. júlí 1703 um jarðeignir þeirra 
hjóna:22

Ég undirskrifaður, Magnús Björnsson, augljóst og vitanlegt gjöri, að 
þessar eftirskrifaðar jarðir eru mín eign og minnar ektakvinnu, Sigríðar 
Jónsdóttir:

Þessar mér til erfða fallnar eftir mína sál. foreldra:
1o  �Eyrarland stærra með sínum hjáleigum, llC23. Landskuld þar af 

með jarðarinnar hjáleigum, iiij.24 Kúgildi 8.
2o  Kotá, 20C. Landskuld 1C, kúg. 2.
3o  Ytri-Villingadalur, 10C. Landskuld 1C, kúg. 4.

Þessar mér til erfða fallnar eftir minn sál. bróður:25

1o  �Stóri-Espihóll, llC. Er ég ábúandi þessarar jarðar fyrir utan eina 
hjáleigu með 90 álna landskuld og tveimur kúg.

2o  �Ystuvík, 20C. Landskuld 1C, kúgildi 3.
3o  �Villingadalur syðri, 10C. Landskuld 100 álnir, kúg. 3.
4o  �Látur, 20C. Landskuld 1C, kúg. 4. Hún mér gefin af mínum 

sál. föður hálf, en hálf af minni er[u]verðugu fósturmóður 
Sólve[i]gu Magnúsdóttir.26

Þessar eftirskrifaðar jarðir keyptar fyrir fasteign og lausafé:
1o  �Stokknahlaðnir, 40C. Landskuld 2C, kúg. 3.

21  Jarðabók Árna Magnússonar og Páls Vídalíns, XI. b., Þingeyjarsýsla, bls. 113.
22  Jarðabók Árna Magnússonar og Páls Vídalíns, XIII. b., Fylgiskjöl, bls. 372-374.
23  Hér er átt við LL, þ.e. 50+50 hundruð.
24  Ekki kemur fram hvaða einingu er átt við en sennilega er landskuldin 3½ hundruð.
25  �Mun átt við Jón Björnsson sem fæddur var um 1660 og „týndi sér“ í kíl á Grundar

nesi 1699 skv. Annálum 1400-1800, I, b., bls. 590.
26  �Hugsanlega er hér átt við Sólveigu (1627-1710) dóttur Magnúsar lögmanns á 

Munkaþverá en hún var systkinabarn við Björn, föður Magnúsar. Sólveig þessi var 
húsfreyja á Þingeyrum og síðar í Hólum í Eyjafirði 1662-1688 (Stefán Aðalsteins-
son:1031). Ekki eru heimildir fyrir því að Magnús færi í fóstur þangað eða annað. 
Móðir hans deyr raunar um það leyti er Magnús var 16 ára en vel gat hann hafa 
verið fóstraður af bæ þótt annað kæmi til.

2o  Merkigil, 20C. Landsk. 1C, kúg. 1.
3o  Í Möðruvöllum 42C. Landsk. 2C, kúg. ij.
4o  Vík, 20C. Landsk. 1C, kúg. 2.
5o  Kroppur hálfur, 10C. Landsk. 60 álnir, kúg. ekkert.
60  Bessastaðir hálfir. 20C. Landsk. fyrrum 1C, kúg. ekkert.
7o  Granastaðir, 10C. Landsk. 10 aurar27, kúg. ekkert.
8o  Í Kaupangi 10C. Landskuld 40 álnir, kúg. ekkert.
9o  Bakki, 18C og 40 álnir. Landsk. 110 álnir, kúg. 3.

Hér fyrir utan enn tvær jarðir, sem er arfhluti kvinnu minnar eftir 
sinn sál. föður:

1. �Lambhagi, sagður 20C. Landsk. 1C, kúg. 6. Afgift þessarar jarðar 
ásamt kúgildaleigur innfellur árlega til hennar e[lsku] móður, 
Guðríðar Þórðardóttur.

2. Í Kirkjuvogi í Höfnum 10C. Landskuld 1C, kúg. ekkert.

Í landskuldir af ofanskrifuðum jörðum til sveitanna, mér nálægum, 
gelst í aðskiljanlegum landsaurum, sem er prjónles, peningar, sauðir, 
slættir, fóður, í vaðmáli, brekánum, kolum, timbri, járnpottum og 
skriflum. En [af] þeim jörðum, sem til sjóarins liggja, eru landskuldir 
goldnar í fiski, stundum meir, stundum minna eftir sem leiguliðarnir 
lelegheit til hafa og so til fullnaðar í öðrum aðskiljanlegum landsaur-
um, sem mér og leiguliðunum um samið hefur. 

Af þessari hér fyrir framan skrifaðri fasteign tilheyrir minni ekta
kvinnu í minn garð hundrað hundraða, 35 hundruð. Item hér fyrir 
utan um skuldugur ii hundruð í fasteign mínum systrum. Þessu til 
frekari staðfestu mitt undirskrifað nafn.  Að Espihóli í Eyjafirði anno 
1703, d. 2. julii.

Magnús Björnsson e.h.

Samkvæmt þessari skýrslu nemur jarðeign þeirra hjóna 500 hundr
uðum og 40 álnum betur. Í landskuldir hafa þau innheimt 2.410 
álnir, þ.e. 20 hundruð og 10 álnir.  Nú var meðaljörð álitin a.m.k. 20 
hundruð að jafnaði svo ljóst er að á þeim níu árum sem líða milli 
skýrslunnar atarna og þess að jarðabókin er skráð á Espihóli í sept-
ember 1712 hafa tekjurnar verið talsvert miklar. Enda hefur jarð-

27  �Hér mun eflaust átt við hinn gamla 6 álna eyri „lögeyri“ eða „vaðmálseyri“. Land
skuldin er þá 60 álnir.

eignin aukist um tæp 86 hundruð á þessum árum, nær 4 meðal
jarðarverð. Reyndar hafa landskuldir heldur lækkað, vóru aðeins 
2.382 álnir árið 1712. Skýringar kunna að vera ýmsar en víða kemur 
fram í Jarðabókinni að landskuld hafi verið meiri fyrrum en fari 
lækkandi vegna harðinda og ýmissa áfalla.

Næstur í röð stórjarðeigenda í Eyjafirði framanverðum er Brynj
ólfur Þórðarson, sýslumaður að Hlíðarenda í Fljótshlíð. Hann var að 
sönnu dóttursonur Vísa-Gísla á Hlíðarenda sem var sonur Magnúsar 
Björnssonar lögmanns á Munkaþverá en ekki er svo sem ljóst að það 
hafi fært honum eyfirskar jarðeignir. En Brynjólfur var sonur Þórðar 
Þorlákssonar biskups í Skálholti, annar tveggja, en bróðir hans, Þor-
lákur, skólameistari í Skálholti dó ungur og án afkomenda. Auk held-
ur lætur Espólín að því liggja að Brynjólfur hafi kvænst til fjár, Þrúði 
Þorsteinsdóttur sem var dóttir stóreignabónda á Skarði á Skarðs-
strönd. Þrúður dó reyndar í bólunni aðeins 22 ára. „Nógu rík, var 
þeirra sambúð ekki yndisleg,“ segir Espólín. 

Síðari kona Brynjólfs var var Jórunn Skúladóttir frá Grenjaðar-
stað, sem stóð ein uppi af sjö systkinum þegar bólunni lauk, „... og 
erfði systkin sín öll og mikið fé fast og laust,“ segir Espólín.28 

Allt þetta dregur auðvitað til þess að Brynjólfur sýslumaður á 
Hlíðarenda er einhver jarðauðugasti einstaklingur á landinu þegar 
Jarðabók Árna og Páls er gerð. Í framanverðum Eyjafirði á hann 
þessar jarðir,

Hér kann strax að stinga í augu að þótt eign Brynjólfs Þórðarsonar 
sé minni en Magnúsar á Espihóli hefur hann hærri tekjur af jörðum 

28  Jón Espólín, 1942-1947, 7. hluti, bls. 110.

sínum. Þá er þess að gæta að Magnús telur auðvitað ekki afgjald af 
ábýlisjörð sinni, Espihóli, sem er 80 hundraða jörð og hefði að lík-
indum skilað allt að 400 álnum ef leigð hefði verið. En þarna sjáum 
við landskuld sem nemur tæpum 1800 álnum (nákvæmlega reiknað 
14 tólfræð hundruð og 110 álnir) fljóta suður á land á hverju ári. Sú 
er reyndar raunin víðar því vissulega má telja víst að obbinn af þeim 
landskuldum sem kóngurinn hirti í nafni Munkaþverárklausturs hafi 
farið úr landi. 

Þá kemur biskupsstóllinn á Hólum sem er í fjórða sæti. Honum 
tilheyrðu eftirtaldar jarðir í Framfirðinum:

Hér stingur í augu að ógetið er verðmats á fjórum bæjum en skýr-
ingin mun vera sú að þessi gerði vóru hjáleigur frá Miklagarði og 
ekki greidd af þeim tíund sérstaklega. Ystagerði og Ölvesgerði er 
raunar sagt að hafi byggst fyrir h.u.b. 50 árum. Engu að síður er 
greidd landskuld  fyrir kotin. 

Næst í röð stórjarðeigenda í firðinum er prestssetrið Saurbær. 
Samkvæmt Máldagabók Ólafs Rögnvaldssonar biskups á Hólum frá 
1461 á í Saurbæ að vera einn ómagi á framfæri svonefnds kristfjár og 
stóðu þá fyrir því 15 hundruð í heimalandinu, sem einhvern tíma 
hljóta að hafa verið gefin til fátækra, þ.e. til guðsþakka, en slík eign 
var kölluð Kristfé. Í jarðabókinni 1712 er þó ekki minnst á Kristfé 
hér, en sagt að staðurinn hafi fyrir 20 árum verið talinn 60 hundruð. 
Auk þessa átti Saurbæjarkirkja þá nokkrar jarðir og landsgæði, en í 
Jarðabókinni frá 1712 eru skráðar henni tilheyrandi þessar eignir í 
Eyjafirði:

Bæjarnafn Matsverð í 
hundruðum

Afgjald 
í álnum

Arnarstaðir 50 220

Dvergstaðir 12 140

Grund 100 480

Holt 14 90

Holtssel 6 50

Hólshús 20 140

Bæjarnafn Matsverð í 
hundruðum

Afgjald 
í álnum

Árgerði 10 60

Hjálmsstaðir 20 120

Hleiðargarður 30 120

Hlíðarhagi 20 100

Hvassafell 20 80

Klúka 8 48

Bæjarnafn Matsverð í 
hundruðum

Afgjald 
í álnum

Miðgerði  90

Mikligarður 100 360

Samkomugerði  120

Ystagerði  60

Ölvesgerði  60

Alls: 208 1218

Bæjarnafn Matsverð í 
hundruðum

Afgjald 
í álnum

Litli-Dalur 40 220

Miðhús 20 100

Rútsstaðir 30 180

Sámsstaðir 10 50

Ytri-Hóll 30 120

Alls: 332 1.790

Hér fer sem áður að nokkrar hjáleigur eða heimalönd – þótt bújarðir 
séu – eru ekki tíundaðar og er því ekki lagt verðmat á þær. Eigi að 
síður falla til Saurbæjarkirkju árlega þessar landskuldir sem nema 
tæpum 8 kýrverðum eða 47 ám, loðnum og lembdum.

Þá kemur röðin að Sveini Torfasyni, sem var umboðsmaður og 
klausturhaldari á Munkaþverá. Hann var fæddur 1663 og dó 1725. 
Faðir hans var prestur í Gaulverjabæ og bræður hans a.m.k. tveir 
prestar, tvær systur einnig prestfrúr. En Sveinn, sem var yngstur átta 
systkina, hefur ákveðið að þjóna Guði á annan hátt, nefnilega með 
eignavörslu.29 Hann fór raunar í Skálholtsskóla en komst síðan undir 
væng Heidemanns landfógeta. Vonarbréf fékk hann fyrir Munka-
þverárklaustri 1687 og tók við því 1695.30 Ekki greina heimildir ann-
að en hann hafi starfað þar til æviloka. Sveinn eignaðist með konu 
sinni, Margréti Magnúsdóttur úr Ólafsfirði, fjögur börn sem flest 
bjuggu á Suðurlandi. Þegar litið er í Jarðabókina verður ekki séð 
annað en Sveinn Torfason hafi auk umsjár klaustureignanna haft 
talsvert næmt auga fyrir því að eignast jarðir sjálfur. Hann gerir 
grein fyrir þessum jarðeignum sínum í skýrslu árið 1703.

Þá á hann 66 hundruð í jörðum í Múlaþingi og hefur af þeim 810 
álnir í landskuldir. 

Í Árnessýslu telur hann fram fjórðung úr Tungufelli, 5 hundruð 
en landskuldin er 120 álnir. 

Í Kjalarnessýslu kveðst hann eiga Rafnkelsstaði hálfa, 10 hundruð 
og fær 70 álnir í landskuld. 

Í Þorskafjarðarþingi telur hann fram þrjá jarðarhelminga, nl. 
29  �„ekki spilsamur“ segir Espólín en Sveinn var mjög framkvæmdasamur á Munka-

þverá og lét bæta hús.
30  Páll Eggert Ólason, Íslenzkar æviskrár IV (1948-1976).

Lokinhamra, Selvoga og Hrafnabjörg, alls 30 hundruð en þar sem 
móðir hans fær allar landskuldir kveðst hann ekki vita hverjar þær 
séu. Móðir Sveins dó raunar ári síðar enda eru þessir jarðahlutar 
taldir eign Sveins í Jarðabókinni frá 1710, alls 30 hundruð og 
landskuldir samtals 260 álnir. 

Í Vöðluþingi kveðst Sveinn eiga jarðir að verðleika 75 hundruð en 
landskuldir af þeim renna sumpart til tengdaföður hans og móður 
hans en 332 álnir koma þó til Sveins sjálfs. Á einni jörðinni, 
Skjaldarvík, segir að búi öreigi og greiði ekki leigur né landskuld. 
Sem áður segir dó móðir Sveins árið 1704 og tengdafaðir hans dó 
1706 en þá virðist Sveinn eða kona hans hafa selt jörðina, Þórodds-
staði í Ólafsfirði, sem tengdafaðirinn hafði arð af og var virt á 20 
hundruð.

Í Þingeyjarþingi telur Sveinn fram Skóga (í Fnjóskadal) hálfa fyrir 
20 hundruð, hálfa Kollavík fyrir 8 hundruð, Sveinungsvík hálfa fyrir 
6 hundruð og Brekku (líkl. í Núpasveit) hálfa fyrir 4 hundruð. Alls 
nema þessar jarðeignir 38 hundruðum og í landskuldir af þeim fær 
Sveinn alls 275 álnir.

Eignir hans í upphafi aldarinnar virðast því vera:
Í Eyjafirði fram	 120 hundruð	 landskuldir af þeim 	  490 álnir
Annars staðar í Eyjaf.	 15 hundruð	 --	   140 álnir
Í öðrum sýslum	 149 hundruð	 --	 1535 álnir

Í Jarðabókinni frá 1712 eru þessar jarðir hans taldar í Framfirðin-
um:

Af öðrum sýslum en Eyjafjarðarsýslu ber Múlasýslur langhæst í 
eignasafni Sveins Torfasonar.  Ekki hefur fundist skýring á þessari 
sérstöðu, hvort Sveinn hefur dvalist eystra lengur eða skemur, en 
séra Ólafur Ásmundsson í Kirkjubæ í Hróarstungu er umboðsmaður 
hans eystra skv. áðurnefndu jarðaregistri frá 1703.

Bæjarnafn Matsverð í 
hundruðum

Afgjald 
í álnum

Háls 20 120

Krónustaðir 20 120

Melgerði  120

Rauðhús  100

Sandhólar  120

Bæjarnafn Matsverð í 
hundruðum

Afgjald 
í álnum

Saurbær 40  

Strjúgsá 20 120

Vellir 40 240

Alls: 140 940

Bæjarnafn Matsverð í 
hundruðum

Afgjald 
í álnum

Draflastaðir 16 120

Helgastaðir 20 90

Kambfell 10 40

Kaupangur 42 48

Bæjarnafn Matsverð í 
hundruðum

Afgjald 
í álnum

Þröm 20 120

Kálfagerði 12 72

Alls: 120 490

Í sjöunda sæti stórjarðeigenda á hinn eyfirska mælikvarða er Lár-
us Scheving sýslumaður á Möðruvöllum í Hörgárdal. Hann átti að 
föður embættismann í Bergen í Noregi og kvæntist fyrst Þórunni, 
dóttur Þorleifs Kortssonar, lögmanns, sem Espólín segir að hafi ver-
ið „gróðamaður“. Þórunn dó eftir skammvinnt hjónaband og kvænt-
ist Lárus þá frændkonu sinn, Soffíu Daðadóttur en móðir hennar, 
Margrét Gam, var hálfsystir Önnu Gam, móður Lárusar Scheving. 
Um þessa síðari húsfreyju á Möðruvöllum segir Espólín að hún 
„drakk heldur og varð þeim hjónum það að sundurþykkju mikilli“.31 
Engu að síður er auður í búi þessara hjóna árið 1703  þegar Schev-
ing tekur saman skýrslu um jarðeignir sínar, móðurlausra barna og 
sinnar núlifandi húsfreyju. Espólín segir í Árbókum sínum árið 1699: 
„Á þeim misserum keypti Lárits Skevíng sýslumaður margar jarðir 
er Björn Magnússon hafði áttar...“ Björn var sonur Magnúsar lög-
manns á Munkaþverá sem var allra Íslendinga auðugastur á sinni tíð.

Í áðurnefndri skýrslu telur Scheving sýslumaður fram alls 486 
hundruð í jarðeignum og tilfærir landskuldir sem nema 2.741 alin. 
Af þessu eru 115 hundruð í jörðum og jarðarpörtum í Framfirði og 
goldin landskuld af þeim 635 álnir. Aðrar jarðeignir, samtals 371 
hundrað að matsverði, eru í Húnaþingi, Skagafirði, Eyjafirði norðan 
Glerár og Þingeyjarsýslum auk tveggja jarða sem ekki hefur tekist að 
finna með vissu hverjar hafa verið.

Níu árum síðar – þegar Jarðabókin er gerð – eru jarðarhundruðin 
í Framfirðinum orðin 101 – þá hefur hann selt Ánastaði en keypt 
Stóradal og Kálfagerði, auk þess sem matið á Fjósakoti hefur lækkað 
um tvö hundruð. Árið 1712 fær Scheving landskuldir úr innanverð-
um firðinum samtals 615 álnir. 

Í Jarðabókinni árið 1712 eru eignir Schevings í Framfirði þessar:

31  Jón Espólín, 1942-1947, 8. hl., bls. 29.

Mjög má það þykja merkilegt að í hópi þessara stórjarðeigenda í 
Framfirði er ein kona, Ingibjörg Þorkelsdóttir í Hólum. Hér er þó 
ekki allt sem sýnist því Ingibjörg þessi átti vissulega eiginmann en 
um þessar mundir var hann ekki talinn fyrir eignum. Eiginmaðurinn 
var Magnús Benediktsson og í þann tíma sem Jarðabókin var gerð 
var hann á leið til Brimarhólms. Árið 1704 féll á hann grunur um að 
hafa fyrirkomið barnsmóður sinni, vinnukonu á Úlfá, og var hand-
tekinn og ákærður. Næstu árin var rekist í máli hans með ýmsu móti, 
hann fór til Kaupmannahafnar til að fá leiðréttingu mála sinna sem 
blönduðust inn í embættisverk Sigurðar Björnssonar lögmanns. Vet-
urinn 1710-11 dæmdi hæstiréttur í Höfn hann til Brimarhólmsvistar. 
Í tvö ár fór Magnús huldu höfði en gafst að lokum upp og var send-
ur á Brimarhólm. Þaðan kom hann reyndar lifandi 10 árum síðar.32

Ingibjörg Þorkelsdóttir var dóttir Þorkels Guðmundssonar, sýslu-
manns og klausturhaldara á Þingeyrum og Solveigar Magnúsdóttur 
(lögmanns á Munkaþverá) konu hans. Það vóru svo sem engir fátæk-
lingar sem að henni stóðu. Hinsvegar var á Alþingi 1690 lesið upp 
bréf Solveigar Magnúsdóttur: „... afheimilaði hún Ingibjörgu dóttur 
sinni arf allan eftir sig fyrir brot hennar, og það er hún hafði móti 
frænda ráði og með vélum, gengið að eiga Magnús Benediktsson.“33 
Eign Ingibjargar er að sönnu aðeins Hólar með hjáleigunum auk 
Vatnsenda en nemur engu að síður 120 hundruðum. Hólar höfðu 
áður verið í eigu móður Ingibjargar, sem bjó þar áður.34 Víðar hefur 
Magnús verið skráður fyrir jörðum en skv. Jarðabókinni er ekki öll-
um ljóst hver eigi ráð á þeim þar sem hann er á flótta undan réttvís-
inni.

Í Möðrufelli var frá því um miðja 17. öld svonefndur holds-
veikraspítali. Það var í raun ekki spítali í nútímaskilningi orðsins 
heldur einungis dvalarheimili eða einangrunarstöð fyrir holdsveiki
32  �Um mál Magnúsar má lesa ágæta grein eftir Jón Helgason ritstjóra í Fálkanum  

27.-30. tbl. 1960, er einnig í: Jón Helgason: Íslenzkt mannlíf, IV. bindi (Reykjavík: 
Iðunn, 1962), bls. 55-82.

33  �Jón Espólín, 1942-1947, 7. hl., bls. 28.  Fyrr hefur Espólín gefið Magnúsi svofellda 
einkunn: „Magnús var illt mannsefni, líkur móður sinni í skapi en ekki Benedikt 
Pálssyni.“ Móðirin var Sigríður stórráða Magnúsdóttir.�

34  �Stefán Aðalsteinsson telur að þótt Solveig hafi átt Hóla hafi hún talist föðurarfur 
Ingibjargar og hún því ekki svipt jörðinni, þrátt fyrir arfleysi eftir móður sína. Sjá 
Stefán Aðalsteinsson, bls. 1031.

Bæjarnafn Matsverð í 
hundruðum

Afgjald 
í álnum

Fjósakot 10 60

Gullbrekka 20 120

Halldórsstaðir 10 80

Kolgrímastaðir 6 45

Bæjarnafn Matsverð í 
hundruðum

Afgjald 
í álnum

Seljahlíð 20 100

Stekkjarflatir 20 120

Sveinshús 15 90

Alls: 101 615

sjúklinga. Slíkir spítalar vóru á fjórum bæjum í landinu og höfðu 
nokkrar tekjur auk meðlags með hverjum sjúklingi. Möðrufell með 
hjáleigunum Torfum og Hraungerði er samtals virt á 100 hundraða 
en aðeins er greidd landsskuld af hjáleigunum, samtals 130 álnir. Þar 
hefur komið ofurlítil viðbót við tekjustofna spítalans.

Síðastur í röð stærri jarðeigenda í Framfirði er Guðmundur 
nokkur Jónsson í Eyvindarmúla í Fljótshlíð. Ekki verða fundin 
tengsl hans við Eyjafjörð að öðru leyti en þessum jarðeignum en 
hann virðist ekki hafa verið sérlega jarðmargur. Að vísu á hann eina 
jörð í Fnjóskadal auk ábúðarjarðar sinnar, Eyvindarmúla og enn-
fremur nokkra jarðarparta í Rangárvallasýslu en ekki víðar svo séð 
verði. Í Framfirðinum á hann eftirtaldar jarðir:

Hér að framan hefur verið rakið – þó aðeins að hluta – hvernig jarð-
eignir í innanverðum Eyjafirði söfnuðust á fárra hendur. Þótt hér 
séu aðeins taldir eigendur sem áttu eitt hundrað hundraða eða meira 
í jörðum nemur eign þeirra um 60% allra jarðeigna á svæðinu. 

Ef einungis er litið til þeirra eigenda sem ekki eru heimilisfastir í 
Framfirði sést hversu þetta fyrirkomulag hefur í raun mergsogið 
héraðið:

Á þessari töflu sést að árlega hafa þessir fáu stóreigendur dregið 
6.723 álnir eða rúmlega 56 hundruð burt úr sveitinni, það svarar til 
rúmlega tveggja meðaljarða ef miðað er við að meðalverð á jörð sé 
ríflega 20 hundruð. Þessir 5 jarðaeigendur hirða raunar um 58% 
landskulda sem utansveitarmenn eiga. Að öllu samanlögðu eru það 
nefnilega 96 hundruð og 29 álnir sem leiguliðar í Framfirði þurfa að 
senda burt úr héraði ár hvert í landskuldir. Það eru langt til 5 jarðar-
verð skv. áðurnefndu meðaltali.

Nú er að vísu erfitt að átta sig á því hver baggi landskuld hefur 
verið þeim bónda sem þurfti að láta hana úti en eftir þeim vitnis-
burðum sem áður greinir um verðmætin sem goldin vóru má álykta 
að oft hafi verið erfitt að tína saman það sem landeigandi gerði sig 
ánægðan með sem leigugjald fyrir jörð sína. Framhjá hinu verður 
ekki horft að mikil verðmæti hafa á hverju ári horfið úr héraði, verð-
mæti sem reyndar er óvíst hversu nýst hefðu. Þó hlýtur landskuldin 
og ekki síður hin sífelldu ábúðarskipti sem leigubúskap fylgja að hafa 
tafið verulega fyrir framförum í búskap.

Ekki er auðvelt að átta sig á þróun sjálfseignar á næstu áratugum 
en í Jarðatali Johnsens frá 1847 er nokkur grein gerð fyrir 
eignarhaldi jarða. Skv. því eru árið 184235 sóknarbörn í Framfirð
inum 1.449 á 141 jörð og eru þá hjáleigur allar meðtaldar. Ennfrem-
ur er þess getið að í allri sýslunni séu 556 búendur á 448 jörðum og 
þar af 62 sjálfseignarbændur. Árið 1802 vóru búendur 485 á 428 
jörðum og sjálfseignarbændur 34.36 Ef rýnt er nánar í jarðatalið fyrir 
hreppana þrjá kemur í ljós að sjálfseignarbændum hefur heldur 
fjölgað frá því Jarðabók Árna og Páls var gerð, einkum í Saur
bæjarhreppi. 

Sjálfseignarbændur eru skv. Jarðatali Johnsens á eftirtöldum jörð-
um:

35  Þótt Jarðatalið kæmi út 1847 er í meginatriðum miðað við skýrslur frá árinu 1842.
36  J. Johnsen 1847, bls. 307-308.

Bæjarnafn Matsverð í 
hundruðum

Afgjald 
í álnum

Jórunnarstaðir 40 140

Svertingsstaðir 30 120

Þórustaðir 30 180

Alls: 100 440

Eigandi: Fjöldi 
jarða

Jarðamat  
í hundruðum

Landskuld  
í álnum

Munkaþverárklaustur 26 522 2.720

Brynjólfur Þórðarson Hlíðarenda 11 332 1.790

Biskupsstóllinn Hólar 11 208 1.158

Lauritz Scheving Möðruvöllum Hörg. 7 101 615

Guðmundur Jónsson Eyvindarmúla 3 100 440

Alls: 58 1.263 6.723

Jörð Ábúandi Eignarhald 1712

Stóra-Eyrarland eigandi og 3 leigul. Magnús Björnsson á Espihóli

Stokkahlaðir Eigandi Magnús Björnsson á Espihóli

Mikligarður eigandi að hluta Hólastóll

Hvassafell eigandi 2/5 Munkaþverárklaustur

Ytra-Dalsgerði eigandi 1/2 jarðar Ýmsir eigendur (m/Djúpadal)

Litlidalur eigandi 13/20 Brynjólfur Þórðarson á Hlíðarenda

Gilsá eigandi og 1 leigul. Gunnl. Þorvaldss. Fagraskógi

Gullbrekka eigandi 1/2 jarðar Lárus Scheving og 3 aðrir

Skáldsstaðir eigandi 2/3 Bjarni Gíslason Ási í Árnessýslu

Leyningur 2 eigendur 17/30 Ari Þorkelsson í Haga á Barðaströnd

Torfufell eigandi að 12/17 Húsfr. Ragnheiður í Gröf á Höfðaströnd

Tjarnir Eigandi Ari Þorkelsson í Haga á Barðaströnd

Vatnsendi eigandi 2/3 Ingibjörg Þorkelsd. í Hólum Eyf.

Arnarstaðir eigandi 1/5 Brynjólfur Þórðarson á Hlíðarenda

Æsustaðir eigandi 1/2 og 1 leiguliði Helga Jónsd. og Ingibj. Björnsd. í Kirkjubæ á Héraði

Núpufell eigandi og 1 leiguliði Börn Nikulásar Einarssonar sýslumanns

Eyvindarstaðir eigandi 3/10 og 1 leigul. Vigfús Jónsson á Leirá í Borgarf.

Möðruvellir eigandi og 2 leiguliðar Magnús Björnsson Espihóli og fleiri

Öxnafell Eigandi Nokkrir eigendur, utan sveitar

Garðsá 2 eigendur jarðarinnar Oddur Sigurðsson, lögmaður

Litla-Eyrarland Eigandi Engilráð Helgad. Lundi Borg. o.fl.

Nú hafa mál skipast svo að 23 búendur í Framfirðinum eiga að ein-
hverju eða öllu leyti ábúðarjörð sína. Sem áður sagði vóru aðeins 6 í 
þeirri stöðu árið 1712. Aðeins ein jarðanna sem var í sjálfsábúð að 
einhverju eða öllu leyti 1712 er enn setin af eiganda, nl. Æsustaðir. 
Þó er ekki að sjá nein tengsl milli eigendanna 1712 og 1842. Athygl-
isvert er að þrjár þessara jarða vóru 1712 í eigu Magnúsar á Espihóli 
– e.t.v. hefur hið mikla eignasafn hans verið farið að skerðast. Einnig 
er þess að gæta að sumir afkomendur hans fluttu burt úr héraðinu 
og hafa hugsanlega talið heppilegt að fjárfesta í eignum nær sér. 

Hitt vekur ekki síður athygli hversu margar þessar jarðir sem nú 
eru setnar eigendum, að einhverju eða öllu leyti, eru í Saurbæj-
arhreppi. Hugsanleg skýring kynni að vera sú að á þessum jörðum 

hafi bændum veist auðveldara að búa – nær betri sauðfjárhögum. 
Annars vegar er á að líta að Munkaþverárklaustur heldur enn jarð-
eignum sínum í Öngulsstaðahreppi, sem og annars staðar.  Um 
Hrafnagilshrepp er erfitt að segja. Altjent má sjá í þessu þá tilhneig-
ingu sem síðar varð alls ráðandi, á 20. öld – ef ekki fyrr – að bændur 
eignuðust jarðir sínar – leiguliðastéttin varð nánast úr sögunni. Þetta 
er sýnilegt af þróuninni sem orðið hefur á þessum 130 árum, þó 
nokkuð margir eiga jarðarpart, sumir heilar jarðir og þess vegna er 
straumur fjármagnsins, landskuldanna, ekki alveg jafn stríður burt úr 
héraði og áður hafði verið.arenda í Fljótshlíð og afi Ingibjargar Þor-
kelsdóttur í Hólum.

Helstu heimildir
Árni Magnússon og Páll Vídalín, Jarðabók Árna Magnússonar og Páls Vídalíns 

(Reykjavík: Sögufélag, 1980-1990 [ljóspr. eftir frumútg. 1913-1943]).
J. Johnsen, Jarðatal á Íslandi (Kaupmannahöfn: Gefið út af höfundi, 1847). 

[Hér er notuð rafræn útgáfa á bækur.is, slóðin er: http://baekur.is/is/bok/ 
000200510/Jardatal_a_Islandi]

Jón Espólín, Árbækur Íslands í söguformi (Reykjavík: 1942-1947 [ljóspr. e. 
frumútg. 1821-1855] [án útg.]. 

Jón Valur Jensson, Klaustrin á Íslandi og jarðeignir þeirra. Kirkjunet
http://www.kirkju.net/index.php/klaustrin-a-islandi-og-jareeignir?blog=10 

[Án árs].
Páll Eggert Ólason, Jón Guðnason, Íslenzkar æviskrár I-VI (Reykjavík: Hið 

íslenska bókmenntafélag,1948-1976).
Stefán Aðalsteinsson, Eyfirðingar framan Glerár og Varðgjár – jarða- og bú-

endatal. Óprentað rafrænt eintak í eigu Sögufélags Eyfirðinga (Akureyri: 
2012).

Þorvaldur Thoroddsen, Lýsing Íslands III (Reykjavík: Sjóður Þorvaldar 
Thoroddsen, 1931-1935). 

Lífið er dásamlegt 
Viðtal Kristínar Aðalsteinsdóttur 
við Jóhann Heiðar Sigtryggsson

Kristín Aðalsteinsdóttir er fædd 1946 í Þórunnarseli í Kelduhverfi.  
Hún lauk kennaraprófi 1966, stundaði síðar framhaldsnám erlendis og 

kenndi á Akureyri, síðast var hún prófessor við Háskólann þar.  
Hún er í ritnefnd Súlna. Kristín lagði nokkrar spurningar  

fyrir Jóhann Heiðar Sigtryggsson og svör hans fara hér á eftir.

Um hvað er þetta viðtal, er það um líf mitt, það er ágætt, ég er ekki 
líflaus ennþá. Þú færð ekki mjólk í kaffið. Ég hef ekki haft mjólk hér 
innanborðs í áratugi. Það kviknaði hér í húsinu 27. desember 1965 
og þá varð hér talsverður bruni, ég hef ekki bragðað mjólk síðan, ég 
veit ekki af hverju.

Ég er fæddur 10. júlí 1938, ég er yngstur fjögurra systkina, 13 
árum yngri en Unnur Kristjana, systir mín, sem var fædd 1925. Ég 
átti tvær aðrar systur, Þóru Aðalheiði sem var fædd 1919 og Jónínu 
Valgerði sem var fædd 1920. Mamma okkar var Aðalheiður Alberts
dóttir. Hún var fædd 1898 í Hólkoti í Möðruvallaklausturssókn. 
Mamma mín var alltaf góð við mig, við bjuggum saman þar til hún 
dó 6. júní 1986. Pabbi, Sigtryggur Jónsson, var fæddur á Jökli í Eyja-
firði 1891 en hann dó 61 árs, 3. júní 1952.

Ég fæddist í Aðalstræti 16, svo bjuggum við á Hótel Akureyri ein-
hvern tíma. Þar var gömul kona sem passaði mig, Heiða Pétursdóttir 
hét hún og var systir Stínu Péturs sem var gift Helga Pálssyni, 
bæjarfulltrúa og verslunareiganda, hann átti Byggingavöruverslun 
Akureyrar. Silló eða Sigurlaug er dóttir Stínu og Helga. Hún var 
glæsileg stúlka. Björg, systir hennar, var með mér í bekk, góð og 
myndarleg stúlka. Úr hótelinu fluttum við svo í Laxdalshús og þaðan 
í Apótekið í Aðalstræti 4, 1943. Við leigðum þar hjá Bubba Manga, 
hænsnabónda. Siddi frændi minn, Sigtryggur Jónsson, fæddist þar 8. 

júní 1946. Hann var sonur Þóru systur minnar sem vann í Flóru. 
Mamma sá um okkur krakkana og því hefur Siddi verið eins og 
bróðir minn. Hann er góður drengur sem hefur alltaf reynst mér vel, 
við höfum verið mikið saman. Konan hans er Lára Einarsdóttir frá 
Vopnafirði, Siddi er vel giftur og á góða afkomendur. Ég á góða fjöl-
skyldu, hún verður ekki frá mér tekin. Við fluttum oft þegar ég var 
barn, pabbi var verkamaður, vann mest á eyrinni og það voru ekki 
tök á að eignast neitt. Hann vann um tíma í mötuneytinu á Kristnesi 
og við að sótthreinsa íbúðir sem berklasjúklingar höfðu búið í.

Jóhann Heiðar Sigtryggsson.� Ljósm. Kristín Aðalsteinsdóttir.

Ég man fyrst eftir mér í Laxdalshúsi, svona þriggja, fjögurra ára, 
sjórinn og fjaran voru upp við húsið, alveg fast við lóðarhellurnar. 
Engin hús skyggðu á Höepfnershúsið og ég horfði á skipin sem lágu 
við Höepfnersbryggjuna, þar var verið að afferma vöru. Ég var 
ungur þegar ég byrjaði að fara á samkomur í æskulýðsfélaginu sem 
séra Pétur Sigurgeirsson stofnaði. Þar fékk ég biblíumyndir sem ég á 
enn. Pétur gerði margt fyrir börnin og unga fólkið, hann var til 
dæmis með róðrarbáta fyrir krakka og sá um æskulýðsfélagið. Pétur 
átti heima í Kirkjuhvoli, innst í Innbænum og gekk þess vegna hér 
inn eftir heim til sín. Við löbbuðum oft með honum, hann var góður 
maður, það var gott að labba með honum. Hann varð seinna biskup. 
Friðrik J. Rafnar fermdi mig. Þegar ég var fermdur fékk ég fjörutíu 
kort og skeyti svo að ég hef ekki verið illa kynntur. Séra Friðrik 
byggði hús í þorpinu sem hann nefndi Útskála því hann hafði áður 
verið prestur á Útskálum á Reykjanesi. Jói prests, sonur hans, átti 
fyrsta mótorhjólið sem ég sá, það var rautt og fjári flott.

Ég var meðalgóður drengur, venjulegur krakki, en óþarflega 
uppátækjasamur. Mamma sá um mig, sá um að ég væri snyrtilegur. 
Mamma var mjög góð kona, yndisleg kona, Sidda þótti vænt um 
ömmu sína, góður drengur, Siddi. Hann vann lengi í Vatnsveitunni, 
alltmúlig mann. Vinir mínir eru flestir látnir eða veikir og lítið hægt 
að hafa samband við þá, en ég var mikið að leika mér við Matta Jóns 
(Gunnlaug Matthías Jónsson), Trausta Jóns, Edda Sigurgeirs (Sigur
jón Eðward) og bróður Edda sem hét Guðjón. Trausti og Matti eru 
látnir. Ég lék mér líka við Bigga Lax (Birgi Steindórsson sem bjó í 
Laxdalshúsinu og var því alltaf kallaður Biggi Lax). Svo lék ég mér 
við Bigga á Brekkunni, Birgi Valdimarsson, bróður Sverris Vald. 
skipstjóra. Kristín hét systir þeirra, Stína Vald. Ævar Karl Ólafsson 
var líka einn okkar Innbæjarstrákanna. Við áttum reiðhjól og hjóluð-
um mikið. Eitt sinn hjólaði ég út í bæ að vori til og sá þá að 
Höepfnersdokkin var full af síli sem oft vantaði í beitu. Ég sagði frá 
og tveir bátar fóru út á Pollinn og aflinn var gríðarlega góður á svip-
stundu. Nokkru seinna kom Pálmi Friðriksson til mín og rétti mér 
50 krónur í þakklætisskyni fyrir að benda sér á sílin. Þetta var mikill 
peningur. Pálmi fæddist að Naustum við Akureyri árið 1900 og var 
afi séra Pálma Matthíassonar. 

En við strákarnir vorum leiðinlegir á gamlaárskvöld, þá gerðum 
við hasar. Við reyndum að gera eitthvað til bölvunar og bjuggum til 
sprengjur. Við bjuggum til sprengjupúður og allt sem til þurfti. Það 
var auðvitað ekki hægt að kaupa neitt. Við blönduðum saman efnum, 
allavega efnum, brennisteini og fleiru. Við muldum brennisteininn af 
eldspýtum og notuðum bómull í sprengjuþráð og kveiktum í 
sprengjunum hér úti. Þá var mikið fjör.

Ég var mikið á skíðum í brekkunum í Búðargilinu, í Hallgríms
görðum, görðunum sem eru fyrir ofan gamla leikvöllinn í Búðargili. 
Hallgrímur Davíðsson átti þessar brekkur, hann átti heima í Aðal
stræti 19. Oft var mikill snjór í Hallgrímsgörðum á vetrum og ljótar 
hengjur, alveg stórhættulegar. Þarna var þó aðal skíðabrekkan í bæn-
um og margt fólk, bæði krakkar og fullorðið fólk kom í brekkurnar. 
Það var ekki farið í Hlíðarfjall á þessum tíma. 

Við renndum okkur í þessum brekkum, krakkarnir og Jón milli-
metri tók tímann, hann hallaði sér upp að ljósastaur, tók tímann og 

Mynd af korti með fermingaróskum til Jóhanns frá Gunnlaugi M. Jónssyni.
Ljósm. Kristín Aðalsteinsdóttir.

kallaði „ready“. Þetta var í fyrsta sinn sem ég heyrði þetta enska orð. 
Strákar utan úr bæ komu líka í brekkurnar. Stundum var þarna 
krakkamót. Maggi Binna, Magnús Brynjólfsson, ólympíufari var líka 
með okkur. Maggi fór á vetrarólympíuleikana 1948, í Saint Moritz í 
Sviss. Hann var vinsæll og alltaf brosandi. Þeir voru fleiri garparnir 
sem skiptu sér af okkur. Það gerðu þeir Björgvin Júníusson sem var 
fyrsti Íslandsmeistari KA í svigi 1942 og Hermann Stefánsson, 
íþróttakennari við menntaskólann, sem hvatti til þess að fólk skíðaði 
í brekkunum. Hann vildi koma á íþróttalífi í Innbænum. 

Mér leið illa í Barnaskóla Akureyrar, það var heldur andstyggilegt 
að vera í skóla. Því miður fannst mér ekki skemmtilegt í skóla. Ég 
byrjaði sjö ára hjá Jóni Júlíusi Þorsteinssyni og man ekkert eftir tím-
anum hjá honum. Ég var með lesblindu, gekk illa, það var ekkert 
gert fyrir mig vegna þess. Ég hef gott minni, en mér gekk ekki vel að 
lesa, stafirnir runnu til í höfuðinu á mér, þetta var vont. Svo fékk ég 
mínútublað og var prófaður í lestri. Þá gat ég lesið tvær línur meðan 
aðrir lásu heila síðu en þegar þeir voru spurðir um efnið vissu þeir 
ekki endilega hvað stóð á blöðunum. Ég vissi aldrei að ég væri með 
lesblindu, ég hélt bara að ég væri svona heimskur, en núna veit ég að 
ég er ekki heimskur. Þegar ég hætti í skóla, henti ég bókunum út í 
horn og henti líka öllum skólabókum frá Ríkisútgáfu námsbóka: 
biblíusögum, bókinni um manninn, skólaljóðum, kristinfræði, ég 
henti þessu öllu. Ég sé eftir því, það var asnaskapur að henda bókun-
um. Ég fékk líka vinnubækur með myndum, ég á einhverjar þeirra. 
Ég var seinna hjá ágætum kennara, Erni Snorrasyni, hann var góður 
við mig. Hann lét mig leika í leikriti. Á vorskemmtuninni voru allir 
uppi á sal og ég átti að vera Eiríkur rauði en ég mundi ekki það sem 
ég átti að segja og sagðist vera Eiríkur græni eða blái og allir hlógu. 
Ég hitti skólasystur mína eina fyrir tveimur árum í Nettó en hún 
vildi ekkert við mig tala, ég vil ekkert vera að nudda mér upp við 
þetta fólk. Búddi, Binni og Filippus voru með mér í bekk og margar 
ágætar stelpur. 

Þegar skóla lauk, síðasta vorið mitt í skóla, var farið í fullnaðar
prófsferð. Rútan stóð á skólalóðinni en ég faldi mig á bak við runna, 
vildi ekki fara með. Svo rann rútan af stað í Mývatnssveit en ég gekk 
í rólegheitum einn heim. Mér fannst ég vera frjáls.

Ég var 13 ára þegar ég varð sendill á Símstöðinni og fékk 900 
krónur á mánuði í laun sem var skítakaup, það þótti ekki stórt. Mitt 
hlutverk var að fara með skeyti og annað í hús í bænum. Þetta ár 
varð Hermann Stefánsson fimmtugur, ég fór með heillaóskaskeytin 
til hans. Gunnar Schram símstöðvarstjóri kallaði eitt sinn í mig og 
skipaði mér að sækja hattinn sinn og gleraugun upp á næstu hæð. 
„Sæktu hattinn og gleraugun, drengur,“ skipaði hann. Þetta var að 
kvöldi til. Ég setti gleraugun og hattinn á mig og fór í tækin og 
fíflaðist svona eins og karlinn var vanur að gera sjálfur. Daginn eftir 
kallaði hann á mig inn á kontór og bað mig að fara út í búð að kaupa 
sígarettur en þegar ég kom til baka með Lucky Strike og lagði þær 
frá mér á borðið sagði hann: „Og engar glennur framvegis, drengur.“ 
Samstarfsfólkið sagði að ég yrði rekinn. Nokkrum dögum seinna 
bauð konan hans, hún Jónína, mér inn. Þau bjuggu á efstu hæð Sím-
stöðvarinnar. Hún bauð mér upp á bláber og rjóma, ég held hún hafi 
verið ánægð með mig. Á Símstöðinni voru einar átta konur á vakt. 
Ég man vel eftir dóttur Þorsteins M, hún var gullfalleg. Margar 
ágætar konur unnu á Símstöðinni. Ég vann þar í tvö ár, þetta var í 
fyrsta sinn sem ég umgekkst fólk á stórum vinnustað.

Ég fór að vinna í Kaffibrennslunni 15 ára, en var þar aðeins í þrjá 
mánuði því ég var lánaður til matvörudeildar KEA. Þar vantaði að
stoðarmann með sendli sem var á bíl. Ég vann síðan hjá KEA í um 
55 ár. Um leið og ég fékk bílprófið fór ég að keyra sjálfur. Ég varð 
sendibílstjóri á bílnum A 7 og keyrði pantanir í hús, aðallega mat-
vöru. Starfið var skemmtilegt og fjörugt, það var skemmtilegt að fara 
í hús með vörur. Seinna fór ég að fara með vörur af lagernum í versl-
anirnar og síðar keyrði ég alls konar heimilistæki út um allar sveitir, í 
Fnjóskadal, til Dalvíkur og alla leið fram að Hvassafelli. Þetta var allt 
frítt fyrir kúnnann. KEA gerði margt gott. Ef tæki, sem fólk hafði 
keypt bilaði, þurfti að sækja það heim til fólksins, þ.e. tæki sem enn 
voru í ábyrgð og flytja þau í bæinn í viðgerð. Ég var alltaf með 
annan fótinn hjá Samvinnuferðum, sótti farmiða og annað fyrir 
yfirmenn KEA. Þar var Ásdís Árnadóttir yfirmanneskja. Hún hefur 
alltaf verið góð vinkona mín. Ásdís bauð mér eitt sinn með sér á 
árshátíð Samvinnuferða, ég mætti þangað alveg glerfínn og þetta var 
ágætis skemmtun. Ég hef nú aldrei verið mikið fyrir að dansa en ég 

held ég hafi skellt mér í dansinn með Ásdísi. Síðustu árin mín hjá 
KEA fór ég með peningana í bankann.

Þegar ég varð fertugur barst mér skeyti með orðum sem mér 
þótti vænt um: 

Í eigin nafni og fyrir hönd Kaupfélags Eyfirðinga sendi ég þér bestu ham
ingjuóskir í tilefni afmælisins. Ég þakka þér farsæl störf þín í þágu félagsins 
um áratuga skeið og árna þér framtíðarheilla.

Valur Arnþórsson

Þegar minnst er á afmæli verð ég að nefna að hvíti bíllinn minn varð 
fimmtugur 22. janúar 2017. Fyrsta bílinn keypti ég 15. mars 1963, 
bláan fólksvagn. Hann var ágætur, Siddi keypti hann af mér þegar ég 
keypti hvíta fólksvagninn 1967 og hann á ég enn. Núna er hann ný-
uppgerður, ég bauð þér í bíltúr um bæinn síðasta sumar, það var 
góður túr. Bílana mína hafði ég í góðu lagi og hef farið vel með þá. 
Hún rjátlast samt af manni bíladellan.

Höepfnersbryggja var fyrsta höfnin á Akureyri. Það hefði átt að 
gera bryggjurnar upp rétt eins og gömlu húsin. Mér finnst til 
skammar að það skuli ekki hafa verið gert. Bryggjan var upphaflega 
byggð á stórum stöplum, tveimur barkskipum, Camilla og La Glaneuse 
hétu þau. Skipunum var sökkt þarna og þau urðu undirstaða bryggj
unnar, tveir barkar úr tré. Guðni beykir sagði mér þetta, gamall 
maður sem átti heima hér í Lækjargötu 2b. Bryggjan var einfaldlega 
rifin árið 1990 og þarna var þá sett grjót og malbikað. Núna liggja 
þessar undirstöður allar í drullu og grjóti. 

Sunnan við Höepfnersbryggjuna var Tunnuverksmiðjan og norðan 
við hana var flugskýli þar sem fyrsta sjóflugvél Flugfélagsins var 
geymd. Hún var af gerðinni Vakó. Svo voru skúrar á bryggjunni þar 
sem karlarnir geymdu veiðarfæri, fjöldinn allur var með sitt úthald 
þarna. Norðan við Höepfnersbryggju var dokk, mjóabryggja, þar sem 
bátarnir voru bundnir við bryggju og geymdir. Á veturna drógu karl-
arnir bátana upp í fjöru og þeir voru hafðir sunnan við Tuliníusar
húsið. Eitt haustið voru þrjú stór skip hér á Pollinum á síldveiðum, 
Súlan, Akraborgin og Garðar eða Gylfi. Veiðin fór öll í bræðslu í 
Krossanes. Það voru skelfileg mistök að veiða svona mikið í þröngum 
firði. Síðan þá hefur síld ekki sést hér í firðinum sem nokkru nemur.

Karlarnir veiddu smásíld hér á Pollinum fyrir niðursuðuverk-
smiðju K. Jónssonar. Á sumrin héldu þeir sig á Höepfnersbryggjunni 
og biðu eftir sjávarfalli til að geta veitt síldina. Þarna voru mættir 
menn úr Glerárþorpi, Pétur Kristjánsson og Kristján, sonur hans, 
Sigurður, bróðir Péturs, og Stjáni í bót, pabbi þeirra, en líka Einar 
Arnþórsson frá Sandgerði, Hallgrímur Benediktsson í Ási í Glerár
þorpi og sonur hans, Benedikt, og Dóri skó, Halldór Árnason skó-
smiður. Lárus Marteinsson, Lalli Marteins, var líka með okkur. 
Góður hópur. Eini Innbæingurinn þarna var Gúi Karls, Gústaf 
Karlsson. Síldinni var svo landað á lítilli bryggju beint framan við 
niðursuðuna. Hjalti Eymann var verkstjórinn og tók á móti síldinni. 
Þetta er á árunum 1958-61. Þá var Siddi 12-14 ára. Svona var þetta 
sumar eftir sumar. 

Sunnan við Höepfnersbryggjuna var bryggjuhúsið þar sem Gunni 
Sót bjó, Gunnar Haraldsson og Valgerður Nikkólína Sveinsdóttir, 
konan hans, mikil og góð kona. Gunni var með bát og dró fyrir 
silung og rauðsprettu og annan fisk. Hann reri með nótina út fyrir 
bryggjuna, dálítinn hring og síðan drógu þeir í land. Í bryggjuhúsinu 
buggu líka Harry Rosenthal og Hilda, konan hans, alveg öndvegis 
fólk. Í vesturendanum bjuggu Einar og Lína, þau voru aðkomufólk. 

Á vorin drógu margir fyrir silung en hver og einn átti sitt úthald, 
t.d. Gústaf Karlsson, Gúi, og Davíð Tómasson málari. Bræðurnir 
Kalli, Jóngeir og Þorgrímur Magnússynir köstuðu fyrir loðnu sem 
var notuð í beitu og það gerði Jóhann Franklín, bakarameistari hjá 
KEA, líka. Jóhann átti fínan bát. Þarna var oft skemmtilegt að vera, 
mikið líf í tuskunum. Karlarnir fengu margar tegundir af fiski, síld, 
lúðu, silung og fleira. Oftast var múgur og margmenni að horfa á 
þegar þeir komu í land, horfðu á þegar þeir stóðu í fjörunni og 
drógu kaðalinn sem var í nótinni í land. Þeir drógu saman og þá 
kom nótin upp í fjöru og þá var hægt að ná fiskinum úr nótinni. 
Þessi tími kemur aldrei aftur. Þarna var mikið líf. Svo átti Haddi ríki, 
Halldór Jakobsson, bát, EA 51 sem hét VER, alveg nýr bátur en 
Haddi fór aldrei á sjó, hann átti bara bátinn, ég man ekki eftir að 
hann færi á sjó.

Svo kom Drottningarbrautin og þessi Leiruvegur. Aðalkvísl Eyja-
fjarðarár rann áður neðan við Bæjarhúsið, Aðalstræti 23. Áður var 

þarna manngerður leirugarður en með honum var verið að beina 
framburðinum eða leirnum frá ánum, frá höfninni. Þetta breyttist 
mikið þegar Drottningarbrautin var lögð og síðar Leiruvegurinn 
sem hefur gert mikinn skandal. Árnar, Hafrá, Djúpadalsá, Skjóldalsá, 
Torfufellsá, Munkaþverá og Þverá renna allar niður í Eyjafjörð. Svo 
einn góðan veðurdag var Leiruvegurinn lagður og allur vatnsburður 
þessara áa fór undir eina brú, fjölrennslið rennur nú undir brúna og 
fyllir smám saman Pollinn. Þarna hefði átt að byggja brú eins og 
Borgarfjarðarbrúna svo að allar þessar ár fengju sinn farveg. Núna, 
þar sem var mesta silungsveiðin, er komið eitt sandrif þannig að þar 
er of grunnt fyrir báta. Veigastaðabásinn, sem var mikill veiðistaður, 
er stíflaður af sandi. Eiríkur á Veigastöðum átti þetta land.

Þetta var svona í gamla daga, menn voru að veiða hér á Pollinum 
og svo fóru margir þeirra á síld á vorin. Margir höfðu litla vinnu 
yfir veturinn, menn voru eitthvað að dunda, höfðu smábúskap fyrir 
sig, voru með skepnur, rollur, hænur, nokkrir voru með hesta. Í 
Búðargilinu voru fjárhús, og hesthús. Maggi Binna var þar með 
bragga sem hann fékk eftir herinn, það var auðvelt að fá bragga eftir 
stríð. Bubbi Hermanns (Björn Hermanns), var líka með rollur í Gil-
inu og enn fleiri. Ég var lítið þarna, en fór stundum með fóður
blöndu til Jakobs Kristins. Hann heyjaði á túninu uppi á höfða, 
norðan við kirkjugarðinn. Á þessu túni spiluðum við strákarnir fót-
bolta en þá hljóp karlinn oft á eftir okkur til að reka okkur af tún-
inu, þar máttum við ekki vera. Konan hans Jakobs hét Filippía, ég 
held að bróðir hennar hafi verið forsetabílstjóri. Forsetabíllinn stóð 
einstaka sinnum fyrir framan Lækjargötu 4. Við höfðum aldrei séð 
svona flottan bíl. Við höfðum gaman af því að horfa á hann, strák-
arnir. Þetta gæti hafa verið fyrsti forsetabíllinn sem var gerður upp 
fyrir nokkrum árum. Jakob og Filippía voru tengdaforeldrar Kjart-
ans Ólafssonar pósts. Það var margt gott fólk þarna í Gilinu. Hafliði 
Jónsson bjó í Lækjargötu 9, hann bjó þar með móður sinni, Jónítu, 
og systur sinni, Jóhönnu Björgu. Hann var þúsundþjalasmiður, 
góður karl. Sonur Jóhönnu var Magnús Guðmundsson sem flutti til 
Ameríku og gerðist bæði golf- og skíðakennari. Hafliði var til fjölda 
ára í Tunnuverksmiðjunni og gerði gjarðir á tunnurnar auk þess 
sem hann vann lengi í kirkjugarðinum. Maggi Jóns, pabbi hennar 

Auðar, sem býr núna í Aðalstræti 68, var bróðir Hafliða, hann var 
þægilegur karl, hann keyrði vörubíl hjá Stefni. Hann keyrði þrjár 
áttur, A 888. Þarna bjuggu líka Ari Árnason og Guðrún Jónsdóttir 
með mörg börn, í Lækjargötu 14, en fyrst bjuggu þau í Lækjargötu 
11. Júlli, Júlíus Fossberg Arason í Brynju, er eitt þeirra barna. Þau 
voru fjölmörg systkinin. Ari var bílstjóri í mörg ár hjá KEA. For-
eldrar Ara, Árni og Guðrún, bjuggu í Lækjargötu 11. Ég sá þetta 
fólk flesta daga. Árni var bróðir Snæbjarnar Þorleifssonar bíla-
eftirlitsmanns sem var faðir séra Birgis. Þriðji bróðirinn var kallaður 
Leifi líf og fjör en hét Þorleifur og kenndi á bíl. Jón Steingrímsson 
bjó í Lækjargötu 7, leikari og fleira. Hann lék Skugga-Svein. Hann 
fór með rottueitur í flest hús því það var svo mikið af rottum úti um 
allt í þá daga. Hann var bróðir Benedikts hafnarvarðar. Einn besti 
vinur minn í gegnum tíðina var Gummi Ármanns, Guðmundur 
Ármannsson. Hann var vörubílstjóri alla tíð. Árið sem hann dó fór-
um við í síðasta aksturinn saman, það var 17. júní 2002. Hann var 
nágranni minn, bjó í Aðalstræti 2, lengst af með mömmu sinni, en 
var mikill vinur Jennýjar og Inga, var í fæði hjá þeim eftir að 
mamma hans dó. Gummi var ekta maður, dó alltof snemma. Ég gat 
alltaf leitað til hans og hann hjálpaði mér með margt, til dæmis að 
rífa klæðninguna af húsinu mínu þegar það var gert og hann dró 
alltaf bátinn með mér upp á haustin. Tvær manneskjur, tveir orgin
alar eru hér enn í Gilinu frá þessum gamla tíma, Erna, dóttir Magga 
Binna, og ég.

Mér líður alltaf vel á sjó. Ég hef átt fjóra báta í gegnum tíðina, 
fyrsta bátinn eignaðist ég 1953. Þann 19. maí 1992 keypti ég nýjan 
mótor, utanborðsmótor í bátinn sem ég átti þá. Hann var prófaður 8. 
júní, á afmælisdegi Sidda. Þetta var Mercury 8 hestafla, módel 1992, 
og kostaði 108.190 krónur. Síðasta bátinn eigum við saman, ég, 
Siddi og Einar, sonur hans. Þetta er plastbátur með nýrri vél, 10 
hestafla Suzukivél, utanborðs. Ég keypti hann hjá Baldri á Hlíðar-
enda og borgaði 250 þúsund fyrir. Báturinn er 4,28 m á lengd og 
150 cm breiður. Við eigum þennan bát ennþá, tölum um útgerðarfé-
lagið okkar, frændurnir, og skemmtum okkur. Í litlu bátunum mín-
um voru sólóvélar, tveggja hestafla, þær voru inni í bátunum, í hús-
inu. 

Ég byrjaði að veiða í Eyjafjarðará 1963, hafði ekki veitt þar áður. 
Við vorum mikið á ánni, Þorbergur Hinriksson, Siddi og ég. Sjó
sóknin gekk vel og hefur alltaf gert það. Við vorum á Pollinum, fór
um ekki lengra, uppistaðan í veiðunum var þorskur, ýsa og silungur. 
Ég á öll veiðileyfin okkar, þykkan bunka, ég held þessu öllu til haga 
og öll okkar veiði er skráð. Í júlí 1998 sé ég að við fengum 56 silunga 
og 64 ýsur. Fyrstu ellefu dagana í júní 2004 fór ég bara á Höepfners
bryggju og fékk ekkert. En seinni hluta mánaðarins fór ég á sjó með 
Sidda og 19. júní 2004 fengum við 15 ýsur og 3 silunga. Í mánuðin-
um í heild fengum við 8 silunga og 104 ýsur. Ég skrifaði líka allan 
kostnað vegna bátanna og sé til dæmis að árið 2004 var kostnaður-
inn við bátinn 81.222 krónur. Við vorum á þessum veiðum í áratugi. 
Ég er ekki viss um að margir hafi veitt meira í Eyjafjarðará en við, 
við vorum duglegir við þetta. Lífið er dásamlegt. 

Mynd af blaðsíðu úr veiðibók Jóhanns frá því í júlí 2004.
Ljósm. Kristín Aðalsteinsdóttir.

VIÐAR HREINSSON

Frá Rútsstöðum til Uppsala
Brot úr framfirskri bókmenntasögu

Viðar Hreinsson er frá Hríshóli í Eyja
fjarðarsveit, fæddur 1956. Hann lauk  

mag. art.-prófi í bókmenntafræði frá 
Kaupmannahafnarháskóla árið 1989. Hann 

kenndi í framhaldsskóla í tvö ár og síðan í tvö 
ár við Manitobaháskóla en hefur síðan verið 
sjálfstætt starfandi fræðimaður, lengst af við 
ReykjavíkurAkademíuna. Nú er hann vís-

indamaður í hlutastarfi við Stofnun Vilhjálms 
Stefánssonar á Akureyri en með starfsaðstöðu á Náttúruminjasafni Íslands.  

Hann ritstýrði enskum þýðingum Íslendingasagna, hefur birt  
fjölda fræðigreina og ritað þrjár ævisögur, m.a. sögu  

Stephans G. Stephanssonar og Jóns Guðmundssonar lærða. 

Þetta er hugvekja sprottin af lestri bókar Heimis Pálssonar: Örlaga-
saga Eyfirðings. Jónas Rugman – fyrsti íslenski stúdentinn í Uppsölum. 
Málsvörn menningaröreiga (Studia Islandica 66). Bókmennta- og list
fræðistofnun Háskóla Íslands, Reykjavík: Háskólaútgáfan, 2017. 

Í fljótu bragði eru það engin ósköp sem eigna má Framfirðingum í 
íslenskri bókmenntasögu. Þar gerast þó tvær merkar Íslendingasögur 
að miklu leyti, Víga Glúms saga með heimilisfesti á Munkaþverá og 
Ljósvetninga saga sem einkum greinir frá erjum Guðmundar ríka á 
Möðruvöllum við Ljósvetninga og hefði frekar átt að heita Guð-
mundar saga ríka. Reyndar kemur hann við fleiri sögur en nokkur 

annar íslenskur höfðingi. Á Möðruvöllum fór á köflum fram öflug 
bókmenntastarfsemi, líklega á dögum Lofts ríka Guttormssonar (um 
1375-1432) sem var ágætt skáld, en þó einkum á dögum Margrétar 
Vigfúsdóttur (1406-1486) tengdadóttur hans. Hún var ekkja í um 40 
ár og hélt staðinn af mikilli rausn, gaf kirkjunni á Möðruvöllum alt-
aristöfluna sem þar er enn og lét gera stórmerkar bækur.1 Þá fór 
fram veruleg bókleg iðja í Munkaþverárklaustri. Þar var skáldið og 
höfðinginn Staðarhóls-Páll (1538-1598) barinn til bókar rétt fyrir 
siðaskipti.

Þegar nær dregur okkar dögum kannast flestir við Jónas Jónasson 
frá Hrafnagili (1856-1918) sem var Framfirðingur í húð og hár því 
hann fæddist á Úlfá sem er framan við fremstu byggð sem nú er, Pál 
J. Árdal (1857-1930) og systurdóttur hans Kristínu Sigfúsdóttur 
(1876-1953) sem bæði voru úr Möðruvallaplássi. Þá má teygja rætur 
Káins spottakorn fram í fjörð og örlítil ítök má eigna sér í Jónasi 
Hallgrímssyni vegna frændsemi hans við Hvassafellsbræður. Ýmsa 
fleiri mætti telja frá síðari tímum en hér verður þó ekki dvalið við 
slíkt, heldur litið til þess sem dregið hefur verið og draga má úr 
djúpum gleymskunnar. 

Sautjánda öld var gerjunartími í bókmenntum og fræðum víða um 
land. Þá gengu sögur, kveðskapur og fræði milli manna í handritum 
en ekkert mátti prenta á Íslandi nema guðsorð sem hrökk þó 
skammt í íslensku fásinni. Vegir sagna og söguefnis kvísluðust víða, 
til dæmis um Eyjafjörð, og sögur breyttu um form, stukku úr lausu 
máli í bundið og jafnvel aftur í laust mál. Þar má nefna eina af merk-
ari fornaldarsögum Norðurlanda, Hervarar sögu og Heiðreks. Rætur 
hennar eru ævafornar en hún var skrifuð að mestu í þeirri mynd sem 
við þekkjum einhvern tíma á 13. eða 14. öld. Eftir það flæktist hún 
hingað og þangað og var stundum endurbætt á viðkomustöðum. Á 
17. öld miðri átti hún leið um Eyjafjörð framanverðan. Um þær 
1 �Christopher Sanders, ritstj., Tales of knights: Perg. fol. nr 7 in The Royal Library, Stock-

holm (AM 567 VIß 4to, NKS 1265 IIc fol.), Manuscripta Nordica 1 (Kaupmannahöfn: 
Reitzel 2000), bls. 41–52; Stefán Karlsson, „The localisation and dating of medieval 
Icelandic manuscripts“, Saga-Book 25/2 (1999), bls. 138–158; Hans Jacob Orning, 
„The truth of tales: Fornaldarsögur as sources of contemporary history“, í The le-
gendary legacy: Transmission and reception of the Fornaldarsögur Norðurlanda, ritstj. 
Matthew Driscoll, Silvia Hufnagel, Philip Lavender og Beeke Stegmann, Viking 
Collection 24 (Óðinsvé: Háskólaforlag Suður-Danmerkur 2018), bls. 91-115.

mundir var einn helsti valdsmaður sveitarinnar Hallur Bjarnason 
(um 1585-um 1658) sem fékk viðurnefnið „harði“ og var það ekki að 
ósekju. Hann var ríkur maður, lögréttumaður og lögsagnari og 
gegndi líklega sýslumannsembætti einn vetur í afleysingu og beitti 
þá valdi sínu grimmilega. Hann réttaði af miskunnarleysi yfir ungri 
frænku sinni fyrir ótímabæra barneign áður en hún hafði náð sér 
eftir barnsburðinn. Jónas Rafnar (1887-1972, sonur Jónasar frá 
Hrafnagili) skrifaði þátt af Halli sem út kom árið 1936.2 Páll, sonur 
Halls harða sem síðar ílentist í Danmörku eftir nám við Hafnarhá-
skóla, skrifaði aðalhandrit svokallaðrar U-gerðar Hervarar sögu. Það 
hefur safnmarkið Uppsala R 715 því það er varðveitt í Uppsölum í 
Svíþjóð. Handritið er reyndar stórgallað að mati Jóns nokkurs Rúg-
manns sem hafði það með sér úr Eyjafirði til Svíþjóðar árið 1658. 
Jón þessi gerði ýmsar athugasemdir og leiðrétti margt en handritið 
var þó annað tveggja sem lögð voru til grundvallar prentaðri útgáfu 
Olafs Vereliusar á Hervarar sögu í Svíþjóð árið 1672 en það er ein af 
allra fyrstu prentútgáfum íslenskra fornrita.3

Hervarar saga var sem sagt á kreiki frammi í Eyjafirði um miðja 17. 
öld og fleiri not voru höfð af henni en að koma henni á prent í Sví-
þjóð. Ásmundur Sæmundsson (um 1580-1650) hét maður, snauður 
leiguliði í Samkomugerði í Saurbæjarhreppi sáluga. Hann var lífs-
glaður og djarfmæltur og setti saman Rímur af Hervöru Angantírs-
dóttur. Hann hikaði ekki við að sneiða býsna augljóslega að Halli 
harða í 5. og 7. erindi í mansöng tíundu rímu fyrir grimmdina í 
skammvinnu sýslumannsembætti.4

2 �Bogi Benediktsson, Sýslumannaæfir I (Reykjavík 1881-1884), bls. 233-40; Jónas 
Rafnar, Þáttur af Halli harða: Saga frá 17. öld, Akureyri, 1936 (sérprent úr Nýjum 
kvöldvökum, 29. árgangi).

3 �Jón Helgason, „Indledning“, Heiðreks saga. Hervarar saga ok Heiðreks konungs, útg. Jón 
Helgason (Kaupmannahöfn 1924), bls. xx-xxi; Jeffrey Scott Love, The Reception of 
Hervarar saga ok Heiðreks from the Middle Ages to the Seventeenth Century (München 
2013), bls. 52-53, 260; Viðar Hreinsson, „Viscious cycle of violence: The afterlife of 
Hervör“, í The legendary legacy: Transmission and reception of the Fornaldarsögur Norður-
landa, ritstj. Matthew Driscoll, Silvia Hufnagel, Philip Lavender og Beeke Stegmann, 
Viking Collection 24 (Óðinsvé: Háskólaforlag Suður-Danmerkur 2018), bls. 71-90.

4 �Bragi Halldórsson, ‘Misjafnt fljúga fuglarnir’: Hjálmar hugumstóri og Ingibjörg 
konungsdóttir í rímum síðari alda (M.A. ritgerð í íslenskum bókmenntum, 2008), 
bls. 50-54; sjá [Ásmundur Sæmundsson], Riimur af Hervøru Angantirsdottur, bls. 77. 

Stendur innlendum virðum verr
að vinna á kvinnu skyldri sér,
einkum krenging ef hún ber
og áður þjáð í sorgarhver.

Gíruga nýring blóðs og bann
bar að varast hvörn með sann,
þó vetur létist vera hann
vammagamall sýslumann.

Vel má vera að Ásmundur hafi stuðst við handritið sem síðar fór til 
Uppsala og jafnvel fleiri. Bragi Halldórsson íslenskufræðingur hefur 
rannsakað manna mest rímur sem af sögunni hafa sprottið og þá 
einkum um frægar ástir Hjálmars hugumstóra og Ingibjargar kon-
ungsdóttur. Hann segir að Ásmundur hafi tekið efnið sjálfstæðum 
tökum og víða vikið nokkuð frá þeim söguþræði sem birtist í hinum 
þrem varðveittu megingerðum sögunnar. Hann jók ættfræði við 
forsöguna og teygði vel á frægum bardaga Örvar-Odds og Hjálmars 
við berserki í Sámsey. Hann breytti líka óbeinni ræðu stundum í 
beina til að herða á dramatískum þunga sögunnar og stundum 
bregður hann groddalega og blygðunarlítið á leik með efnið.

Ásmundur skáld hlýtur að hafa brosað í kampinn þegar hann setti 
saman lýsingu á berserkjunum ógurlegu sem ráku út úr sér tung
urnar um leið og þeir gnístu tönnum. Líklega væri óvarlegt að reyna 
að leika þær listir eftir þeim:

Iljar skóku um eyjar veg,
ærslum hvör var vendur,
grimmlega tóku að grenja még
og geifluðu skjaldarrendur.

---

Allir héldu um Óma bál
afmyndaðir að skoða,
gnöguðu skjöld en gnístu stál
og gaus út úr þeim froða.

--- 

Við atvik þetta ískraði sút
illskutrylldum mönnum,
tungur rétta allir út
og urguðu saman tönnum.5

Efni á borð við Hervararsögu flæktist í handritum víða um land en 
einnig til Kaupmannahafnar en þangað var hreinlega farið að sópa 
handritum í fróðleiks- og varðveisluskyni þegar leið á sautjándu öld. 
Slatti af handritum slæddist líka til Svíþjóðar og þar kom við sögu 
merkur Framfirðingur. 

Heimir Pálsson, öflugur þingeyskur ís-
lenskufræðingur og manna fróðastur um 
þá bók sem eignuð hefur verið Snorra 
Sturlusyni og kölluð Snorra-Edda, sat í 
hartnær áratug og rannsakaði og gaf út 
eitt merkasta handrit verksins sem löng-
um hefur verið nokkuð afskipt í skugga 
Konungsbókar Snorra-Eddu. Yfirleitt er 
það kallað Uppsala-Edda og hefur safn-
markið DG 11 4to. Það hefur verið varð-
veitt í Uppsölum í Svíþjóð eftir að Magn-
us De la Gardie, einn helsti höfðingi Svía 
á 17. öld kom höndum yfir það. Áður 
hafði Brynjólfur biskup Sveinsson gefið 
það Stephani Stephaniusi í Saurum á Sjálandi (Sorø heitir staðurinn 
upp á dönsku en Fjölnismenn kölluðu hann Saura). Áður hafði Jón 
Guðmundsson lærði (1574-1658) afritað handritið og það afrit er 
varðveitt á Bodleian safninu í Oxford því íslensk handrit hafa flækst 
víða. 

Ekki verður fjölyrt hér um hina merku útgáfu Heimis á Uppsala-
Eddu sem er drjúgt framlag til Eddufræða. Hins vegar var það svo, 
meðan Heimir starfaði að útgáfunni, að Eyfirðingur nokkur flæktist 

5 �Bragi Halldórsson, ‘Misjafnt fljúga fuglarnir’, bls. 54; sjá [Ásmundur Sæmundsson], 
Riimur af Hervøru Angantirsdottur, bls. 33, 36, 37. 

Magnus De la Gardie  
(1622-1686).

töluvert fyrir honum og varð honum æ hugstæðari. Sá var samtíma-
maður Ásmundar rímnaskálds frá Samkomugerði, Jón(as) Rúgmann 
sem rétt er drepið á hér að framan en hann hét „réttu“ nafni Jón 
Jónsson, fæddur árið 1636 og var frá Rútsstöðum (nefndir Rúgstaðir 
í Jarðabók Árna Magnússonar og Páls Vídalíns, þar af ættarnafn 
Jóns) í Öngulstaðahreppi sáluga. Svo virðist sem Jón hafi hreinlega 
ekki látið Heimi í friði því nú er komið út aldeilis ágætt bókarkver 
eftir Heimi um þennan merka mann, sem sagan hefur löngum farið 
heldur ómildum höndum um. Í sænskum ritum um lærdómssögu 
hafa menn orðið langorðari um drykkju Jóns og ýmis vandræði en 
fræðilegt brautryðjandastarf sem fólst í því að opna fyrir þarlendum 
mönnum þann víðlenda heim fornsagna sem fram að því hafði verið 
að mestu hulinn. Ástæða þess að bæði Danir og Svíar voru farnir að 
sýna íslenskum fornritum áhuga var einfaldlega sú að þau geymdu 
mikilvægar heimildir um forna sögu þessara landa. 

Einn megintilgangur Heimis með ritun þessarar bókar er hrein-
lega að rétta hlut Jóns. Það gerir hann annars vegar með því að 
rannsaka og greina ýmis rit hans og útgáfur, og hlut hans í útgáfum 
sem aðrir eru skráðir fyrir en Jóns að litlu eða engu getið. Sú um-
fjöllun er stórfróðleg, bregður oft skýru ljósi á tilurð og samhengi 
ritanna og er þannig mikill fengur fyrir þá sem fást við menningar-
sögu og textafræði sautjándu aldar. 

Á sautjándu öld voru Svíar stórir í sniðum. Tímabilið 1611-1718 
hefur verið kallað stórveldistíminn, frá því Gústaf II Adolf komst til 
valda þangað til Karl XII var skotinn eftir illa heppnaðan herleið
angur suður og austur í lönd. Svíar voru raunverulegt stórveldi á 
evrópskan mælikvarða um það leyti sem strákurinn Jón frá Rútsstöð
um lagði af stað til Kaupmannahafnar með frekara nám í huga árið 
1658 eftir að hafa verið með eitthvert uppsteit í Hólaskóla. 

Árin 1632-1654 ríkti Kristín Svíadrottning. Hún var ekki sérlega 
ræktarleg þegnum sínum en áköf um að auðga menningu og menntir 
hástéttanna í landinu og flytja inn hugmyndir sunnan úr álfu enda 
var hún heimspekilega sinnuð. Hún bauð til að mynda til sín til að 
uppfræða sig um heimspeki veturinn 1650 þeim fræga franska heim-
spekingi René Descartes, sem frægastur er fyrir orðin „ég hugsa, 
þess vegna er ég.“ Stokkhólmur var þó fullkaldur fyrir Descartes og 

hann dó úr lungnabólgu áður en hann gat kennt drottningu nokkuð 
að ráði. Það var kannski ágætt að hann komst ekki lengra í heim-
spekiiðkun sinni, því sú vélhyggja sem heimspekileg sýn hans byggð-
ist á er nánast orðin að skammaryrði í framsæknum mannvísindum, 
ein af rótum þeirra ógangna sem blasa við mannkyni um þessar 
mundir en það er önnur saga, flóknari og víðfeðmari en svo að hún 
verði rakin hér. 

Kristín sagði af sér drottningdómi árið 1654, fór úr landi og sner-
ist til kaþólsku en Svíar sátu eftir furðu lostnir og hefur saga drottn-
ingar, ástamál hennar og jafnvel kynferði verið efni í mikil söguskrif 
í gegnum tíðina. En Svíar héldu áfram stórveldisbrölti og ruku í 
stríð við Dani árið 1658 og hertóku meðal annars Íslandsskip. Guð-
mundur Guðmundsson, sonarsonur Jóns Guðmundssonar lærða 
lenti til dæmis um hríð í höndum Svía, aðeins 15 ára gamall þegar 
hann hugðist setjast í Frúarskóla í Kaupmannahöfn (skólann sem 
Hallgrímur Pétursson var í nokkrum áratugum fyrr). Hann lenti í 
verulegum hrakningum en komst um síðir til Danmerkur, lenti í 
herþjónustu í staðinn fyrir skóla, var með spretthörðustu mönnum 
og varð um hríð þjónn Soffíu Amalíu, drottningar Friðriks III Dana-
kóngs. Líf hans varð viðburðaríkt og líklega á hann afkomendur í 
Danmörku og Þýskalandi.6

Guðmundur var ekki eini íslenski sveitastrákurinn sem varð fyrir 
barðinu á hernaði Svía. Þeir tóku líka skipið sem Jón Jónsson frá 
Rútsstöðum var á og grömsuðu rækilega í farangri hans. Þar fundu 
þeir torkennileg handrit, að sögn með þeirri frægu Bósasögu, Gaut-
rekssögu og Hrólfs sögu Gautrekssonar (Gautrekssaga geymir frumlega 
lausn á málefnum aldraðra. Þeim var steypt fyrir Ætternisstapa 
þegar þeir urðu gagnslausir. Menn fóru að finna Ætternisstapa 
hingað og þangað um Svíþjóð en svo kom í ljós að engar heimildir 
voru um örnefnin fyrr en eftir að sagan var þýdd á sænsku). Loks má 
nefna þá sögu sem virðist hafa verið í mestu uppáhaldi Framfirðinga 
um þessar mundir, Hervarar sögu og Heiðreks. 

Kannski hafa þeir sænsku hermenn sem rannsökuðu ferðakoffort 
Eyfirðingsins haft eitthvert veður af vaxandi Íslandsáhuga á Norður-

6 �Viðar Hreinsson, Jón lærði og náttúrur náttúrunnar (Reykjavík: Lesstofan 2016), bls. 
633-634.

löndum. Að minnsta kosti er nokk
uð víst að það gerði Per Brahe 
(hann var víst eitthvað skyldur 
danska stjörnufræðingnum Tycho 
Brahe), yfirhershöfðingi Svía, sem 
Jón var leiddur fyrir. Brahe þessi 
var hástéttarmaður og átti merka 
vini í Stokkhólmi sem einmitt 
höfðu áhuga á íslenskum bókum. 
Meðal þeirra var fyrrnefndi fransk
ættaði aðalsmaðurinn Magnus De 
la Gardie (1622-1686, kvæntur 
Maríu Eufrosyne, systur Karls X 
Gústafs konungs sem tók við af 
Kristínu 1654) sem einmitt hafði 
keypt alla bókakistu Stephans 
Stephaniusar frá Saurum fyrir 
Kristínu drottningu og þar með 
bækurnar sem Brynjólfur Sveins-
son hafði gefið Stephaniusi, Upp-
sala-Eddu þar á meðal. Annar vin-
ur hershöfðingjans var Olof Vere
lius (1618-1682) sem bretti brátt 
upp ermar og fór að gefa út á 
prenti þessi handrit og fleiri, og 
loks Olof Rudbeck eldri (1630-
1702) sem frægur er fyrir há-
timbraðar menningarhugmyndir 
og að hafa fundið sogæðakerfi lík-

amans, nánast samtímis Thomasi Bartholin hinum danska (sonur 
hans varð einn helsti sagnfræðingur Dana, lærimeistari Árna Magn-
ússonar og samherji í handritasöfnun). Þekktasta verk Rudbecks er 
rit um Mannheim eða Atlantis, þar sem hann gerði Svíþjóð að vöggu 
heimsmenningarinnar.

Ekki er að orðlengja að Per Brahe ályktaði sem svo að fyrst þessi 
íslenski strákur hefði svona bækur í farangrinum hlyti eitthvað að 

vera í hann spunnið og því setti hann piltinn til náms í eins konar 
menntaskóla sem hann hafði stofnað rúmum 20 árum fyrr (1636) í 
Visingsey (Visingsö) í Vättern, einu af stóru vötnunum í Svíþjóð. Þar 
var Jón í ein tvö ár og fékk síðan inngöngu í Uppsalaháskóla þar sem 
hann var í fáein ár, að mestu undir handleiðslu Olofs Vereliusar. Ein-
hverntíma tók hann upp ættarnafnið Rúgmann og breytti Jónsnafn-
inu í Jonas. Næstu árin vann hann að útgáfu fornrita með Vereliusi, 
gaf út nokkur rit sjálfur, skrifaði um forna lögfræði og orti töluvert. 
Hann safnaði líka handritum, fór til Kaupmannhafnar þeirra erinda 
og átti að fara til Íslands en litlum sögum fer af þeirri ferð og 
Heimir sýnir fram á að nær útilokað sé að hún hafi nokkurn tíma 
verið farin.

Fræðaiðkun lærdómsmanna fór þá að mestu fram á latínu og kann 
að vera býsna framandleg nútímamönnum. Þá trúðu menn til að 
mynda flestu sem í sögunum stóð og reyndu að laga efnið í hendi sér 
til að sýna fram á fornan glæsibrag lands síns, í þessu tilviki Svíþjóð-
ar. Þá var ýmsum aðferðum beitt í málvísindum þegar menn reyndu 
að tengja orð og hugtök sem einkum féllu að þeirri menningarstefnu 
sem við lýði var. 

Heimir Pálsson segir sögu Jóns Rugmanns sjálfs í fyrsta og 
lengsta hluta bókarinnar af þrem, stórmerkilega örlagasögu sem rétt 
hefur verið tæpt á hér að framan. Með ítarlegum samanburði og 
greiningu réttir Heimir hlut Jóns með því að færa rök fyrir því að 
þáttur hans í fræðistörfunum hafi verið meiri en fram kemur í sögu
ritum um þennan tíma. En sagan er líka dapurleg. Heimir segir á bls. 
60:

Hann er tíðum minntur á að hann er Íslendingur, þ.e. útlendingur og 
ekki einn af oss. Reyndar er óvíst nema hann hafi stuðlað dyggilega að 
því sjálfur, með því að kalla sig Islandus. Hinir lærðu vinir hans skrif-
ast á um Íslendinginn okkar, rétt eins og hvert annað vinnuhjú eða 
nytjagrip. Hann drekkur sig fullan og slæst og er dæmdur í tugthús 
fyrir. En hann er svo sem ekki einn um það.

Jón var líklega nokkuð drykkfelldur og gefinn fyrir slark. Að auki 
barnaði hann vinnukonu og kvæntist síðan inn í fjölskylduna  
sem hún var hjá, og allt var frekar ógæfulegt á þeim vettvangi.  

Olof Verelius (1618-1682).

Olof Rudbeck eldri (1630-1702).

Ævi hans var ekki einungis harmræn heldur var hún býsna lit-
skrúðug.

Það er merkilegt til þess að hugsa að sveitastrákur úr fásinni 
íslensks torfbæjar hafi komist til nokkurra metorða innan um aðals-
menn í glæstum höllum þó að ekki hafi þeir alltaf metið hann að 
verðleikum og brestirnir frekar í minnum hafðir en kostirnir. Hér 
verður ekki fleira rakið um ævi og verk Jóns en forvitnum bent á að 
ná sér í bók Heimis Pálssonar vilji þeir fræðast frekar. Hann skal 
hafa mikla þökk fyrir framtakið, að draga fram í dagsljósið þennan 
merka Eyfirðing og greiða að honum nýja leið. 

Örlagasaga Eyfirðings hefur tvo undirtitla. Sá síðari er Málsvörn 
menningaröreiga og er það hugtak sérlega vel til fundið og kveikir 
hugleiðingar. „Menningaröreigi“ er þýðing á sænska hugtakinu 
„kulturproletariat“ og er þar átt við fátæklinga eða öreiga sem fást 
við menningarstörf. Heimir kallar Jón menningaröreiga og má vel 
velta fyrir sér fræðilegu arðráni, að hefðarmennirnir sem hann 
umgekkst hafi látið hjá líða að greina almennilega frá hlut hans í 
útgáfum sínum og ritum. Til að mynda er ólíklegt að Rudbeck 
hefði skrifað ritið um Atlantis án framlags Jóns. Málsvörnin hefur 
lánast vel, og þó að bókin sé fyrst og fremst rituð frá sjónarhóli og 
í samhengi íslenskra textafræða blasir skrautlegur æviferill Jóns vel 
við. Með ítarlegum rannsóknum á frumheimildum í skjalasöfnum 
og frekari greiningu á verkum Jóns væri þó hægt að komast enn 
nær honum og því menningaráfalli sem hann varð fyrir þegar 
hann flutti úr eyfirskri sveit í glæsta fyrirlestrasali og bókasöfn. 
Bókin kallar á frekari vangaveltur um hugarfar Jóns og samtíma 
hans og ekki síður þýðingu þess menningarlega farangurs sem 
hann bókstaflega hafði með sér, hvernig þekking á fornum ritum 
var hugsanlega styrkur og veikleiki í senn. Mörg dæmi eru um það 
að íslenskir almúgamenn hafi komist til metorða vegna þekkingar 
sinnar. Sjálfmenntaðir lærdómsmenn á borð við Jón Guðmunds-
son lærða og Björn Jónsson á Skarðsá voru fengnir til þjónustu við 
biskupa. Forn fræði fleyttu fleirum en Jóni frá Rútsstöðum inn í 
ævintýralegt líf erlendis og má þar til dæmis nefna Jón Eggertsson 
frá Ökrum í Blönduhlíð í Skagafirði sem sat í fangelsi í Danmörku 
og kom líka til Svíþjóðar skömmu eftir andlát Jóns Rúgmanns. 

Saga hans er skrautleg og eftir hann liggja sérkennilegar rit
smíðar.7

Einkunnarorðin sem Heimir hefur fyrir bók sinni eru fengin hjá 
sænska rithöfundinum Kerstin Ekman: „Men det som ingen minns 
det har också hänt“ sem mætti útleggja svo: „Það sem enginn man 
hefur líka gerst“. Jón Rúgmann stóð í skugga þeirra sem stóðu jafn-
vel að einhverju leyti á herðum hans. Virðulegir akademískir fræði-
menn nutu ljómans sem stafaði af íslenskum fornbókmenntum og 
Jón hjálpaði þeim við að draga þær fram í dagsljósið en gleymdist að 
miklu leyti sjálfur. Sitthvað hefur gerst í lífi Jóns Rúgmanns sem 
enginn man lengur en það má teygja þá hugmynd svolítið lengra og 
leiða hugann að ýmiskonar bókmenntastarfsemi frammi í Eyjafirði 
sem þreifst bærilega fyrr á öldum og er enn varðveitt en nánast 
gleymd.

Í gegnum tíðina hefur íslensk bókmenntasaga haft nokkuð þunga 
slagsíðu. Einkum á nítjándu öld og framan af þeirri tuttugustu var 
mótuð bókmenntakanóna, dýrlingaskrá bókmenntasögunnar þar 
sem mestur ljómi var yfir Eddukvæðum, Íslendingasögum og öðrum 
fornritum og fáeinir höfundar og rit frá síðari öldum fengu síðan 
pláss í skránni, Hallgrímur Pétursson, Stefán Ólafsson, Jón Indíafari, 
Eggert Ólafsson og Jón á Bægisá. Síðan hófst ný gullöld með 
rómantíkinni, Bjarna Thorarensen, Jónasi Hallgrímssyni og þjóð
skáldunum. 

Slík helgimyndasmíð ákveður hvað skuli í minnum haft og þar af 
leiðandi einnig óbeint hvað gleymast skuli. Nær allur hinn bók-
menntalegi menningarjarðvegur á tímabilinu frá lokum hinnar fornu 
sagnaritunar og allt fram á tuttugustu öld féll í skuggann af helgi-
myndunum. Á því tímabili voru þó sögurnar skrifaðar upp og ókjör af 
skemmtisögum, rímum og allskyns kveðskap urðu til, auk þess sem 
sagnaþættirnir spruttu upp sem sérstök og merkileg bókmenntagrein 
á nítjándu öld. Ókjör af þessu efni er varðveitt á Handritadeild Lands-
bókasafnsins og skjalasöfnum um allt land. Hálfgleymdir fræðimenn á 

7 �Bjarni Einarsson, „Inngangur.“ Munnmælasögur 17. aldar. Útg. Bjarni Einarsson 
(Reykjavík: Hið íslenzka fræðafélag 1955); Regina Jucknies, Der Horizont eines Schreibers: 
Jón Eggertsson (1643–1689) und seine Handschriften (Frankfurt am Main: Peter Lang 
2009).

borð við Jón Þorkelsson forna, Ólaf Davíðsson og Hannes Þorsteins-
son sinntu þessum arfi ögn fram á tuttugustu öld og Sigurður Nordal 
ritaði formála að Lestrarbók árið 1924 sem hann kallaði „Samhengið í 
íslenskum bókmenntum“, en hann sinnti þessum jarðvegi bókmennt-
anna takmarkað eftir það. Um og eftir miðja tuttugustu öld fengust 
fáir atvinnufræðimenn við fjölskrúðugan heim handrita síðari alda en 
einn mikilvirkasti fræðimaðurinn á þessu sviði var Framfirðingurinn 
Finnur Sigmundsson landsbókavörður (1894-1982) sem fæddist á 
Ytrahóli. Hann gaf út ógrynni af bréfum og margvíslegum bók-
menntatextum. Hann var til að mynda einn af lykilmönnum Rímna
félagsins sem gaf út vandað safn rímna í 11 bindum. Alþýðleg fræði-
mennska hefur hins vegar löngum lifað góðu lífi, lítið áreitt af hinu 
akademíska fræðasamfélagi og er kannski sýnilegust nú á dögum í 
héraðstímaritum á borð við Súlur.8 En nú eru háskólagengnir fræði-
menn aftur farnir að hyggja að þessum fjölbreytta vettvangi á síðustu 
áratugum, til dæmis undir merkjum nýrrar textafræði. 

Í handritasöfnunum leynast ýmsar perlur, jafnvel verk sem ættu að 
skipa veglegan sess í íslenskri bókmenntasögu. Þar ber einna hæst 
Sögu Ólafs Þórhallasonar eftir Eirík Laxdal (1743-1816), sérsinna 
hæfileikamann sem oft lenti uppá kant við meðbræður sína. Hann 
var einmitt á Stokkahlöðum síðustu æviárin í upphafi nítjándu aldar. 
Menn töldu lengi að sú saga væri nánast lélegt safn af þjóðsögum en 
hún er hins vegar fullburða skáldsaga og stórmerkileg.9 Gamla bók-
menningin, handritamenningin og kveðskaparhefðirnar ólu af sér al-
menna ritfærni sem myndaði jarðveginn sem íslenskar nútímabók-
menntir eru sprottnar úr. 

Ýmsa hálfgleymda Eyfirðinga mætti nefna sem grafnir eru í hand-
ritasöfnum. Á átjándu öld fæddist Jón lærði Jónsson (1759-1846) á 
Guðrúnarstöðum. Hann var í miðið af þrem feðgum og alnöfnum 
sem þjónuðu Grundarþingum og bjuggu allvíða um sveitina, lengst í 

8 �Vissulega eru til undantekningar frá þessu, eins og til að mynda rit Magnúsar 
Haukssonar um alþýðlega sagnaritun: Íslenskar heimildabókmenntir: athugun á rótum 
íslenskra heimildaskáldsagna, Studia Islandica 52 (Reykjavík: Bókmenntafræðistofnun 
Háskóla Íslands 1996).

9 �Eiríkur Laxdal, Saga Ólafs Þórhallasonar. Álfasagan mikla, skáldsaga frá 18. öld. Þor-
steinn Antonsson og María Anna Þorsteinsdóttir sáu um útgáfuna (Reykjavík: Þjóð
saga 1987).

Möðrufelli. Þeir feðgar skrifuðu ýmislegt, þar á meðal stórmerki
legar veðurdagbækur, en Jón orti líka rímu um Þorstein skelk sem 
varð fyrir ásókn púka eða illra anda á kamri í norskum konungsgarði. 
Líklega orti séra Jón rímuna í ungæðishætti áður en hann varð 
virðulegur klerkur sem ritaði og þýddi margt háalvarlegt og gaf út 
nokkur smárit til viðgangs kristindómi í landinu. 

Fjölmörg eyfirsk alþýðuskáld hafa verið á dögum sem ekki verð-
skulda að sökkva í gleymskudjúpið. Á fjórða áratug síðustu aldar gaf 
Finnur Sigmundsson út dálítið af þjóðlegum fróðleik í Nýja dagblað-
inu sem síðar kom út í nokkrum smáheftum sem kölluðust Amma. 
Allt þetta efni var svo endurútgefið í einni bók árið 1961. Í Ömmu 
eru tveir afbragðsgóðir þættir af eyfirskum alþýðuskáldum, sá fyrri 
eftir Finn sjálfan, um Árna Jónsson Eyjafjarðarskáld (1760-1816) og 
afkomendur hans. Síðari þátturinn er eftir Jón Davíðsson frá Reyk-
húsum og þar má lesa um Árna Sigurðsson á Skútum (1768-1838), 
Árna Jónsson frá Stekkjarflötum (1825-1854), Hvassafellsbræður, Ólaf 
Briem á Grund (1808-1859) og marga aðra.10

Í þætti Jóns er sagt frá Sigfúsi Jónssyni hreppstjóra og dannebr-
ogsmanni á Laugalandi (um 1786-1855) sem orti rímur og kvæði. Í 
kvæðum hans og rímnamansöngvum bregður fyrir laglegum nátt
úru- og tíðarfarslýsingum og þar geta menn séð fyrir sér Eyjafjarðar
sveit á fyrri hluta nítjándu aldar. Kveðskapur hans hefur lítið ratað á 
prent og því verða sett hér fáein sýnishorn. Þessar vísur eru úr Rím-
um af Ólafi Vallner frá árinu 1833:

Háleit Sunna hækkar gang
húmið flýr að mestu,
vorsins blíða fer í fang
færast kostir bestu.

Hyggjan til þess hlakka má,
hlýrra vinda kraftur,
þegar burtu þýðir snjá
og þerrar láðið aftur.

10 �Amma, Þjóðleg fræði og skemmtun. Ný útgáfa. Safnað hafa og búið undir prentun 
Finnur Sigmundsson landsbókavörður, Steindór Steindórsson yfirkennari og Árni 
Bjarnarson bókaútgefandi (Akureyri: Bókaútgáfan Edda), bls. 57-85, 133-175.

Þá framleiðist gróður grænn,
af gljúpu jarðar bandi,
ungra plantna vísir vænn,
vex um hæð og lautir.

Fjaðra glæstir fuglar þá,
fögrum sýngja tónum.
Fjörgan vaka silung sjá,
sveitir upp í lónum. 

Lömbin ung þá leita á skrið,
leikur þeirra ei dvínar,
nema þegar við og við
vitja um mæður sínar.

Fríðkar hjörð og fitnar fljótt,
fiskar leita úr höfum,
veiðast þeir og færast fljótt
fjarðar að innstu nöfum.

Náttúran verður ný að sjá,
nægt og fró út breiðir,
allt er líf og yndi þá,
eins og þankinn beiðir.

Þegar hugsa um þetta fer,
við þessa vors innganginn,
er sem nýtt ég fái fjer,
og frelsi í brjósti þraungu.11

Það er svo fegurð sveitarinnar sem gefur Sigfúsi kraftinn til að yrkja 
rímuna. Það er hins vegar vetrarfegurðin sem innblæs skáldlegum 
anda í fyrsta mansöng Rímna af Bíönku, lífgar með skáldinu kvæða-
fjörið:

Fagnar Þundar fálki minn,
fagurleitur máni,
hefst nú upp á himininn,
hreyfir glampa láni.

11 Lbs 584 8vo.

Glóir fjalla gnípan hver,
glærst um þessar mundir,
hvítfaldaðar hreykja sér,
himin skæran undir.

Fallegt er með sanni að sjá,
(svoddan merkja bæri)
sindra Gneistum svell og snjá, 
sem í loga væri. 

Skemmtan sjónum indæl er, 
(á svo mætti stansa).
Stjarna líta hreinan her,
í heiði skíru glansa.

Unun vekja mýkstu má,
sem mundi þankinn kjósa, 
um bláan himin byltast sjá,
bylgjur norðurljósa. 

Þvílík fögur furðu spil,
fjölbreytt smærri og stærri, 
andann leiða ætti til,
ímyndana hærri. 

Mér fyrst ekki mærðar dís,
megnar hátt að lyfta,
um hið lægra eg yrkja kýs,
auðnist þar til gifta. 

Og fyrst að úti fagurt er,
um fold og himin víðan, 
lifna kvæða finn eg fjer, 
fer því brag að smíða.12

12 Lbs 2067 8vo.

Í vísum sem kallast Veðrafar fléttast saman veður og búskaparraunir:

Virðar kvarta um veðrið hart
og vefjast snart í tjóðrum
sem hugsuðu of djarft og höfðu óvart
heldur margt á fóðrum.

Vill ei hríða verða slot,
veðra tíðum dynja skot,
þar að stríðust liggja lot,
þau lemji um síðir mann í rot. 

Tíð nálægri þykir þæg, 
þó nafnfræg að kalla,
sextán dægur hríð óhæg, 
hreytti nægum salla. 

Þykir tíðin þegi góð,
þegna veslast gengi,
einhvörsstaðar heyrist hljóð,
haldist þetta lengi. 

Fárgjarn Kári firða barði og marði,
gjörði í hey og garða skarð,
gnötraði norður-jarðar barð. 

Ekkert nýrra er núna í fréttum,
nauða gengur frost með sprettum,
hold gagntekur, blóð og bein.
Stormar áður þróttar þéttu,
þekjum húsa burtu flettu,
og gjörðu fleira margskyns mein.13

Ólafur Eyjólfsson (1787-1858) á Uppsölum var eins konar ritari Sig-
fúsar og skrifaði upp mestallan kveðskap hans og sumt í fleiri eintök-
um. Hann skrifaði einnig upp Þorsteins rímu skelks og fjölmargt 
annað hnýsilegt. Ríma séra Jóns er annars aðeins til heil í uppskrift 
þess vandvirka skrifara Halldórs Jónssonar frá Öxnafelli (f. 1770). 
Handritaskrifarar voru mikilvægir burðarmenn bókmenningarinnar. 
13 Lbs 592 8vo.

Af Framfirðingum í þeirri grein má enn nefna Þorstein Gíslason á 
Stokkahlöðum (1776-1838) sem var afkastamikill skrifari og það var 
hann sem skaut skjólshúsi yfir Eirík Laxdal síðustu æviár hans. Þor
steinn var tengdafaðir Ólafs Briem á Grund en Eggert Briem (1840-
1893), sonur þeirra Grundarhjóna, Ólafs og Dómhildar Þorsteins-
dóttur (1817-1858), var mikill fræðagrúskari og handritasafnari. 
Óhemjustórt handritasafn hans endaði á Landsbókasafni. Þannig 
tengdust kynslóðirnar í skriftum, yrkingum og handritasöfnun.

Þjóðleg fræði hafa stundum verið kölluð neftóbaksfræði í háð
ungarskyni, og mun orðið eiga upptök sín í þingræðu snemma á 
síðustu öld þegar þingmaður sagði að smástyrkur sem veittur var 
alþýðufræðimanni á fjárlögum dygði kannski fyrir neftóbaki. Þessi 
fræði hafa þó alið af sér aragrúa bóka síðustu hundrað árin og vel 
það. Þar eru snilldarverk innanum, auk fjölda stórvirkja á borð við 
ábúendatöl og byggðasögurit. Vonandi er þess ekki langt að bíða að 
ábúendatal Eyjafjarðarsveitar líti dagsins ljós.

Nú er sú breyting að verða að neftóbaksfræðin njóta vaxandi 
virðingar og áhuga nútímafræðimanna. Þau eru stórmerkileg menn-
ingarhefð sem full ástæða er til að rannsaka. Færa má rök fyrir því að 
hin sterka bókmenning almúgafólks á fyrri öldum sé ein af forsend-
um þess hve hratt íslenskt samfélag þróaðist til nútímalífshátta á 20. 
öld. Handritamenningin var að nokkru leyti sjálfsprottinn miðlunar-
háttur sem aldrei var hægt að hafa fulla stjórn á og líkist að því leyti 
sumum miðlunarleiðum internetsins. Skjalasöfnin víða um land 
geyma ókjör af óprentuðum heimildum, sagnaþætti, kveðskap, bréf 
og dagbækur sem nota má á fjölbreyttan hátt við að bregða nýju ljósi 
á sögu og menningarsögu liðinna alda, líf og lífshætti hversdagsfólks 
jafnt sem höfðingja. 

Heimir Pálsson hefur dregið merkilegan feril fræðimanns framan 
úr Eyjafirði fram í dagsljósið og verður það framtak seint ofþakkað. 
Það er líka kominn tími til að rýna betur í grasrót íslenskrar bók-
menningar og þar er margt hnýsilegt í Eyjafirði fram. Handrita-
menningin sem lifði langt fram á tuttugustu öld var lífrænn jarðveg-
ur sem fjölbreyttur gróður spratt úr þrátt fyrir að gamla bændasam-
félagið væri löngum einsleitt. 

SVEINBJÖRN MATTHÍASSON

Gránufélagsgata 15
og Jón Bæring Rögnvaldsson

Sveinbjörn Matthíasson fæddist í Reykjavík  
2. maí 1938. Hann tók gagnfræðapróf frá 

Gagnfræðaskóla Austurbæjar 1955 og starfaði 
næstu ár sem tæknimaður hjá Bæjarsímanum 

og Landssímanum. Hann lauk námi í sím-
virkjun hjá Póst- og símaskólanum 1963 og 

fékk meistararéttindi í rafeindavirkjun. 
Sveinbjörn vann hjá símtæknideild, bæjar
símanum, og var að lokum yfirdeildarstjóri  
í línu- og áætlanadeild. Einnig kenndi hann við Póst- og símaskólann og 

Iðnskólann í Reykjavík. Eiginkona hans er Jónína Guðmundsdóttir, 
deildarhjúkrunarkona, fædd á Akureyri 6. febrúar 1940,  

og kemur hún við sögu hér á eftir.

Þegar ferðamaðurinn kemur til Akureyrar og fer um breiðgötu bæj-
arins, Glerárgötuna, hefur hann ef til vill ekki hugmynd um það, 
hvernig staðið var að gerð götunnar. Glerárgatan var breikkuð árið 
1980 og til að framkvæma það þurfti að fjarlægja mörg hús við 
götuna, hús sem stóðu austan við gömlu Glerárgötuna, öll húsin frá 
Eiðsvelli að Strandgötu voru brotin niður. Eitt af þeim húsum, sem 
var fórnað, var Gránufélagsgata 15. Húsið stóð á gatnamótum Gler-
árgötu og Gránufélagsgötu og byggði Jón Bæring Rögnvaldsson það 
árin 1915-16, en árið 1924 fær hann leyfi til að byggja útbyggingu til 
norðurs úr íbúðarhúsinu, úr steinsteypu, fyrir hesthús, safnhús og 
heygeymslu.

Jón Bæring Rögnvaldsson, eins og hann hét fullu nafni, fæddist að 
Klængshóli í Skíðadal 13. mars 1866. Foreldrar hans voru hjónin 
Rögnvaldur Tímotheus Rögnvaldsson (1835-1882) og kona hans 
Anna Jónsdóttir (1827-1895), bæði borin og barnfædd í Svarfaðar-
dal, en þau bjuggu á Klængshóli 1862 til 1882, er Rögnvaldur lést. 
Jón Bæring missti föður sinn 16 ára, en móðir hans hélt áfram bú-
skap á Klængshóli með styrk barna sinna til ársins 1891, að Óskar, 
sonur hennar, tók við búskapnum og bjó þar til 1920. Sonur Óskars 
var Ingimar Aðalsteinn, náttúrufræðingur í Reykjavík.

Jón Bæring fór ungur í vinnumennsku og árið 1890 er hann 
vinnumaður á Hofsá í Svarfaðardal, sagður í manntali 27 ára, sem er 
þrem árum of mikið, því hann var aðeins 24 ára. Hann aflaði sér 
menntunar og fór í Bændaskólann á Hólum í Hjaltadal og braut-

Gránufélagsgata 15, 1972.� Ljósmynd: Sveinbjörn Matthíasson.

skráðist þaðan sem búfræðingur árið 1900. Ári síðar er hann kominn 
aftur í Eyjafjarðarsýsluna og við manntalið 1901 er hann til heimilis 
á Hóli á Árskógssandi. Við næsta manntal, 1910, er hann leigjandi í 
Strandgötu 15, hjá Halldóri Halldórssyni, söðlasmiði. Skv. íbúaskrá 
Akureyrar er hann fyrst skráður í Strandgötu 15 árið 1906 og vann 
að jarðræktarstörfum, en var síðan í ökumannsstarfi, sem varð hans 
ævistarf. Ökumannsstarfið sem framkvæmt var með vögnum sem 
hestum var beitt fyrir var skammvinn iðja á landinu þar sem saga 
hestvagnsins sem atvinnutækis stóð ekki lengi eða um það bil 40-50 
ár, þó var hestvagninn nýttur lengur í sveitum eða þar til dráttarvélin 
gerði hann óþarfan.

Bæring er skráður sem leigjandi í Strandgötu 15 í manntali 1910, 
en er kominn í eigið húsnæði 1920 í Gránufélagsgötu, sem í mann-
talinu er nefnt „Hús Jóns Bærings“ án húsnúmers, ásamt leigjend-
um, fimm konum, þrem leigjendum, sem eru þar til heimilis og 
tveimur, sem virðast hafa verið staddar þar við manntalið. Ekki 

kemur fram í neinum heimildum, að Bæring hafi stofnað til nánari 
kynna við kvenkynið, þrátt fyrir þessa aðstöðu, þar sem ekki er getið 
um að hann eigi neina afkomendur. Í manntali Akureyrar er hann 
skráður sem ökumaður allt til ársins 1941, en eftir það fær hann titil-
inn gamalmenni.

Bæring hafði það orð á sér, að hann ætti góða og fallega hesta og 
var tekið til þess hvað hestarnir voru vel útlítandi, enda var hann 
hinn mesti dýravinur. Bæring var framúrskarandi dugnaðarmaður til 
allra verka meðan heilsa og kraftar entust. Sjón hans bilaði með ár-
unum og einnig líkamskraftarnir.

Bæring var mjög umhugað um náungann og var hann gjafmildur 
þegar þannig stóð á. Hann gaf fé í samskot sem efnt var til 1906 
vegna mannskaða sem varð við Faxaflóa í júní það ár, alls 10 kr., sem 
var allmikið fé í þá daga. Einnig gaf hann 50 kr. til stofnunar Krist-
neshælis. Í báðum þessum tilfellum er Bæring meðal þeirra sem gefa 
mest í þessa sjóði.

Þegar Jón Bæring varð áttræður, 13. mars 1946, sendi málkunn-
ingi hans honum þessar fjórar ferskeytlur, sem honum þótti mjög 
vænt um, og sérstaklega þó síðasta erindið, því að Bæring varð tíð-
rætt um ræktun og gróður jarðar: 

Áttatíu ára sól
ennþá skín í heiði,
þótt þú hrepptir heims um ból
harla misjafnt leiði.

Sást þú fríðast foldarskart
fagra velli og græna,
þar sem fæðir furðu margt
fósturjörðin væna.

Þinn var hugur orku-ör,
einnig viljinn trausti.
Ungur rennir yrkju-knör
áhugans úr nausti.

Mynd þessi birtist í bókinni Oddeyrin, gæti verið af kerrum Bærings.

Ræktun jarðar gróðurgræn
gleymist ei á vorum:
Spretta enn grösin vaxtarvæn
víða í Bærings sporum!

Tveimur lokaerindum var bætt við eftir andlát Jóns Bærings. Þau 
birtust í Degi 16. janúar 1957 til minningar um hann:

„1956:
Í Guðs friði – og góða för
Gamlalands frá söndum;
nái heill þinn happa-knör
höfn á Furðuströndum!

Feðragrundin góð og væn
gleymir ekki sínu:
Láti´ hún spretta gróður-græn
grös á leiði þínu -.
	 	 		

v.“

Guðmundur Jónasson við Gránufélagsgötu 15 árið 1971.�
Ljósmynd: Sveinbjörn Matthíasson.

Jónína dóttir Guðmundar skemmtir Bæring með söng samkvæmt beiðni hans, 
myndin er dregin upp eftir lýsingu Jónínu.

Árið 1956 er Jón Bæring níræð-
ur og dvelur þá á Fjórðungs-
sjúkrahúsinu. Hann hefir litla 
sem enga fótavist, enda búinn 
að missa sjónina og er hann all-
ur þann 21. nóvember sama ár. 

Við hverfum aftur til þess 
tíma sem Gránufélagsgata 15 er 
byggð, áranna 1915-16 og Bær-
ing flytur inn. Tæpum áratug 
seinna, árið 1924, fékk hann 
leyfi til að byggja útbyggingu til 
norðurs úr steinsteypu fyrir 
hesthús, safnhús og heygeymslu.

Bæring rekur fyrirtækið sitt 
eins lengi og kostur er en lendir 

í sífellt harðari samkeppni við bílinn. Bílar verða bölvaldar í hans 
augum og er sagt að hann hafi steytt hnefana þegar þeir komu í ná-
vist við hann. Örlögin höguðu því þó þannig, að árið 1941 gerir 
hann kaupsamning við Guðmund Jónasson, atvinnubílstjóra, um 
sölu á eign sinni. Samningar voru þannig gerðir, að hann fékk að 
vera áfram í húsinu og hafði norð-vesturherbergið til umráða. Þar 
dvaldi Bæring þar til hann fór á Fjórðungssjúkrahúsið á Akureyri. 
Ástæða þessara kaupa kann að vera, að þannig fékk Guðmundur 
skjól fyrir bíla sína og aðstöðu til að dytta að þeim, en bílskúrar voru 
afar fáir á Akureyri á þessum tíma.

Samskipti Bærings við fjölskyldu Guðmundar voru lítil. Bæring 
var í fæði og þjónustu hjá Halldóri söðlasmið.

Guðmundur og kona hans Þórunn Jónsdóttir voru með stórt 
heimili, 4 börn, þau Sigurbjörgu, Jónínu, Axel og Jón Oddgeir, og 
Sigurbjörg Oddsdóttur, tengdamóðir Guðmundar var einnig á heim-
ilinu. Var oft margmennt á heimili Guðmundar, því gestkvæmt var, 
frændfólk sem kom úr sveitinni gerði ekki alltaf boð á undan sér og 
Guðmundur og Þórunn gestrisin svo af bar.

Bæring var lítil barnagæla, en þó helst við Jónínu, sem hann kallaði 

æði oft á. „Jónína, viltu koma og syngja 
fyrir mig?“ Þegar Jónína rifjar upp 
samskipti þeirra, þá var það bæði sjálf-
sagt og gaman, það voru þá ljóð eftir 
höfuðskáld okkar s.s. Jónas Hallgríms-
son, Þorstein Erlingsson, Eggert 
Ólafsson, Hallgrím Pétursson, Sigurð 
Jónsson, Bjarna Thorarensen, Guð-
mund Guðmundsson, Steingrím Thor
steinsson o.fl.

Hann var einnig mjög stoltur af 
latínukunnáttu sinni, en hann lærði 
sennilega hrafl í því máli á Hólum og 
hann vildi, að Jónína sem barn kynni 
allavega 4 orð: stella, luna, terra og 
via. 

Þegar til þess er tekið, að Bæring 
var blindur síðustu árin og hafði ekki 
möguleika á neinni afþreyingu, er auðvelt að skilja það hvað þessi 
söngur hafði mikla þýðingu í hans huga og gerði honum gott. Við 
fráhvarf Bærings úr Gránufélagsgötunni jókst rýmið sem fjölskylda 
Guðmundar hafði til umráða og flytja heimasæturnar í herbergið 
hans og eignast loks sitt „prívat“.

Eins og fyrr var vikið að, var Gránufélagsgata 15 sett undir vegar-
stæði Glerárgötunnar og húsið jafnað við jörðu árið 1980. En minn-
ing um húsið lifir hjá þeim, sem eftir lifa. Guðmundur og Þórunn 
ásamt syni þeirra Jóni Oddgeiri fluttu árið 1971 í Glerárgötu 1, þar 
sem Jón Oddgeir býr enn þann dag í dag.

Jón Bæring Rögnvaldsson á efri 
árum, úr Degi 8. des. 1956.

Jónína Guðmundsdóttir.

SVEINN JÓNSSON

Tveir þættir af Árskógsströnd

Sveinn Jónsson frá Kálfsskinni er fæddur 
13. janúar 1932. Um æviatriði hans 

vísast að öðru leyti til Súlna 2009, 
bls. 28. 

Helga í Hillnakofa
Hillnabakki heitir lítið býli sem byggt er úr landi Hillna á Árskógs-
strönd árið 1884 og var þar búseta til ársins 1927. Í opinberum 
gögnum hét býlið Hillnabakki eða Hillnakot, en var kallað Hillna-
kofinn í daglegu tali vegna smæðar sinnar. Stóð hann neðan við 
þjóðveginn utan við Hillnalækinn.

Hjónin Jósep Jósepsson f. á Krónustöðum í Saurbæjarhreppi 13. 
janúar 1858 og Helga Guðrún Jónatansdóttir f. á Hólum í Fljótum í 
Skagafirði 21. júlí 1853, d. 30. mars 1943, bjuggu í Hillnakoti. Jósep 
drukknaði við lendingu (að talið er) framan við Hillnalækinn í mars 
1903. Helga bjó hins vegar í Hillnakofanum til ársins 1927, að hún 
flutti sem húskona í Hvamm í Arnarneshreppi. Þau áttu alls líklega 
fimm börn, en þrjú þeirra dóu ung. Upp komust Kristófer Einar f. 
17. ágúst 1888, d. 5. júlí 1966, og Ágústa Rósa, f. 12. okt. 1891, d. 16. 
febr. 1974.

Þótt húsakynni í Hillnakofa væru ekki sérlega rúmgóð, var Helga 
orðlögð fyrir sína einstöku gestrisni og hjartarými, sem hún varð 
margfræg af á langri búsetu sinni í kotinu. Leiðir flestra sem fóru 

meðfram ströndinni, lágu eftir hestagötunum sem fóru yfir vaðið á 
Hillnalæknum við kofavegginn. Öllum vildi Helga veita beina með-
an nokkuð var til í bænum. Oft var það kannski bara svart kaffi og 
kandísmoli ef hann var til, kleina eða skonrok, því að kringlur og 
skonrok geymdust vel í þurrabúðunum, ef hægt var að nálgast það 
frá kaupmanninum.

Fáeinar kindur mun hún hafa haldið meðan hún naut sambúðar 
við Jósep, sem fórst 45 ára gamall. Landnytjar í kringum kofann 
voru litlar og því mun heimilið hafa bjargast af sjósókn þeirra hjóna. 
Árabát áttu þau lengst af og sagt var að hún hefði ekki verið eftirbát-
ur manns síns við að róa fram á fjörðinn til að ná í eitthvað í soðið. 
Haft var á orði að ýsugengd væri þó nokkur framan við Hillnalækinn 
og gjöfult að ná þar í kóð í matinn.

Þótt ekki væri alltaf til brauð með kaffinu, átti hún frekar ýsubita, 
sem hún gaf þeim sem þiggja vildu. Jafnvel ef menn höfðu biðlund 
eða vildu hvíla sig smástund, ýtti hún bátnum úr vör og sótti ýsu til 
að sjóða. Ekki voru allir sem þarna gengu um langan veg hlaðnir 
matföngum og stundum var færið misjafnt hinum gangandi manni. 
Það vita þeir sem þekkja ófærð í snjó eða hafa barist áfram í stórviðr-
um af ýmsu tagi. Fyrir þessa greiðasemi og góðvild, sem ekki fór í 
manngreinarálit varð Helga fræg og annáluð hjálparhella þeim sem 
á þurftu að halda.

Hér með fylgir ljóð eftir Sigurstein Magnússon frá Ólafsfirði, sem 
lýsir vel væntumþykju hans og margra samferðamanna, sem kynnt
ust gæsku og góðvild Helgu og leituðu skjóls í litlum bæ. 			 
		

Stundum gleymast þeir furðu fljótt
er fegurstu verkin unnu,
og margir lifðu er skorti þó skjól
en skyrtuna öðrum spunnu.
En víst munu færri, er vekja þann eld
er vermir í annarra brjósti,
þó kali þá sjálfa og lengst af sitt líf
lifi í kulda og gjósti.

Því setur mig hljóðan við Hillnakot
að í hillingum sé ég þar rísa
þær dyggðir sem konunnar mildi má
í moldarkofanum hýsa.
Því hérna var það sem Helga bjó
í holtinu gróðurdauðu,
og sýndi hve glaðir þeir geta oft deilt
gjöfum sínum, þeir snauðu.

Sæi hún fara þar gesti um garð
gekk hún í veg fyrir alla,
kvaddi með hlýju og brosandi bauð
í bæinn, sem þá var að falla.
Þá gekk hún um beina með gleði er skein
sem geisli á hrukkóttu enni.
Að njóta með öðrum og veita þeim vel
það var ekki uppgerð hjá henni.

Í sárustu fátækt þá braut hún sitt brauð
og bar fyrir svanga og kalda.
En laun hennar voru að geta sinn gest
glaðan séð burtu halda.
Og væri á kuldi og votviðratíð
að vosklæðum byrjaði að gæta,
og kæmi þar einhver með skrámaða skó
skyldi þá laga og bæta.

Þá lagði hún með varúð á vélina sokk
og vettling fékk margur að láni.
Hún hlúði að öllum, já hvort sem það var
hreppstjórinn eða hann Stjáni.
Og blessunarorða í barnslegri trú
hún bað sínum hverfandi gesti.
Ég veit ekki nokkurn, er gangandi gaf
göfugra veganesti.

En hljótt er nú orðið um Hillnakot
og Helga er löngu dáin.
Í veggjum, er áður veittu skjól
vaxa nú kuldastráin.
Steinarnir veðrast í mjúkri mold
og mennirnir njóta og gleyma,
en hlýlegar munu þó minningar enn
margir um kotið geyma. 

Harpa litla
Þetta er sönn saga sem gerðist um 2002 og mætti vekja okkur til 
umhugsunar.

Göngur og réttir á haustdögum eru alltaf tilhlökkunarefni. Vonað 
er að allt gangi vel hjá okkur sveitamönnum, sem eigum hesta, kýr 
og kindur og stöndum í bæði búrekstri og búsorgum, þó alltaf fylgi 
nokkur kvíði um hvernig fari. Haustið er reyndar sérstakur tími í lífi 
bóndans og þess virði að staldra við og hugleiða þau verkefni sem 
fylgja þeim árstíma.

Hugsanir okkar eru töluvert blendnar, er við lítum til þess sumars 
sem er að kveðja, bæði með eftirsjá eftir góðu dögunum með sólskini 
og blíðu, en einnig munum við daga er flest var okkur andstætt með 
illviðrum, stórúrfelli og ótíð sem eyðilagði jarðargróðann sem fram-
tíðin byggir á. Fátt gleður bóndann meira en nægar heybirgðir á 
haustdögum af vel verkuðu og kjarngóðu fóðri til að mæta næsta 
vetri, sem enginn veit hvernig reynist þeim, sem vill eiga og rækta 
sem bestan búsmala og veita honum sem best atlæti og umönnun 
eftir því sem kostur er.

Hrossasmölun er löngu ákveðin fyrstu helgi í október eins og 
hefð er fyrir og stóðrétt ákveðin kl. 14 – á laugardag. Hestamenn 
búa sig sem best út fyrir göngurnar, með hnakktöskuna úttroðna af 
viðeigandi búnaði, matföngum, drykkjarvöru og fatnaði til að vera 
við öllu búinn – því skjótt skipast veður í lofti.

Allt gengur að óskum við smalamennskuna og veður er hið feg-
ursta og afréttin skartar fallegum haustlitum, hrein litasinfónía sem á 
ekki sinn líka nema í náttúrunnar ríki. Þegar nær dregur afréttar-

girðingunni og stóðið fer að þéttast, fá menn að festa augun á uppá-
haldstrippunum sínum. Sumarið hafði verið gott og gjöfult svo hross 
litu vel út og voru vel á sig komin í holdum og hárafari. Vellíðan er 
vissulega fyrir hendi hjá þeim sem líta augum gimsteinana sína, því 
að flestum finnast þeir gulli betri.

Það er óborganleg sjón að sjá þessar frjálsu, tiginbornu skepnur – 
hrossin, í sínu rétta umhverfi er þau þeysast áfram óþvinguð og sýna 
hve fótfim og fótviss þau eru við hvers konar aðstæður frá náttúr-
unnar hendi, sléttar grundir, stórþýfi, keldur, mýrar, móa og jafnvel 
urð og grjót, þar sem sannarlega þarf athygli við.

Flokkurinn þéttist við afréttarhliðið og sjá má pústra og spörk hjá 
þeim stærri og sterkari. Frísandi með flaksandi fax og tagl sjást þeir 
strokka sér upp á afturfótunum með gapandi ginið og hófaspörkum í 
lendar og makka. Allt er þetta eðlilegt ærslafullu ungviðinu.

Ég sé Hörpu litlu bregða fyrir í stóðinu, fasmikla vindótta hryssu, 
tveggja vetra gamla. Hún var snemmköstuð og hefur þroskast vel. 
Hún naut lengi móðurmjólkur ásamt góðu atlæti hjá Freyju móður 
sinni, var undan fola sem miklar væntingar voru til. Alltaf byggist 
ræktunin á því að vel hafi tekist til að velja saman einstaklinga sem 
sameiginlega ná að nýta bestu eiginleikana til áframeldis af eðlis-
kostum hvers og eins.

Mönnum er vissulega misjafnlega gefið að sjá út það sem best 
reynist hverju sinni. Útkoman er af mörgum þáttum sprottin. „Oft 
kemur góður hestur úr göldum fola“ og eins á hinn veginn, að upp-
hæðin á folatollinum er ekki alltaf í samræmi við árangur. Alltaf 
fleygir þó fram fagmennskunni í ræktun, reiðmennsku og tamningu, 
atlæti og umhirðu þessarar undraverðu skepnu sem íslenski hestur-
inn er.

Vel gengur að reka stóðið frá afrétt til réttar. Þar hefst sá atgangur 
sem fylgir því að aðskilja stóðið í ákveðna dilka eigenda sinna. Ungir 
og frískir menn eru þarna og nú fjölgar einnig íturvöxnum meyjum, 
sem eru engir eftirbátar strákanna við að fást við ótemjur og harð-
jaxla, sem ekki vilja gefa eftir frelsið án átaka.

Fróðlegt er að fylgjast með bardaganum við sundurdráttinn. 
Sumir hjálpast að og láta kraftana ráða og hirða minna um hvað 
hestunum finnst. Einn eða tveir hanga á hálsi og faxi hvor sínu 

megin, einn tekur um snoppuna og herðir á nasaholunum til að ná 
yfirhöndinni og einn til tveir hanga á tagli og stýra honum inn í 
dilkinn. Aðrir geta gert þetta einir með spjalli, hvísli og hógværu at-
læti, kannski góðgæti í vasa, sem minnir á vináttu og ljúfar stundir 
við aðskilnað frá liðnu vori. Langa svipan getur líka gert sama gagn 
og kraftakarlarnir, þar sem með lagni er hægt að beina ungviðinu 
með henni að dyrum dilksins án þess að viðhafa þennan óskapagang 
sem fylgir öðrum.

Harpa litla hafði sig lítt í frammi. Það var farið að síga á seinni 
hluta réttarstarfanna þegar hún fór að huga að undankomuleið frá 
öllu þessu skarki og hávaða. Hún kom auga á móður sína og fannst 
hyggilegast að halda sig nærri henni og litla bróður sem fylgdi 
móður sinni fast eftir, fæddur seint á síðastliðnu vori. Móðirin Freyja 
gamla, grámosótt og nokkuð við aldur, hafði oftar en einu sinni stað-
næmst við dilkshliðið og virtist vita hvert hún ætti að fara. Loksins 
er hún kom með leirljósa strákinn sinn og Hörpu að dyrunum fékk 
hún eftirtekt og þegar dilkdyrunum var lokið upp smeygði hún sér 
inn með bæði afkvæmin sín án allra stimpinga.

Þegar lokið var að mestu réttarstörfum og aðeins nokkrir óskila
hestar settir í sérstakan dilk og biðu úrskurðar fjallskilastjóra um 
hvernig með skyldi fara, fengu menn stund til að líta á mismunandi 
hestakost, sem til réttar var kominn. Hestakaup eru eðlileg á sam
komum sem þessum og reyndar nauðsynleg til að viðhalda venjum 
og siðum hestamennskunnar.

Slík viðskipti hafa gjarnan með sér reyfarakenndan blæ, sem geta 
hjá þeim sem þessa list kunna best, veitt mönnum afbrigði frá hvers-
dagsleikanum. Ein góð saga er um athafnamann á þessu sviði, sem 
náði að hafa sex sinnum hestakaup á einum og sama degi og endaði 
þá á sömu truntunni sem byrjað var með. Ekki semst nú alltaf um að 
verðmætið passi milli einstakra hrossa og er ýmislegt notað í milli-
gjöf. Eitt sinn heyrði ég er karpað var um verðmæti, að passlegt væri 
að jafna það með 8 óskotnum gæsum eða jafnvel óbornum kálfi sem 
ætti að fæðast innan skamms.

Á réttunum þurfa grannar gjarnan að líta á hestakostinn í næsta 
dilki og skiptast á skoðunum um ættgöfgi, byggingu og eðliskosti 
einstaklinga í stóðinu. Kannski er þá finnanlegur peli með einhverri 

lögg að lyfta til að hressa sig á í haustkulinu. Litið er svo inn í kaffi-
skúrinn þar sem ómissandi kvenfélagskonur hafa séð fyrir ilmandi 
kaffi ásamt hrokafullum körfum með smurðu brauði og hnallþórum. 

Að síðustu heldur hver heim með sinn rekstur og hestakost. Við 
rekum okkar hross á landspildu í fjallinu sem afmarkast af túngirð
ingu ofan túnanna og upp að afréttargirðingu sem liggur um mitt 
fjall, sem er gerð til þess að bændur hafi pláss fyrir skepnur sínar, 
hesta, kindur og jafnvel nautgripi í uppeldi. Sveitarfélagið sér um og 
á þessa afréttargirðingu og á að sjá um eftirlit og viðhald en bændur 
að sjá um sínar túngirðingar. Þangað setjum við stóðið okkar ásamt 
nokkrum hestum nágrannanna.

Ósköp er Harpa litla, sú vindótta, fegin að losna þarna við stjórn-
semi rekstrarmanna og vera hún sjálf, með reistan makkann, fallega 
yfirlínu og lipran fótaburð. Þá koma upp í hugann fyrstu dagarnir 
sem hún sýndi fótaburðinn aðeins rúmlega vikugamalt folald, og fór 
á fljúgandi skeiði á milli folaldsmeranna með hin folöldin í humátt á 
eftir án þess að þau hefðu roð við þeirri vindóttu. „Snemma beygist 
krókurinn“ segir gamalt máltæki. Þau sýna það oft folöldin á fyrstu 
vikunun hvað í þeim býr. Sýni þau vekurðina snemma, mun verða 
auðvelt að njóta hennar síðar ef eftir er leitað. Er hún tók sprettinn 
inn í hólfið og dreif sig fram úr stóðinu, fann maður fagnaðarbylgju 
við tilhugsunina um það hve gaman yrði að njóta hæfileikanna síðar 
meir þegar hún hefði náð þroska til að taka til kostanna.

Heim er haldið eftir góðan dag. Landrýmið var nóg fyrir hrossin 
og haglendi gott, vafið í grasi og þá var maður óttalaus um velferð 
þeirra, sem yrðu þarna ef til vill fram yfir jól, að minnsta kosti ef vel 
viðraði. Öðru hvoru var hægt að fylgjast með hrossunum í kíki er 
þau fóru um hjallana. Stundum sáust þau ekki dögum saman, það fór 
eftir því hvar þau héldu sig. Með lagi var hægt að kasta á þau tölu, 
annars var ekki ástæða til að óttast neitt.

Seinni part nóvember mánaðar er rjúpnaskytta kom úr efra fjall-
inu og átti leið í gegn um hólfið, tók hún eftir að eitt hrossið stóð í 
höm í gildragi nokkuð frá hinum hestunum. Fór ég strax að huga að 
hvort eitthvað amaði að einhverju af hrossunum. Farið var að bregða 
birtu, en nokkur snjór var yfir. Eftir stutta leit fann ég stóðið og fór 
að telja og þá vantaði Hörpu litlu. Fann ég hana í gildragi í Kötlulág, 

sem liggur beint frá Kötluhól, sem nafn sitt dregur af Þórkötlu sem 
nam land og helgaði sér á vesturströnd Eyjafjarðar og nefndi bæ 
sinn Kálfsskinn. Um gömlu konuna er til löng saga sem ekki verður 
sögð hér, en hún endaði æfi sína þannig að nágrannar hennar, sem 
ekki þoldu velgengni hennar komu að máli við Helga hinn magra, er 
fyrstur nam land við fjörðinn ásamt Hámundi heljarskinni að Há-
mundarstöðum. Að áeggjan þeirra, sem töldu Kötlu gömlu göldr
ótta, var hún færð á nefndan hól, drógu menn þar skinnbelg um 
höfuð hennar og báru grjót að uns hún beið bana. Slík voru örlög 
hennar.

Er ég nálgaðist Hörpu litlu sá ég að eitthvað slæmt hafði hent 
hana. Ég sá að hún fór hægt og dró annan afturfótinn án þess að 
tylla í hann en reyndi að komast undan með erfiðismunum, greini-
lega kvalin og illa haldin. Engin orð eru til að lýsa þeim hryllingi 
sem ég sá er ég nálgaðist. Hún var föst með fótinn í gaddavírshönk 
sem hafði dregist úr og nokkuð langur endi hafði festst í þúfum og 
grasi og hélt henni fastri. Svona hefur hún barist um, ekki veit ég 
hvað lengi. Óljóst sá ég að þessu varð ekki bjargað. Vírinn hafði 
flegið skinn af fætinum og hert að, ofan við hófskeggið, svo að nærri 
var hófurinn af fætinum.

Það voru þung sporin til bæjar að sækja aðstoð til að framkvæma 
voðaverkið, því augljóst var að hér kom engin hjálp að gagni.

Ennþá heyri ég bergmálið af skothvellinum sem tók undir í 
klettavegg í Kötluhólnum. Afdrifaríkt getur hirðuleysi og hugsunar-
leysi í verkum okkar orðið og valdið ótrúlegum sársauka þeim er síst 
skyldi. 

BERNHARÐ HARALDSSON

Missti þrjá menn í sjóinn

Bernharð Haraldsson er fæddur 1939.  
Um nánari æviatriði hans vísast til  

Súlna, XXXIX. árg., 2013 bls. 105.  

Hér verður sagt svolítið frá örlögum Guðrúnar Jónasdóttur, sem 
missti tvo eiginmenn og svo barnsföður sinn í sjóinn. Ekki er hægt 
að segja frá sorg hennar og hugarraun, það verður lesandinn sjálfur 
að reyna að setja sér fyrir sjónir. Tæplega þrítug stóð hún uppi ekkja 
í annað sinnið; framtíðarvon hennar var tvívegis brostin.

Guðrún Jónasdóttir fæddist um 1833, líklega í Stóra-Dunhaga í 
Hörgárdal, dóttir Jónasar Jónssonar (1796-1859) og síðari konu 
hans Önnu Oddsdóttur, „yngstu“ (1800-1863). Þau bjuggu fyrst í 
Öxnadalnum, en voru lengstum vinnuhjú í Stóra-Dunhaga.

Ung að árum giftist Guðrún Tómasi Runólfssyni (1829-1859), en 
hann var sonur hjónanna Runólfs Sveinssonar (um 1800-eftir 1868) 
og konu hans Sigríðar Jónsdóttur (1801-1873). Þau bjuggu víða, en 
lengst í Þríhyrningi í Hörgárdal 1833-1849. Runólfur var fátækur 
jafnan, en þau hjón eignuðust þrettán börn, fékk stundum aðstoð frá 
hreppnum, enda hafði hann lítið bú og galt lítið í skatt.

Það mun hafa verið um fardagana 1858, að ungu hjónin, Tómas 
og Guðrún, hófu búskap sinn á Hallgilsstöðum þar í dalnum. Búið 
hefur vafalaust ekki verið stórt og því hefur Tómas orðið að afla 
tekna með sjómennsku. Auðveldasta leiðin var hraustum og ungum 

mönnum að ráða sig á hákarlaskip. Það gerði Tómas. Sjómannsferill 
hans varð ekki langur, því vorið 1859, nánar tiltekið 13. júní, fórst 
skipið, sem hann var á, Leyningur hét það og var í eigu Þorsteins 
Daníelssonar, bónda og athafnamanns á Skipalóni þar í sveit. 

Annáll nítjándu aldar segir svo:

„Annað skip fórst af Eyjafirði með 10 manns, hét það „Leyningur“ 
eign Þorsteins Daníelssonar á Skipalóni. Skipstjórinn hét Jóhannes 
Sigurðsson frá Hrísum, er lært hafði sjómannafræði erlendis, og háset-
ar Guðmundur Ólafsson frá Skipalóni, Tómas Runólfsson frá Hallgils-
stöðum í Arnarneshreppi, Tómas Andrésson frá Ytri-Bægisá [á að vera 
Syðri-Bægisá], Halldór og Sigurður Sigurðssynir frá Hrappsstöðum, 
Sófonías Halldórsson frá Brimnesi, Jóhann sonur Árna hreppstjóra í 
Syðra-Holti, Jakob Jónsson frá Tjörn, snikkari, ættaður úr Víðidal og 
Páll Þorsteinsson frá Ytri-Másstöðum í Skíðadal. Var ætlað að ísjaki 
hefði orðið þeim að skaða.“

Norðri á Akureyri bætir við 19. nóvember um haustið:

„Að öllum þessum mönnum var hinn mesti söknuður, því það var 
mannval hið besta, allt ungir menn og röskvir og sumir kvæntir og 
fjölskyldumenn. Ætla menn og, að skip þetta hafi farizt í ís annan í 
Hvítasunnu, og þóttist Gunnlaugur skipstjóri Gunnlaugsson og skip-
verjar hans, er nýlega höfðu fært þeim vistir frá landi, því þeir lögðu 
seinna út, sjá rök til þess, að skip færizt, en voru of fjærri til að geta 
veitt nokkura björg. Þegar skip þetta fórst, var veður ekki hvasst, en 
skipið hefir að líkindum lent á ísjaka og orðið svo lekt, að það hefir 
sokkið, og sýnir það dæmi, að hin mesta nauðsyn er á, að hákarlaskip-
unum fylgi bátar, er skipverjar geti leitað sér lífs á í slíkum viðlögum.“

Þar með var Guðrún Jónasdóttir orðin ekkja. Framtíðarvonin var 
brostin.

Hún hafði brátt fyrir dóttur að sjá, Anna Kristín Tómasdóttir hét 
hún, f. 2. október 1859, fjórum mánuðum eftir lát föður síns og lifði 
langa ævi, lést árið 1954 og átti afkomendur.

Guðrúnu var ekki fisjað saman. Hún varð að sjá fyrir sér og 
dóttur sinni og hún hélt áfram búskapnum á Hallgilsstöðum. Mann-
tal var tekið árið 1860 og þá voru 8 manns þar í heimili. Guðrún er 

sögð sitja í búi sínu óskiptu, móðir hennar var hjá henni og hún 
hafði tvo vinnumenn og vinnukonu og auk þess var þar 16 ára ung-
lingur, nefndur „til kennslu, hreppsómagi“.

Tímans hjól snerist áfram og í júní 1861 gekk Guðrún Jónasdóttir 
aftur upp að altarinu. Maður hennar var Sigurður Magnússon (1833-
1862), sonur hjónanna Magnúsar Jónssonar, b. í Saurbæ í Hörgárdal 
1833-1847, og konu hans Sigríðar Sigurðardóttur (1807-eftir 1860). 
Ungu hjónin héldu áfram búskap á Hallgilsstöðum og framtíðin 
blasti við.

Ekki vildi Sigurður drýgja tekjur heimilisins með sjósókn og vafa-
laust hefur Guðrún lagst á móti því. Hann gerðist því landpóstur. 
Allt frá því um 1783 höfðu landpóstar, nefndir norðurlandspóstar, 
farið þrjár ferðir á ári frá Möðruvöllum í Hörgárdal, en þar sat þá 
amtmaðurinn, til Reykjavíkur, á útmánuðum, snemmsumars og að 
hausti. Haust- og þó einkum vetrarferðirnar gátu orðið slarksamar, 
en alltaf komust póstar á leiðarenda.

Frændi Sigurðar, Jón Jónsson (1831-1883), bóndi á Barká í Hörg-
árdal 1861-1863, hafði farið nokkrar póstferðir. Þá síðustu fór hann 
á útmánuðum 1862 og var alls 66 daga í ferðinni, sem að öðru jöfnu 
átti að taka um 30 daga. Hann fékk miklar skammir, bæði í mæltu 
máli og prentuðu og hefur hann líklega hrökklast úr starfi.

Sigurður fékk starfið og lagði af stað í haustferðina síðla í október. 
Sú ferð var örlagarík.

Í Söguþáttum landpóstanna segir svo:

„...en nú er sannspurt, að norðanpósturinn, Sigurður Magnússon, ný-
giftur og búandi á Hallgilsstöðum í Hörgárdal, sé ásamt kaupmanni 
H. J. Tærgesen og fylgdarmanni hans, Stefáni Gíslasyni frá Keldulandi 
í Skagafirði, sem og 10 mönnum öðrum, drukknaðir 10. dag nóvem-
bermánaðar þ. á. á leiðinni af Akranesi suður í Reykjavík.... Veðrið 
hafði þá verið framan af deginum allhvasst norðan-landnorðan, en þá 
áleið gengið enn meir upp, og þá undir sólarlag komið verið nær því 
að roki. Það er haldið, að skipinu hafi ekki borizt á, fyrr en komið var 
nær alla leið, eða á hinu svonefnda Akureyjarrifi, og stjórsjóar tekið 
mennina út, en skipið eigi farið af kjöli, fyrr en bar að landi á Sel-
tjarnarnesi, millum Gróttu og Bygg-garðs, hvar tekið hafi botninn úr 
því, öll koffort og bréfatöskur póstur hafði meðferðis, og allt í þeim 
lítt skemmt og með sömu ummerkjum og bréfaskráin greindi.“  

Nú var Guðrún Jónasdóttir orðin ekkja í annað sinn á þrem árum. 
Hjónaband þeirra Sigurðar var barnlaust.

Nú yfirgaf Guðrún Hallgilsstaði með dóttur sinni. Við jörðinni 
tók mágur hennar, Sigurður Runólfsson, f. 18. mars 1835 í Þríhyrn-
ingi, sem drukknaði 14. apríl 1874, með hákarlaskipi frá Höfða-
strönd í Skagafirði, en með því fórust átta menn. Sigurður var b. á 
Hallgilsstöðum 1862-1865, en 1867 flutti hann vestur í Skagafjörð 
og var þar æ síðan. Þar má helst kenna hann við Mýrakot á Höfða-
strönd, þar sem hann bjó frá 1871 til æviloka. Ekkja hans flutti síðar 
til Vesturheims með 5 börn þeirra.

Guðrúnar beið nú vinnukonuferillinn, fyrir sér og dóttur sinni 
varð hún að sjá. Hún mun hafa búið alla sína tíð í Arnarneshreppn-
um, var vinnukona á Ytri-Reistará 1880 og í Pálmholti 1890. Má 
vera, að hún hafi dáið þar.

Hún átti síðar kynni við Jónatan Árnason (1833-1882), ættaðan 
framan úr Hörgárdal, sem í manntalinu 1880 var sagður „húsm, lifir 
af sjónum“. Þau eignuðust dótturina Steinunni Sigríði Jónatans-
dóttur (1867-1959).

Hallgilsstaðir í Hörgárdal.� Ljósmynd 1954: Tryggvi Haraldsson/Kaupfélag Eyfirðinga.

Jónatan varð ekki langlífur. Hann fórst í sjó og frá því segir í 
Norðanfara:

„21. dag febrúarm. þ. á. [1882] varð skiptapi hjer á Eyjafirði með 5 
mönnum, sem róið höfðu til fiskjar, en suðvestan rok skall á allt í einu, 
bátinn og mennina rak upp á Kljáströnd í Höfðahverfi. Formaðurinn 
hét Jónatan Magnússon, sem ásamt 2 af þeim er fórust, átti heima á 
Skriðulandi í Arnarneshreppi, hinir 2 voru frá  Ytri-Reistará og Stóra
dunhaga í sömu sókn.“

Heimildir:
Helgi Valtýsson: Söguþættir landpóstanna, II. b.,  Akureyri, 1942.
Pjetur Guðmundsson: Annáll nítjándu aldar, III. b., Akureyri, 1931-1941.
Norðri, blað á Akureyri.

Skýrsla stjórnar fyrir árið 2017
Stjórn félagsins: Jón Hjaltason formaður, Hermann Óskarsson vara-
formaður, Guðmundur Steindórsson gjaldkeri, Rannveig Karlsdóttir 
ritari og Jakob Tryggvason stjórnarmaður. Varamenn í stjórn eru 
Ólafur Ólafsson og Jóna Friðriksdóttir. Endurskoðandi er Þorsteinn 
E. Arnórsson, til vara Karl Gunnlaugsson. Ritstjóri Súlna er Björn 
Teitsson (netfang, banna@simnet.is). Í ritnefnd með honum sitja Ása 
Marinósdóttir (asamar02@gmail.com), Jón Hjaltason (jonhjalta@
simnet.is) og Kristín Aðalsteinsdóttir (adalsteinsdottir@gmail.com).

Aðalfundur félagsins var haldinn 2. maí 2017 á Amtsbókasafninu á 
Akureyri og er fyrir því all löng hefð að funda þar í skjóli amts-
bókavarðar Hólmkels Hreinssonar. Fyrir það erum við honum afar 
þakklát, sem er vert að komi fram.

Á fundinum gekk Birgir 
Þórðarson úr stjórn Sögufé-
lags. Birgir tók fyrst sæti í 
stjórn félagsins árið 1976 og 
hefur setið þar óslitið síðan, 
ýmist sem formaður, ritari eða 
meðstjórnandi. Þess má geta 
að Sögufélag Eyfirðinga er 
stofnað 27. júní 1971. Skortir 
því ekki nema fáein ár upp á 
að Birgir hafi setið í stjórn fé-
lagsins frá upphafi. Fyrir þetta 
þökkuðu aðalfundargestir með 
miklu lófaklappi.

Nýr maður í stjórn Sögufélags er Jakob Tryggvason.
Í þessum rituðum orðum er Jóhann Ólafur Halldórsson að leggja 

lokahönd á umbrot Eyfirðinga og nafnaskrá. Leitað hefur verið til-
boða í prentun verksins og er beðið svara.

Félagið bauð fram krafta sína til að minnast fullveldisins en átti 
ekki upp á pallborð nefndar sem fer með þau mál. Ætlunin var að 

Birgir Þórðarson.

heimsækja eyfirska grunnskóla með fræðslu um fullveldisárið 1918 
eins og Eyfirðingar upplifðu það. 

Þá hefur félagið hreyft því við forsvarsmenn Hörgárbyggðar að 
minnismerkið á Moldhaugnahálsi verði fært og betur búið að því 
fyrir vegfarendur að skoða. Okkur rann blóðið til skyldunnar því að 
það var fyrir forgöngu Sögufélagsins að minnismerkið var afhjúpað 
hinn 16. júlí 1998, öðru sinni getum við sagt, því að breskir hermenn 
reistu það forðum. Áratugum síðar var því forðað undan skotóðum 
byssumönnum og hefði ef til vill gleymst ef Sögufélagið hefði ekki 
látið til sín taka. Sveitarstjórn Hörgárbyggðar veltir nú fyrir sér 
lausn málsins.

Tímaritið Súlur kom út að venju. Áskrifendum þess (félagsmönn-
um) hefur heldur fjölgað, sem ber að þakka varamanni okkar í stjórn, 
Ólafi Ólafssyni, en við verðum öll að leggja honum lið um að fjölga í 
félaginu. Ef við til dæmis settum okkur það mark, hvert og eitt, að 
ná einum nýjum félagsmanni á yfirstandandi ári – og uppfylltum það 
– væri Sögufélag Eyfirðinga á grænni grein. Netja má afraksturinn á 
formann – jonhjalta@simnet.is – eða gjaldkera, Guðmund Stein-
dórsson (gudps@simnet.is). Nú, eða taka upp tólið – eða farsímann – 
og slá á til okkar, símsvari félagsins er 462-4024 og sefur aldrei.

Með kærri þökk fyrir árið.

Stjórn Sögufélags Eyfirðinga


